
ᒪᓕᒐᓕᐅᖅᑏᑦ ᐅᐸᑦᓯᒪᔪᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, 
ᐃᒃᓯᕙᐅᑕᖅ ᔫ ᐃᓄᒃ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒦᓚ ᖃᒥᓐᖑᐊᖅ, ᐸᐅᓗᓯ 
ᕿᔪᒃᑖᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, ᓯᒥᐅᓐ ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, ᐸᑎᖅ 
ᓇᑦᓯᖅ, ᐃᒥᓕᐊᓐᓄ ᕿᓐᖑᖅ, ᐋᓚᓐ ᕋᒻᐴᑦ, ᐊᖓᔪᖅᑳᖅ ᔫ ᓴᕕᑲᑖᖅ, ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᖄᑕᓂ 
ᑕᐅᑐᓐᖏ. 
 
>>ᑲᑎᒪᓯᒋᐊᖅᑐᑦ 15:30ᒥ 
 

ᑐᒃᓯᐊᕐᓂᖅ 
 
ᐃᒃᓯᕙᐅᑕᖅ (ᔫ ᐃᓄᒃ): ᐅᓐᓄᓴᒃᑯᑦ, ᒪᓕᒐᓕᐅᖅᑏᑦ, ᓄᓇᕗᒻᒥᐅᑦ, ᑕᓚᕖᓴᒃᑯᑦ ᑕᐅᑐᒃᑐᑦ, ᓈᓚᐅᑎᒃᑯᑦ ᑐᓵᔪᑦ.  
 
ᐅᓇ ᓄᓇᕗᒻᒥ ᓯᕗᓕᖅᑎᒃᓴᒧᑦ ᓂᕈᐊᕋᓱᖕᓂᖅ ᑲᑎᒪᓂᖓ ᒪᑐᐃᖅᐸᕋ.  
 
ᑲᔪᓯᒋᐊᓚᐅᖏᓐᓂᑦᑎᓐᓂ ᑲᑎᒪᔾᔪᑎᒃᓴᑦᑎᓄᑦ ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ ᐃᒡᓗᓕᒑᕐᔪᖕᒧᑦ, ᒥᔅ 
ᑕᐅᑐᓐᖏ, ᐊᐱᕆᔪᒪᓪᓗᒍ ᑐᒃᓯᐊᕐᓂᒃᑯᑦ ᐱᒋᐊᖅᑎᓚᐅᖅᑎᒍᑦ. ᓇᖏᖅᓯᓗᑕ.  
 
>>ᑐᔅᓯᐊᖅᑐᑦ 
 

ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 
 
ᐃᒃᓯᕙᐅᑕᖅ: ᐅᓪᓗᒥ ᐱᔭᕆᐊᒃᓴᖃᖅᑎᑕᐅᕗᖓ ᑲᔪᓯᑎᑦᑎᔨᐅᓂᐊᖅᑐᖓ, ᐊᐅᓚᑦᑎᔨᐅᓂᐊᖅᖢᖓᓗ ᓄᓇᕗᒻᒥ 
ᓯᕗᓕᖅᑎᒃᓴᒥᒃ ᓂᕈᐊᕋᓱᐊᕐᓂᕐᒥᒃ.  
 
ᒪᓕᒐᓕᐅᖅᑎᓕᒫᑦ ᐋᖅᑭᒃᓯᒪᓂᕆᓂᐊᖅᑕᑦᑎᓐᓂᒃ ᐱᓯᒪᒐᔅᓯ ᑎᑎᕋᖅᓯᒪᔪᓂᒃ ᑭᐳᔅᓯᓐᓂ ᐱᓯᒪᔪᐃᓐᓇᐅᒐᔅᓯ.  
 
ᑖᒃᑯᐊ ᐋᖅᑭᒃᓯᒪᓂᕆᓂᐊᖅᑕᕗᑦ ᑕᒪᑦᑕ ᒪᓕᒐᓕᐅᖅᑎᓕᒫᑦ ᑲᑎᒪᑎᓪᓗᑕ ᐊᖏᖃᑎᒌᒍᑎᒋᖅᑲᐅᔭᕗᑦ.  
 
ᑖᒃᑯᐊᑦᑕᐅᖅ ᐅᓪᓗᒥ ᑲᑎᒪᔾᔪᑎᒋᓂᐊᖅᑕᕗᑦ ᐊᑐᖅᐸᓪᓕᐊᓂᐊᖅᑕᕗᑦ ᐱᓯᒪᖕᒥᔭᓯᑦᑕᐅᖅ.  
 
ᑲᑎᒪᔩᑦ ᑖᓐᓇ ᑲᑎᒪᓂᕆᓂᐊᖅᑕᕗᑦ ᑲᑎᒪᔾᔪᑎᒃᓴᖓ ᐊᖏᖅᐱᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᓂᕈᐊᕋᒃᓴᓐᖑᖅᑎᑦᓯᓂᖅ ᓯᕗᓕᐅᖅᑎᐅᓂᕐᒧᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᓄᓇᕗᒻᒧᑦ ᓯᕗᓂᒃᓴᐅᓂᕐᒧᑦ ᓯᕗᓕᖅᑎᒃᓴᐅᓂᕐᒧᑦ ᓂᕈᐊᒐᒃᓴᓐᖑᖅᑎᑦᑎᓂᖅ 
ᒪᑐᐃᖅᐸᕋ. 
 

ᐊᒻᒪᓗ ᑲᑎᒪᔩᑦ ᐃᖅᑲᐃᑎᑲᐃᕐᓇᓚᔅᓯ ᓂᕈᐊᒐᒃᓴᓐᖑᖅᑎᑕᐅᒍᔅᓯ ᑕᕝᕙᖓᑲᐅᑎᒋ ᓇᓗᓇᐃᖅᓯᖃᑦᑕᕐᓂᐊᖅᐳᓯ 
ᐊᖏᕐᒪᖔᔅᓯ ᓂᕈᐊᒐᒃᓴᓐᖑᖅᑎᑕᐅᔾᔪᑎᔅᓯᓐᓂ ᐅᕝᕙᓘᓐᓃᑦ ᐋᒃᑳᕐᒪᖔᔅᓯ.  

ᒫᓐᓇ ᓂᕈᐊᒐᒃᓴᓐᖑᖅᑎᑦᑎᓂᖅ ᓄᓇᕗᒻᒧᑦ ᓯᕗᓕᖅᑎᒃᓴᒧᑦ ᒪᑐᐃᖅᐸᕋ. ᒪᓕᒐᓕᐅᖅᑏᑦ. ᒥᔅᑐ ᐋᕐᑯᐊᖅ.  
 
ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᕈᐊᒐᒃᓴᓐᖑᖅᑎᑦᑎᕗᖓ ᒥᔅᑕ ᓇᑦᓯᖅ ᓯᕗᓕᖅᑎᐅᑉ ᐃᓂᖓᓄᑦ. 
ᖁᔭᓐᓇᒦᒃ, ᐅᖃᖅᑏ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑐ ᐋᕐᑯᐊᖅ. ᒪᓕᒐᓕᐅᖅᑎ ᒥᔅᑕ ᓇᑦᓯᖅ, ᓂᕈᐊᒐᒃᓴᓐᖑᖅᑎᑕᐅᔾᔪᑏᑦ ᐊᖏᖅᐱᐅᒃ?  
 
ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑐᖓ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕈᐊᒐᒃᓴᓐᖑᖅᑎᑦᑎᓂᖅ ᓯᕗᓕᖅᑎᒃᓴᒧᑦ, ᒪᓕᒐᓕᐅᖅᑎ ᐊᕐᓇᒃᑲᖅ.  
 
ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): ᓂᕈᐊᒐᒃᓴᓐᖑᖅᑎᑦᑎᕗᖓ ᒥᔅᑕ ᓴᕕᑲᑖᕐᒥᒃ ᓯᕗᓕᖅᑎᐅᑉ 
ᐃᓂᐊᓄᑦ. ᖁᔭᓐᓇᒦᒃ.   
 
ᐃᒃᓯᕙᐅᑕᖅ: ᒥᔅᑐ ᓴᕕᑲᑖᖅ, ᓂᕈᐊᒐᒃᓴᓐᖑᖅᑎᑕᐅᔾᔪᑏᑦ ᐊᖏᖅᐱᐅᒃ?  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑎᑦᑎᔩ. ᐄ, ᐊᖏᖅᑕᕋ. ᒪ’ᓇ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓕᖅᑎᒃᓴᒧᑦ ᓂᕈᐊᒐᒃᓴᓐᖑᖅᑎᑦᑎᓂᖅ. ᒪᓕᒐᓕᐅᖅᑎ ᒥᑭᓐᖑᐊᖅ.  
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. ᐅᖃᖅᑎᑦᑎᔩ, ᓂᕈᐊᒐᒃᓴᓐᖑᖅᑎᑦᑐᒪᕙᕋ ᒪᓕᒐᓕᐅᖅᑎ ᑲᖏᖅᖠᓂᐅᑉ 
ᓂᒋᐊᓄᑦ, ᒥᔅᑕ ᑯᓱᒐᖅ. ᒪ’ᓇ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᓐᓄᓴᐅᔪᒥ ᐃᒃᓯᕙᐅᑕᐅᓂᕋᕈᓐᓇᕆᓐᖓ ᑲᑎᒪᔨᓪᓗ. ᒥᔅᑐ ᑯᓱᒐᖅ, 
ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ? 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐊᖏᖅᐸᕋ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓕᖅᑎᒃᓴᒧᑦ ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᐃᖓᕗᖅ ᓱᓕ. 
ᓂᕈᐊᒐᒃᓴᓐᖑᖅᑎᑦᑎᔪᖃᕐᓂᐊᖅᐸ?  
 
ᒪᒥᐊᓇᖅ. ᖁᔭᓐᓇᒦᒃ. ᓂᕈᐊᒐᒃᓴᓐᖑᖅᑎᑦᑎᔾᔪᑎᓂᒃ ᐱᑕᖃᒃᑲᓐᓂᕈᓐᓃᕐᒪᑦ. ᑕᐃᒪᐃᒻᒪᓪᓗ 
ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᕙᕋ. ᑲᔪᓯᓂᐊᓕᖅᐳᒍᓪᓗ ᑖᒃᑯᐊ ᓂᕈᐊᒐᒃᓴᓐᖑᖅᑎᑕᐅᔪᑦ ᐅᖃᐅᓯᒃᓴᕆᔪᒪᔭᒥᖕᓂᒃ 
ᐱᕕᖃᖁᓪᓗᒋᑦ.  
 
ᐊᑐᓂ ᓂᕈᐊᒐᒃᓴᐅᔪᑦ ᐱᕕᖃᕐᓂᐊᖅᑐᑎᑦ 10 ᒥᓂᒥᒃ ᐅᖃᓪᓚᒍᓐᓇᕐᓗᑎᑦ.  
 
ᐊᒻᒪᓗ ᐅᖃᓪᓚᒃᑎᑕᐅᓂᐊᖅᑐᓯ ᐊᑎᖁᑎᓯ ᐱᒋᐊᕈᑎᖓ ᒪᓕᒡᓗᒍ.  
 
ᑕᐃᒪᐃᒻᒪᑦ, ᓯᕗᓪᓕᖅᐹᒥ ᐊᐱᕆᕙᕋ ᒪᓕᒐᓕᐅᖅᑎ ᒥᔅᑕ ᑯᓱᒐᖅ, ᑲᓄᖓ ᐊᐱᖅᓱᖅᑕᐅᕕᖕᒧᐊᕐᓗᑎᑦ 
ᐅᖃᓪᓚᒍᓐᓇᕐᓂᐊᕋᕕᑦ.  
 
ᒥᔅᑐ ᑯᓱᒐᖅ, ᖃᖓᑐᐃᓐᓇᖅ ᐱᒋᐊᕈᒪᓕᕈᕕᑦ ᐱᕕᖃᖅᑎᓕᖅᐸᒋᑦ. ᒥᔅᑐ ᑯᓱᒐᖅ.  

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ. ᐅᕗᖓ ᐃᖏᑦᑕᕌᖓᒪ ᐊᐱᖅᓱᖅᑕᐅᓂᐊᕐᓂᓐᓂ ᓇᓗᔪᒦᑦᑎᐊᖃᑦᑕᕋᒪ. 
ᖁᔭᓐᓇᒦᒃ, ᑲᑎᒪᔨᐅᖃᑎᒃᑲ. ᖁᔭᓐᓇᒦᒡᓗ ᐱᕕᖃᖅᑎᑕᐅᒐᒪ ᓵᔅᓯᓐᓂ. ᐱᒋᐊᕐᓂᐊᖅᐳᖓ ᖃᐅᔨᓴᐅᑦ ᐃᖏᕐᕋᖕᒪᑦ.  
 
ᓯᕗᓪᓕᕐᒥ ᐅᖃᕈᒪᔪᖓ ᑕᕝᕙᓂ ᐅᓂᒃᑳᕐᓂᐊᕋᒪ ᐅᓂᒃᑳᕈᒪᓚᐅᓐᖏᑕᕋᓗᐊᒻᓂᒃ. ᑕᖅᑭᑦ 7 ᐱᐊᓂᒃᓯᒪᓕᖅᑐᖅ 
ᑲᑎᒪᔨᓐᖑᕋᑉᑕ ᐊᖏᔪᐊᓗᖕᓂᒃ ᐱᔪᒥᓇᖅᑐᐊᓗᖕᓂᒃ ᑕᐅᑐᒃᑑᒐᖃᓚᐅᖅᑐᒍᑦ. ᐊᒡᓛᑦ ᓄᓇᕗᒻᒥᐅᑕᐃᑦ 
ᖁᕕᐊᒃᓴᖅᖢᑎᒃ ᑕᐅᑐᖅᑰᒐᕆᔭᖏᑦ ᑕᑯᔪᒪᔭᖏᓪᓗ ᑕᑯᓂᐊᕐᓂᕋᖅᑕᖏᓪᓗ ᑕᐃᒪᐅᓕᓚᐅᕐᒪᑕ ᐅᕙᒍᑦ 
ᐅᖃᐅᓯᕆᓚᐅᕋᑉᑎᒍ. ᓂᕈᐊᖅᑕᐅᓚᐅᕋᑉᑕ ᐅᖃᓚᐅᕋᑉᑕᐃᓛᒃ ᓄᓇᕗᑦ ᓄᑖᒧᑦ ᑐᕌᖅᑎᐸᓪᓕᐊᔪᒪᓕᕐᓂᕋᖅᖢᑎᒍ. 
ᐊᑐᓚᐅᖅᑕᕗᑦ ᐊᑐᓐᖏᓪᓗᒋᑦ ᓄᑖᒧᑦ ᐱᐅᓂᖅᓴᒧᑦ ᖁᕕᐊᓇᕐᓂᖅᓴᒧᑦ ᓈᓚᖕᓂᖅᓴᒧᑦ ᑐᕌᖅᑐᒥᒃ 
ᐱᓕᕆᐊᖃᕐᓂᐊᓕᓚᐅᕋᑉᑕ. ᒐᕙᒪᒥᓪᓗ ᐱᐅᔪᒥᒃ ᑐᕌᒐᖃᑦᑎᐊᖅᑐᒥᒃ ᓴᖅᑭᑦᑎᓂᐊᕐᓂᕋᖅᖢᑕ. ᖃᐅᔨᒪᔪᖓ 
ᑕᒪᑦᑕᓗᒃᑖᑦᑎᐊᖅ ᑖᑉᓱᒥᖓ ᓱᓕ ᐆᒻᒪᑎᒥᐅᑕᖃᖅᑐᒍᑦ. (ᑐᓵᔨᑎᒍᑦ) ᑭᓯᐊᓂ ᐅᓪᓛᒃ ᑕᒪᓐᓇ 
ᐊᑐᕐᓂᐊᕐᓂᕆᓚᐅᖅᓯᒪᕗᑦ ᑲᔪᓯᔪᓐᓇᓚᐅᓐᖏᑦᑐᖅ ᓯᕗᒃᑲᖅᑕᖅᑎᕗᑦ ᑕᕝᕙᓃᑎᓪᓗᒍ, ᐊᒻᒪᓗ ᑕᐃᓐᓇ 
ᐊᖏᓚᐅᖅᑕᕗᑦ ᐊᑐᕐᓂᐊᕈᑦᑎᒍ ᒫᓐᓇ ᓇᓗᖅᑯᑎᒋᔭᐅᓕᕐᓂᕗᑦ ᐋᖅᑭᒋᐊᕆᐊᖃᖅᑕᕗᑦ ᒫᓐᓇᒫᓐᓇ ᐃᓘᓐᓇᑕ.  
 
ᐊᒃᓱᐊᓗᒃ ᖁᕕᐊᒋᓯᒪᔭᕋ ᒥᓂᔅᑕᕆᔭᐅᓪᓗᖓ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᐊᒻᒪᓗ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᓐᓄᑦ, ᐊᒻᒪᓗ ᖁᕕᐊᓱᒃᑐᖓ ᖃᓄᐃᓕᐅᕐᓂᕆᔭᕗᑦ ᑕᒪᒃᑯᐊ ᐃᖏᕐᕋᑦᑎᐊᖅᓯᒪᖕᒪᑕ 
ᐱᒋᐊᖅᑎᓯᒪᔭᕗᓪᓗ, ᐊᒻᒪᓗ ᑕᕝᕙᓃᑦᑐᓐᓇᖅᖢᖓ ᐃᓱᓕᑦᑎᓗᖓ. ᒫᓐᓇ ᑐᐊᕕᕐᓇᓕᖅᑐᖅ ᐱᓕᒻᒪᒃᓯᒪᓪᓚᕆᒃᑐᓂᑦ 
ᓯᕗᒃᑲᖅᑕᖅᑎᑖᕐᓗᑕ ᓯᕗᓕᖅᑎᐅᑉ ᑎᑎᕋᕐᕕᖓ ᒪᑭᒃᑲᓐᓂᕈᓐᓇᕐᓂᐊᕐᒪᑕ ᐊᒻᒪ ᐅᕙᒍᑦ. ᑕᐃᒪᓐᓇ 
ᐊᔪᕐᓇᖏᓐᓂᖅᓴᐅᖅᑰᕐᒪᑦ ᓄᓇᕗᒻᒧᑦ ᐱᔨᑦᑎᕐᓗᑕ.  
 
ᖃᓄᐃᒻᒪᑦ ᐊᑎᕋ ᓴᕝᕙᖅᐸᕋ? 7 ᑕᖅᑭᐅᑎᓪᓗᒍ ᐅᓄᖅᑐᐊᓘᖅᑰᔨᓚᐅᖅᓯᒪᖕᒪᑕ ᑕᐃᒃᑯᐊ ᓯᕗᓕᖅᑎᒧᑦ ᐃᓕᔪᒃᓴᑦ 
ᐱᔪᒻᒥᖅᓲᖅᑎᐊᓚᐅᖅᓯᒪᓪᓗᑎᒡᓗ ᐊᒻᒪᓗ ᓂᕈᐊᖅᑕᐅᒃᑲᓐᓂᓚᐅᖅᓯᒪᒐᒪ ᑕᐃᔅᓱᒪᓂ ᑕᐃᒃᑯᐊ 
ᐳᐃᒍᓕᖅᓯᒪᔭᕋᓗᐊᒃᑲ ᒐᕙᒪᓕᕆᕈᔪᒃᑐᑦ ᐃᓕᒃᑲᓐᓂᕐᓗᒋᐅᔭᕆᐊᖃᓚᐅᖅᓯᒪᖕᒪᑦ ᑕᐃᔅᓱᒪᓂ. ᐅᑭᐊᒃᓵᒃᑯᑦ 
ᓂᕈᐊᕐᓂᖅᑕᖃᓵᓚᐅᖅᑎᓪᓗᒍ, ᓵᔅᓯᓐᓃᑦᖢᖓ ᐅᒃᐱᕆᔭᒃᑲ ᐃᓕᔅᓯᓐᓄᑦ ᐅᖃᐅᓯᕆᓚᐅᖅᓯᒪᔭᒃᑲ ᑭᓱᓂᒡᓗ 
ᓴᖅᑭᑦᑎᓂᐊᕐᒪᖔᑦ. ᓱᓕ ᑕᒪᒃᑯᐊ ᐊᓯᔾᔨᖏᑦᑐᑦ.  
 
(ᑐᓵᔨᑎᒎᕈᓐᓃᖅᑐᖅ) ᐅᒃᐱᕈᓱᒃᐳᖓ ᓱᓕ ᓴᓐᖏᑎᑉᐸᓪᓕᐊᔭᕆᐊᖃᕐᓂᖓᓂᒃ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᒐᕙᒪᒃᑯᑦ ᐱᓕᕆᖃᑎᒌᖕᓂᕆᔭᖓ, ᐅᖃᖃᑎᒌᖕᓂᕆᔭᖓ. ᐱᓕᕆᖃᑎᒌᒋᐊᖃᕋᓗᐊᕋᑉᑕ ᓄᓇᕗᒻᒥᐅᑎᒍᑦ 
ᐊᒥᓲᓐᖏᑦᑐᑯᓘᒐᑦᑕ ᐱᕙᓪᓕᐊᔪᓕᕆᓂᕐᒧᑦ ᐃᓄᐃᑦ ᓇᖕᒥᓂᖃᕐᓂᕆᔭᖏᑦ ᐱᕚᓪᓕᖁᓪᓗᒋᑦ, ᐃᓄᐃᑦ 
ᐃᒡᓗᑭᒃᓴᕐᓂᕆᔭᖏᓐᓂᒃ ᐱᓕᕆᐊᖃᕐᓗᑕ. ᐱᓕᕆᖃᑕᐅᖃᑦᑕᓚᐅᖅᓯᒪᒐᒪ ᑐᑭᒧᐊᒃᑎᑦᑎᔨᐅᓪᓗᖓ ᑲᑐᔾᔨᖃᑎᒌᓄᑦ 
ᑐᑭᓯᐅᒪᔪᖓ ᖃᓄᖅ ᑲᑐᔾᔨᖃᑎᒌᑦ ᐱᓕᕆᖃᑎᒋᓗᒋ ᓯᕗᒧᒃᐸᓪᓕᐊᔪᓐᓇᕐᒪᖔᑉᑕ.  
 
ᐅᒃᐱᕈᓱᒃᐳᖓ ᓱᓕ ᑕᒪᒃᑯᐊ ᐃᓄᐃᑦ ᓴᓇᓕᖅᐸᓪᓕᐊᔭᕆᐊᖃᕐᓂᖏᑦ ᒐᕙᒪᒥᑦ ᑎᑎᕋᖅᓯᒪᔪᖅ 23 ᒪᓕᒡᓗᒍ, 
ᐱᕙᓪᓕᐊᔭᕆᐊᓖᑦ, ᐊᒻᒪ ᕿᒥᕐᕈᒃᑲᓐᓂᕆᐊᖃᖅᑐᒍᑦ ᑕᒪᓐᓇ ᐃᓄᐃᑦ ᓄᓇᕗᒻᒥ ᓇᖕᒥᓂᖃᕐᓂᕐᒧᑦ ᒪᓕᒐᐅᔪᖅ 
ᐃᓄᖕᓂᒃ (ᑐᓵᔨᑎᒍᑦ) ᑳᓐᑐᕌᖃᖅᑐᑦ, ᓇᖕᒥᓂᖃᖅᑐᓪᓗ (ᑐᓵᔨᑎᒎᕈᓐᓃᖅᑐᖅ) ᐱᕙᓪᓕᐊᔭᕆᐊᖃᕐᒪᑕ. ᐃᒻᒪᖄ 
ᐃᓚᔭᕆᐊᖃᕋᓱᒋᔭᒃᑲ ᑕᕝᕙᓂ ᑐᓵᖃᑦᑕᖅᖢᑕ ᐅᖃᖅᑐᓂᒃ ᐃᓄᐃᑦ ᓴᓇᔪᒪᔪᑦ ᓄᓇᓕᖕᓂᒥᓃᖏᓐᓇᕈᒪᔪᓪᓗ 
ᑕᐃᑯᖓ ᓄᓇᒋᓐᖏᑕᕋᓗᐊᖓᓄᑦ ᐊᐅᓪᓚᕆᐊᖃᖅᐸᒃᑐᑎᑦ. ᒪᓕᒐᓕᐅᖅᑎᐅᔪᒍᑦ ᒪᓕᒐᕐᓂᒃ 
ᒪᓕᒃᓴᕆᐊᖅᑐᑐᐃᓐᓇᖏᑦᑐᒍᑦ. ᒪᓕᒐᓕᐅᖅᑎᐅᔪᒍᑦ ᑕᒪᒃᑯᐊ ᐋᖅᑭᒍᓐᓇᖅᑕᕗᑦ. 
 
(ᑐᓵᔨᑎᒍᑦ) ᐅᒃᐱᒋᔭᖃᕆᕗᖓ ᑕᒪᒃᑯᐊ ᐱᓕᕆᐊᓐᖑᖅᑎᑕᐅᓯᒪᔪᑦ ᕿᓂᒃᑲᓐᓂᕐᓗᑕᓗ ᐃᓄᐃᑦ ᐃᖅᑲᓇᐃᔭᖅᑏᑦ 
ᐅᓄᖅᓯᕙᓪᓕᐊᓂᐊᕐᒪᑕ ᐊᖓᔪᖅᑲᐅᑎᐅᓪᓗ ᐃᓂᖏᓐᓄᑦ ᐃᓕᐅᖅᑲᕐᓗᒋᑦ ᐊᒻᒪ ᑕᒪᓐᓇ ᑕᑯᔪᒪᔭᕋ 
ᓴᐳᒻᒥᐅᓯᖅᑕᐅᓯᒪᓂᐊᕐᒪᑕ ᐅᓪᓗᒥᒧᑦ ᑎᑭᖦᖢᒍ ᓴᖅᑭᑎᓯᒪᔭᕗᑦ.  

ᓱᓕᓗᑕ ᐅᖃᕈᑦᑕ ᑐᓴᐅᒪᖃᑎᒌᒃᓯᒪᓐᖏᑦᑐᒍ ᒐᕙᒪᒃᑯᑦ ᐃᓗᐊᓂ ᓯᕗᓕᖅᑎᐅᑉ ᑎᑎᕋᕐᕕᐊᓂ, ᒪᓕᒐᓕᐅᖅᑏᑦ, 
ᐊᒻᒪᓗ ᐱᓕᕆᕝᕖᑦ ᐊᐅᓚᑦᑎᔨᐅᖃᑦᑕᖅᑐᑦ ᓄᓇᕗᒻᒥ ᐱᕙᓪᓕᐊᔪᓂᒃ. ᑕᒪᒃᑯᐊ ᒪᑐᐃᒃᑲᓐᓂᕆᐊᖃᕐᓂᐊᖅᑕᕗᑦ 
ᑲᑉᐱᐊᓱᓐᖏᓪᓗᑕ ᐅᖃᖃᑎᒌᖃᑦᑕᕈᓐᓇᕐᓂᐊᕋᑦᑕ. 
 
ᐊᒻᒪᓗ ᓄᓇᕗᑦ ᒐᕙᒪᒃᑯᓐᓂᑦ ᐃᖅᑲᓇᐃᔭᕐᓗᓂ ᖁᕕᐊᓇᕆᐊᓕᒃ ᐅᐱᒋᓗᒍᓗᒍ, ᐅᐱᒍᓱᓪᓗᑕᓗ. ᑕᑯᔪᒪᔪᖓ 
ᓄᓇᕗᑦ ᒐᕙᒪᒃᑯᓐᓂᑦ ᐃᖅᑲᓇᐃᔭᕐᓗᑎᒃ ᐃᓄᐃᑦ ᐊᒻᒪᓗ ᓄᓇᕗᒻᒥᐅᑦ ᐅᐱᓪᓗᑎᒃ.  
 
(ᑐᓵᔨᑎᒎᕈᓐᓃᖅᑐᖅ) ᑕᑯᔪᒪᔪᖓᐃᓛᒃ ᐱᓕᕆᖃᑎᒌᑦᑎᐊᕐᓂᕐᒥᑦ ᐊᕕᒃᑐᖅᓯᒪᔪᓂᑦ ᓄᓇᓕᖕᓂ ᓄᓇᕗᓗᒃᑖᕐᒥ, 
ᐃᒃᑯᐊ ᑭᕙᓪᓕᖅ, ᐅᑯᐊ ᕿᑎᕐᒥᐅᑦ, ᐃᒃᑯᐊ ᕿᑭᖅᑖᓗᖕᒥᐅᑦ ᑕᐃᒪᓐᓇᐃᓕᐅᕈᑎᓐᖏᓐᓂᖅᓴᐅᓗᑕ 
ᓄᓇᕗᒻᒥᐅᑕᐅᒐᑉᑕ. ᐊᕕᒃᑐᖅᓯᒪᓂᖅᐳᑦ ᓴᓐᖐᔪᑎᒋᓇᔭᓐᖏᒃᑲᓗᐊᕋᑉᑎᖑ, ᓴᓐᖏᔪᑎᖏᔭᕆᐊᖃᕋᓗᐊᕋᑉᑎᒍ 
ᓄᓇᕗᒻᒥᐅᑕᐅᓂᖅᐳᑦ ᒪᓕᒡᓗᒋᑦ.  
 
ᐅᒃᐱᕈᓱᒃᑲᒪ ᐃᓐᓇᖅᐳᑦ ᓱᓕ ᐊᖏᕐᕋᕆᐊᖃᖅᑐᑦ. ᑐᓴᖅᑎᑕᐅᔭᕆᐊᖃᓕᖅᑐᒎᒐᓗᐊᖅ ᓇᓃᓕᖅᐱᑕ ᑕᕝᕙᓂ. 
ᓇᓃᓕᖅᐱᑕ ᑖᓐᓇ ᐱᓕᕆᐊᕆᔭᑉᑎᓐᓂ. 7 ᑕᖅᑮᑦ ᐊᓂᒍᐊᓂᖕᒪᑕ. ᑕᒪᒃᑯᐊ ᓇᓃᓕᕐᒪᖔᑦᑕ 
ᑐᓴᖅᐸᓪᓕᐊᔭᕆᐊᖃᓕᖅᑕᕗᑦ.  
 
ᐱᐊᓂᒋᐊᖃᖅᑕᕗᑦ ᑕᒪᓐᓇ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᐃᑲᔪᖅᑕᐅᓗᒃᑖᕐᓗᓂ ᐃᓕᓐᓂᐊᖅᑐᓕᕆᔨᓄᑦ, 
ᒪᓕᒐᓕᐅᖅᑎᓗᒃᑖᓄᑦ, ᐊᒡᓛᑦ ᐃᓕᓐᓂᐊᖅᑐᓕᕆᔨᓄᑦ ᓄᓇᓕᓗᒃᑖᓂᒃ ᑲᑐᔾᔨᖃᑎᒌᖏᓗ ᐃᓄᐃᑦ 
ᑲᑐᔾᔨᖃᑎᒌᖏᓐᓂᒃ.  
 
ᑕᒪᒃᑯᐊ ᑕᑯᔪᒪᔭᒃᑲ ᑕᐃᒃᑯᐊ ᐅᖃᐅᓯᕗᑦ ᒪᓕᒐᖏᑦ ᒪᓕᒃᖢᒋᑦ. ᖃᐅᔨᒪᔪᖓ ᐋᕈᓛᖅ ᐊᒥᓱᓂᒃ 
ᐱᓕᕆᐊᖃᓚᐅᖅᑐᑦ ᐊᒃᓱᕉᑎᒋᑉᓗᓂᐅᒃ ᑕᒪᓐᓇ ᐅᖃᐅᓯᓕᕆᓂᖅ ᓄᖅᑲᕆᐊᖃᓐᖏᑕᕗᑦ ᑲᔪᓯᑎᑦᑐᓐᓇᖅᑕᕗᑦ.  
 
ᑖᒃᑯᐊ ᐊᒃᓱᕉᑎᒋᓚᐅᖅᑕᒃᑲ ᑕᐃᑉᓱᒪᓂ ᓱᓕ ᐊᒃᓱᕉᑎᒋᕙᒃᑲ. ᖃᐅᔨᒪᔪᖓ ᐅᖃᖃᑎᒋᖃᑦᑕᖅᖢᓯ 
ᑲᑎᒪᖃᑎᒌᒃᖢᑕᓗ ᑕᒪᒃᑯᐊ ᐃᓕᑉᓯᑦᑕᐅᖅ ᐊᒃᓱᕉᑎᒋᔭᓯ. 
 
(ᑐᓵᔨᑎᒍᑦ) ᑭᓯᐊᓂ ᑭᓱᓗᒃᑖᑦ ᐊᓯᔾᔨᖅᓯᒪᓕᕐᒪᑕ. 7 ᑕᖅᑮᑦ ᐊᓂᒍᖅᓯᒪᓕᖅᑐᑦ. ᓂᕆᐅᓐᓂᕆᓚᐅᖅᑕᒃᑲ 
ᓂᕆᐅᓐᓂᕆᓚᐅᖅᑕᓯᓗ. ᑕᐃᒃᑯᐊ ᐅᑎᖅᑎᑦᑐᓐᓇᓐᖏᑕᕗᑦ ᒫᓐᓇ ᓇᓗᖅᑯᑎᒋᔭᐅᔪᓐᓃᕐᓂᐊᖅᑐᖅ ᓯᕗᓕᖅᑎᐅᑉ 
ᑎᑎᕋᕐᕕᐊ ᐊᒻᒪᓗ ᓄᓇᑦᑎᓐᓄᑦ ᐅᑎᕐᓗᑕ ᐅᖃᕈᓐᓇᖅᑐᒍᑦ ᑕᕝᕙ ᓄᓇᕗᑦ ᒐᕙᒪᒃᑯᑦ ᐃᒪᐃᓕᐅᖅᐳᑦ 
ᐱᐅᓂᖅᓴᒥᒃ ᐃᓅᓯᖃᓕᕈᓐᓇᕐᓂᐊᕋᑦᑕ ᑎᓴᒪᓂᑦ ᐊᕐᕌᒍᓂᑦ ᐊᒡᒋᖅᑐᓂᒃ. ᐅᕝᕙᐅᕗᑦ ᐃᖅᑲᓇᐃᔮᑦ, ᐅᕝᕙ 
ᐃᒡᓗᐃᑦ, ᐅᕝᕙ ᐃᓐᓇᐃᑦ ᓄᓇᑦᑎᓐᓂᑦ ᑲᒪᒋᔭᐅᔪᑦ. ᓱᓕ ᑕᐃᒪᓐᓇ ᐅᖃᕈᓐᓇᖅᑐᒍᑦ.  
 
7-ᓄᑦ ᑕᖅᑭᓄᑦ ᐃᖅᑲᓇᐃᔭᖅᓯᒪᓕᕋᑦᑕ ᐊᒻᒪᓗ ᖃᐅᔨᒪᔭᐅᔾᔫᒥᓕᖅᑐᖓ ᐃᓕᔅᓯᓐᓄᑦ ᖃᓄᖅ 
ᐃᖅᑲᓇᐃᔭᖃᑦᑕᓂᕆᔭᕋ, ᐹᒐ ᒪᑐᐃᖓᐃᓐᓇᐅᔭᖅᑐᖅ ᑐᓴᐅᒪᖃᑎᒌᑦᑐᑕᓗ. ᑭᓯᐊᓂ ᑕᖅᑭᓂᑦ 7-ᓂᑦ 
ᑕᑯᓯᒪᓐᖏᓐᓇᒪ, ᓇᓗᓈᕿᓇᑐᐃᓐᓇᓕᖅᑐᖅ ᐊᕕᒃᑐᖅᓯᒪᓕᖅᑐᑕᓗ, ᐃᓛᓐᓂᒃᑯᓪᓗ ᓂᓐᓂᐅᖅᐸᓕᖅᑐᑕ. 
ᑕᒪᒃᑯᓂᖓ ᑕᑯᒍᒪᓐᖏᑦᑐᒍᑦ.  
 
ᐅᓇ ᒪᓕᒐᓕᐅᕐᕕᒃ ᐊᕕᑦᑐᖅᓯᒪᓂᕐᒥᑦ ᑐᑭᖃᓐᖏᒻᒪᑦ. ᐊᔾᔨᒌᑦᑐᒍᑦ ᑭᒡᒐᖅᑐᐃᓪᓗᑕ ᓄᓇᑦᑎᓐᓂᑦ 
ᐊᐅᓚᑦᑎᔪᓐᓇᕐᓂᐊᕋᑦᑕ ᑕᐃᒃᑯᐊ   

ᑭᒡᒐᖅᑐᕐᓗᒋᑦ ᐊᒻᒪᓗ ᐅᑉᐱᕆᔭᖏᑦ ᑐᓐᖓᕕᒋᓗᒋᑦ. ᑕᐃᒪᐃᒻᒪᑦ ᑕᒪᐅᓐᖓᖅᑎᑕᐅᓚᐅᖅᑐᒍᑦ. 
ᓯᕗᒃᑲᖅᑕᖅᑎᒋᔭᐅᔪᓐᓇᖅᑐᖓ ᓯᕗᓕᖅᑎᐅᓗᖓ ᑕᐃᒃᑯᐊ ᐅᑉᐱᕆᔭᕗᑦ ᐃᓱᒪᒋᔭᕗᓪᓗ 
ᐱᓐᖑᖅᑎᑦᑐᓐᓇᕐᓂᐊᕋᒃᑭᑦ ᑲᑐᔾᔨᓗᑕ ᑕᒪᒃᑯᐊ ᐱᕙᓪᓕᐊᑎᑦᑐᓐᓇᕐᓂᐊᖅᑕᕗᑦ ᑲᑐᔾᔨᓗᑕᓗ. ᑕᐃᓐᓇ ᐅᒥᐊᕐᔪᐊᖅ 
ᐃᖏᕐᕋᑦᑎᐊᕈᓐᓇᕐᓂᐊᖅᑐᖅ ᒪᓪᓕᕋᓗᐊᖅᑎᓪᓗᒍ. ᖁᓛᓂᑦ ᐊᑖᓅᓐᖏᑦᑐᖅ, ᐊᑖᓂᑦ ᖁᓛᓅᓐᖏᑦᑐᕐᓗ, ᑭᓯᐊᓂ 
ᑲᑐᔾᔨᓗᑕ ᓯᕗᒃᑲᖅᑕᖅᑎᖃᕆᐊᖃᖅᑐᒍᑦ ᓯᕗᓕᖅᑎᓪᓚᕆᐅᒍᓐᓇᖅᑐᒥᒃ, ᐊᔭᐅᖅᑐᐃᔪᓐᓇᖅᑐᒥᒃ, 
ᐃᓱᕋᖅᓯᕕᐅᔪᓐᓇᖅᑐᕐᓗ ᑕᑯᔪᒪᔭᕗᑦ ᓄᓇᕗᒻᒥ ᑕᐃᓐᓇ ᐃᓱᒪᒋᓗᑎᒃᑯ.  
 
ᖃᓄᖅ ᐊᐅᓚᑦᑎᖃᑦᑕᕐᓂᕋ ᖃᐅᔨᒪᒐᔅᓯᐅᒃ ᑕᕝᕙᐅᕗᖅ, ᑕᐃᒪᓐᓇ ᑕᒪᑐᒧᖓ ᐊᖏᖅᓯᒪᕗᖓ ᒪᑐᐃᖓᓗᖓ, 
ᐃᓚᐃᓐᓈᕆᓐᖏᓪᓗᖓ, ᓇᑭᓐᖔᕋᓗᐊᕈᕕᑦ ᑕᒪᒃᑯᐊᓕᒫᑦ.  
 
ᖁᔭᓐᓇᒦᒃ ᐱᕕᖃᖅᑎᑕᐅᓐᖑᐊᑕᖅᓯᓐᓇᕋᒪ, ᓂᓪᓕᕈᓐᓇᖅᑎᑕᐅᒐᒪ. ᓈᒻᒪᔅᓯᑉᐸᓪᓗ ᐊᐱᖅᑯᑎᔅᓴᖃᕈᔅᓯ 
ᐊᑐᐃᓐᓇᐅᓂᐊᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑐ ᑯᓱᒐᖅ. ᒫᓐᓇ ᑲᔪᓯᓂᐊᖅᑐᒍᑦ. ᒫᓐᓇ ᑎᓕᐅᕈᒪᔭᕋ ᒪᓕᒐᓕᐅᖅᑎ ᓇᑦᓯᖅ 
ᑕᑲᓄᖓ ᐊᐱᖅᓱᖅᑕᐅᕕᖕᒧᐊᕐᓗᓂ ᐅᖃᐅᓯᒃᓴᕐᓂᒃ ᐅᖃᕈᓐᓇᕐᓂᐊᕋᕕᑦ.  
 
ᒥᔅᑐ ᓇᑦᓯᖅ, ᖃᖓᑐᐃᓐᓇᖅ ᐱᒋᐊᕈᓐᓇᓕᕈᕕᑦ ᐱᒋᐊᖁᔪᖅ. ᒥᔅᑐ ᓇᑦᓯᖅ. 
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᑕᑯᒍᕕᑦ ᑕᕐᕋᓕᑭᑖᓂᑦ ᐃᒋᓐᓂᐊᖅᑲᓯᐅᒃ.  
 
>>ᐃᓪᓚᖅᑐᑦ 
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᕈᒪᓪᓗᒍ ᑑᓂ ᐋᖁᐊᖅ ᐊᐱᕆᕋᑖᕐᒪᖓ ᑕᕝᕗᖓ ᓯᕗᓕᖅᑎᒃᓴᒧᑦ 
ᐃᖏᑦᑐᓐᓇᕐᒪᖔᕐᒪ.  
 
“Mr. Speaker”-ᓚᒋᐊᖃᑦᑕᕋᒃᑭᑦ ᒪᒥᐊᓇᖅ.  
 
(ᑐᓵᔨᑎᒍᑦ) ᐃᒃᓯᕙᐅᑖᖅ, ᐅᓪᓗᒥ ᐅᖃᓪᓚᕆᑉᐳᖓ ᐊᔅᓱᕈᕐᓂᐊᕐᓂᕋᕐᓗᖓ ᐃᓕᔅᓯᓐᓄᑦ ᐊᒻᒪᓗ ᑲᑐᔾᔨᖃᑎᖃᕐᓗᖓ 
ᓂᕈᐊᖅᑎᒋᓯᒪᔭᔅᓯᓐᓂᑦ, ᐊᐅᓚᑦᑎᖃᑎᒋᔭᔅᓯᓐᓂᑦ, ᐃᓄᐃᑦ ᑎᒥᖁᑎᖏᓐᓂᑦ, ᐊᒻᒪᓗ ᓇᒻᒥᓂᖃᖅᑎᒋᔭᔅᓯᓐᓂᑦ. 
ᓇᓗᓇᖅᑐᒦᑎᓪᓗᑕ ᑲᑐᔾᔨᖃᑎᒌᑦᑕᕆᐊᖃᕋᑦᑕ ᐱᓕᕆᐊᕆᓗᒋᓪᓗ ᐊᔾᔨᒌᓐᖏᑦᑐᓂᒃ ᐃᓱᒪᖃᕐᓂᕗᑦ ᖃᓄᖅ 
ᓯᕗᒧᒐᓱᒍᓐᓇᓂᑦᑎᓐᓂᒃ ᑐᕌᒐᕆᔪᒪᔭᑦᑎᓐᓄᑦ ᑕᑯᔪᒪᔭᑦᑎᓂᓪᓗ.  
 
ᑐᕌᒐᑦᑎᓐᓄᑦ ᐊᖅᑯᑕᐅᓂᐊᖅᑐᖅ ᐊᔾᔨᒌᑦᑕᐃᓐᓇᑉᐸᔾᔮᓐᖏᑦᑑᒐᓗᐊᖅ, (ᑐᓵᔨᑎᒎᕈᓐᓃᖅᑐᖅ) ᖃᓄᐃᓐᖏᑦᑐᖅ. 
(ᑐᓵᔨᑎᒍᑦ) ᐊᔾᔨᒌᓐᖏᑦᑐᐃᓐᓇᐅᒐᑦᑕ ᐊᔾᔨᒌᓐᖏᑦᑐᓂᓪᓗ ᐃᓱᒪᖃᐅᖅᓱᑕ. ᑭᓯᐊᓂ ᑐᕌᒐᕗᑦ 
ᐊᖅᑯᓯᐅᕆᕙᓪᓕᐊᓂᖅ ᓴᖅᑭᑦᑐᒪᔭᑦᑎᓐᓄᑦ. ᑕᒪᕐᒥᒃ ᐊᕕᑦᑐᖅᓯᒪᓂᐅᔪᑦ ᓄᓇᕗᒥ ᐱᒻᒪᕆᐅᒻᒪᑕ. ᓄᓇᕗᒻᒥᐅᑦ 
ᑕᑯᔪᒪᔭᖏᑦ ᐊᕕᑦᑐᖅᓯᒪᓂᖏᑎᒍᑦ ᐊᔾᔨᒌᑉᐸᓐᖏᒻᒪᑕ ᐊᓯᖃᕋᑎᓪᓗ.  
 
ᐃᓕᖅᑯᓯᖃᕋᑦᑕ, ᐅᖃᐅᓯᕗᓪᓗ ᑐᓐᖓᕕᒋᓪᓗᑎᒍ. (ᑐᓵᔨᑎᒎᕈᓐᓃᖅᑐᖅ) ᐊᒻᒪ ᐅᖃᐅᓯᕗᑦ ᐊᓯᐅᔨᔾᔮᓐᖏᑕᕗᑦ. 
ᑖᒃᑯᐊ ᐅᕙᑦᑎᓐᓄᑦ ᑲᑎᑦᓯᖃᑦᑕᖅᑐᐃᑦ ᐃᓅᓯᕗᑦ ᐊᔾᔨᒌᓐᖏᒃᑲᓗᐊᖅᖢᑎᒃ, ᕿᑎᕐᒥᐅᓪᓗ, ᕿᑭᖅᑖᓗᖕᒥᐅᓪᓗ 
ᑭᕙᓪᓕᕐᒥᐅᓪᓗ ᐅᖃᐅᓯᕗᑦ ᓴᓐᖏᔫᖕᒪᑦ. ᑖᓐᓇ ᐊᑕᐅᓯᐅᔾᔪᑎᒋᒐᑦᑎᒍᑦ, ᐃᒃᓯᕙᐅᑕᖅ. 

(ᑐᓵᔨᑎᒍᑦ) ᑐᕌᒐᕗᑦ ᐊᔾᔨᒌᑦᓯᐊᖅᑐᑯᓘᓚᐅᖅᓯᒪᓂᐊᓐᖏᑦᑑᒐᓗᐊᑦ, ᑭᓯᐊᓂ ᑕᒪᒃᑯᐊ ᐊᔾᔨᒌᓐᖏᓐᓂᕗᑦ 
ᐱᓕᕆᐊᒋᒋᐊᖃᕋᑦᑎᒋᑦ ᑐᑭᓯᐅᒪᓪᓗᑕᓗ ᓴᓐᖏᔪᒥᒃ ᒪᑭᒪᔾᔪᑎᒃᓴᓕᐅᕐᓂᐊᕈᑦᑕ ᓄᓇᖃᖅᑐᓄᑦ ᓄᓇᕗᒥ. ᒐᕙᒪᒃᑯᑦ 
ᐃᒻᒥᒃᑯᑐᐊᖅ ᐱᔪᓐᓇᓐᖏᒻᒪᑕ. ᒐᕙᒪᒃᑯᑦ ᑲᒪᒋᔭᒃᓴᖃᕐᒪᑕ ᓄᐃᑦᓯᔪᓐᓇᖁᓪᓗᒋᑦ ᐱᒻᒪᕆᐅᑎᓂᒃ ᐃᓅᓯᓕᕆᓂᕐᒧᑦ  
ᐱᓕᕆᐊᒃᓴᐅᔪᓂᒃ ᓲᕐᓗ ᐋᓐᓂᐊᖅᑕᐃᓕᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ. ᑭᓯᐊᓂ ᒐᕙᒪᐅᓗᑕ ᑲᒪᒋᔭᒃᓴᖃᕐᒥᒐᑦᑕ 
ᓴᖅᑭᑦᑎᕙᓪᓕᐊᓂᕐᒥᒃ ᐊᑐᐊᒐᕐᓂᒃ ᓯᕗᒧᕈᑕᐅᔪᓐᓇᖅᑐᓂᒃ ᒪᑭᒪᔾᔪᑎᒃᓴᓕᐅᕐᓂᕐᒧᑦ ᐊᒻᒪᓗ ᓴᓐᖏᔪᓂᒃ 
ᓇᖕᒥᓂᖁᑎᖃᐅᑦᑎᐊᖅᑐᒥᒃ. ᒐᕙᒪᒃᑯᑦ ᐊᖅᑯᑕᐅᔭᕆᐊᖃᕐᒪᑕ ᐊᒃᑐᐃᓂᖅᓴᒧᑦ ᐱᔪᒥᒃ ᐃᓄᖁᑎᑦᑎᓐᓄᑦ, 
ᑐᓗᖅᓯᒪᐅᑎᐅᓐᖏᓪᓗᓂ. 
 
ᑕᖅᑭᑦ ᑎᓴᒪᐅᔪᖅᑐᑦ ᐊᓂᒍᓵᖅᑐᓂ ᖃᐅᔨᓯᒪᕗᖓ ᑐᓴᖅᓯᒪᓪᓗᖓᓗ ᐃᓱᒫᓘᑎᖏᓐᓂᒃ ᒪᓕᒐᓕᐅᖅᑎᐅᖃᑎᑦᑕ 
ᑕᒡᕙᓂ ᐃᒡᓗᒥ, ᑭᑐᓂᒃ ᐱᒻᒪᕆᐅᓇᓱᒋᔭᒥᓐᓂᒃ ᓄᓇᓕᒥᓄᓪᓗ. ᓇᐅᑦᓯᖅᑐᖅᓯᒪᕗᖓ ᐊᐃᑦᑖᕈᓱᒃᑐᖓ ᒐᕙᒪᒃᑯᑦ 
ᐱᓕᕆᖃᑎᖃᑦᑎᐊᕈᒪᔫᔮᓐᖏᓐᓂᖏᓐᓂᒃ ᐅᕙᑦᑎᓐᓂᒃ ᐃᓄᐃᓪᓗ ᓯᕗᓕᖅᑎᖏᓐᓂᒃ. ᑲᑎᖃᑎᖃᕈᒪᒐᑎᒡᓘᓐᓃᑦ 
ᓯᕗᓕᖅᑎᓂᒃ ᐅᖃᐅᓯᖃᕐᓗᑎᒃ ᖃᓄᖅ ᒐᕙᒪᒃᑯᑦ ᐱᕙᓪᓕᐊᔪᓐᓇᕐᒪᖔᑕ ᓄᓇᕗᒻᒥᒃ ᐱᔭᕆᐊᑐᔪᓂᒃ ᑭᐳᒃᓯᔪᓂᒃ 
ᐱᓇᓱᐊᒐᖏᑕ ᒪᓕᒐᓕᐅᖅᑎᐅᔪᓄᑦ ᑕᒡᕙᓂ ᐃᒡᓗᒥ. 
 
ᖃᐅᔨᓯᒪᕗᖓ ᒪᐅᖓᑐᐃᓐᓇᖅ ᐱᔪᓂᒃ, ᓇᐅᑦᓯᖅᑐᖅᓯᒪᓪᓗᖓ 8,600 sq km-ᒥᒃ ᐃᑎᑎᒋᔪᒥᒃ ᑕᕆᐅᕐᒥᒃ 
ᑭᓱᒃᓴᖃᐅᑦᑎᐊᖅᑐᒥᒃ ᐱᔭᐅᑐᐃᓐᓇᖅᐸᒃᑐᓂᒃ ᑐᓂᔭᐅᓪᓗᑎᒡᓗ ᑎᒥᐅᔪᓄᑦ ᐊᓯᖏᓐᓄᑦ ᐊᕙᑎᒥᒃ 
ᓴᐳᓐᓂᐊᖅᑎᐅᔪᓄᑦ ᓵᓚᒃᓴᕋᓱᒋᐊᖃᕋᑎᒡᓘᓐᓃᑦ ᒐᕙᒪᒃᑯᓐᓂᒃ ᐃᓄᐃᓪᓗ ᑎᒥᖁᑎᖏᓐᓂᒃ.  
 
ᖃᐅᔨᓯᒪᓐᖏᓚᖓ, ᑕᑯᓯᒪᓐᖏᓚᖓ ᑖᓐᓇ ᒐᕙᒪᐅᔪᖅ ᐊᐃᕙᐅᑎᖃᖅᑎᓪᓗᒍ ᒐᕙᒪᑐᖃᒃᑯᓐᓂᑦ 
ᐋᖅᑭᒃᓱᐃᔪᒫᓐᓂᐊᖅᑎᓪᓗᒋᑦ ᐅᖅᓱᐊᓗᒃᑐᓂᕐᒧᑦ ᑖᒃᓰᔭᐃᑎᑦᑎᓂᕐᒥᒃ ᐊᒃᑐᐃᓂᕐᓗᓚᖓᑎᓪᓗᒍ ᓄᓇᖃᖅᑐᓗᒃᑖᓂᒃ 
ᓄᓇᕗᒥ. ᐅᖃᖅᑎ, $467-ᖑᖕᒪᑦ ᐃᓄᖕᒧᑦ ᐊᑕᐅᓯᕐᒧᑦ ᐊᑭᓕᐅᑕᐅᓇᔭᖅᑐᖅ ᒪᓕᒃᖢᒋᑦ $15 ᒥᓕᐊᓐᓂᒃ 
ᐊᑭᓕᒃᓴᖃᖅᑎᑕᐅᓇᔭᕐᓂᕗᑦ ᒐᕙᒪᑐᖃᒃᑯᓐᓄᑦ. 
 
ᓇᐅᑦᓯᖅᑐᖅᓯᒪᕙᒃᑲ ᒐᕙᒪᒃᑯᑦ ᐱᔪᒪᑦᓯᐊᖅᑑᔭᕋᑎᒃ ᐅᖃᐅᓯᖃᕆᐊᒥᒃ ᐱᓗᐊᓕᕐᓂᖏᑕ ᐊᖏᕐᕋᒥ 
ᐱᓂᕐᓗᖕᓂᐅᕙᒃᑐᓂᒃ ᐊᕐᓇᑦᑎᓐᓂᒃ ᓄᑕᖅᑲᓂᒡᓗ. ᑕᒪᓐᓇ ᓈᒻᒪᓐᖏᒻᒪᕆᒃᑐᖅ. ᐊᓯᔾᔨᕆᐊᖃᖅᑕᕗᑦ.  
 
ᑐᓴᖅᓯᒪᕗᖓ ᑕᒡᕙᓂ ᐃᒡᓗᒥ ᒪᓕᒐᓕᐅᖅᑎᓂᒃ ᑕᑯᔪᒪᓂᕋᖅᑐᑎᒃ ᒐᕙᒪᐅᔪᒥᒃ ᐃᓚᓕᐅᕆᓂᕐᒥᒃ 
ᓴᖅᑭᐸᓪᓕᐊᓂᐅᔪᒥᒃ ᐱᕈᖅᐸᓪᓕᐊᔪᒥᓪᓗ ᐅᔭᕋᒃᑕᕆᐊᕐᓂᐅᔪᒥᒃ ᓄᓇᕗᒥ ᐊᐱᕆᑎᓪᓗᒋᑦ 
“ᖃᓄᐃᓕᐅᓐᓂᐊᖅᐱᓯᓪᓕ ᐱᓕᒻᒪᒃᓴᖅᑕᐅᖁᓪᓗᒋᑦ ᓄᓇᕗᒻᒥᐅᑦ ᑕᒪᒃᑯᓂᖓ ᐊᑐᐃᓐᓇᐅᑦᓯᐊᓕᕋᓗᐊᖅᑐᓂᒃ 
ᓯᕗᕋᑦᑎᓐᓂ?” ᑕᒪᒃᑯᐊ ᐱᕕᖃᕈᑎᐅᔪᓐᓇᖅᑐᑦ ᐊᒃᓱᐊᓗᒃ ᐃᑲᔪᕐᓂᖃᕋᔭᕐᒪᑕ ᐅᓄᖅᑐᓂᒃ ᐃᖅᑲᓇᐃᔭᓐᖏᑦᑐᓂᒃ 
ᓄᓇᖃᖅᑑᔪᓂᒃ ᒐᕙᒪᖃᕐᕕᐅᓐᖏᑦᑐᓂ. ᑐᓴᖅᓯᒪᓐᖏᓚᒍᑦ ᐸᕐᓇᐅᑎᒃᓴᓂᒃ. ᑕᒪᓐᓇ ᓈᒻᒪᓐᖏᓪᓗᐊᕕᖕᒪᑦ.  
 
ᑕᐃᒪᐃᑦᓱᒪᓚᐅᔾᔭᓐᖏᓇᑦᑕ ᓂᕈᐊᖅᑕᐅᓇᓱᑦᑎᓪᓗᑕ ᑕᒡᕗᖓ ᐃᒡᓗᒧᑦ. ᐱᕕᑭᑦᑑᓪᓗᑕ ᑭᓐᖒᒪᔭᐅᔪᓪᓗ 
ᐊᖏᔪᒻᒪᕆᐅᓪᓗᑎᒃ. ᐅᕙᒍᓪᓗ ᐱᓕᕆᔭᕆᐊᖃᖅᐳᒍᑦ ᓯᕗᒧᐊᕆᐊᕐᓂᕐᒧᑦ ᐊᑕᐅᑦᓯᒃᑯᑦ. ᐱᓕᕆᖃᑎᒌᓐᓂᒃᑯᑦ 
ᒐᕙᒪᐅᒐᑦᑕ ᐊᖏᖃᑎᒌᒃᐸᖕᓂᒃᑯᑦ. ᐊᖏᖃᑎᒌᒃᐸᖕᓂᖅ ᑭᓯᐊᓂ ᐱᕈᖅᐸᓪᓕᐊᒍᓐᓇᕐᒪᑦ ᐅᖃᖃᑎᒌᒃᐸᖕᓂᒃᑯᑦ 
ᐊᑐᓂ, ᓈᓚᒃᐸᖕᓂᒃᑯᑦ, ᐃᓕᓐᓂᐊᕐᓂᒃᑯᓪᓗ ᐊᒻᒪᓗ ᐱᓇᓱᐊᖃᑎᖃᕐᓂᒃᑯᑦ ᐱᓕᕆᖃᑎᒋᕙᑦᑕᑎᓐᓂᒃ ᐃᓄᐃᑦ 
ᓯᕗᓕᖅᑎᖏᓐᓂᓗ ᐱᕙᓪᓕᐊᕆᓂᕐᒥᒃ ᐊᖅᑯᑎᒃᓴᒥᒃ ᓯᕗᒧᑦ. ᓄᑖᒥᒃ ᐱᓕᕆᐊᒃᓴᖃᓕᕋᑦᑕ ᐋᖅᑭᒃᓯᒪᔪᒥᒃ ᑕᒪᑦᑕ 
ᐱᓕᕆᐊᕆᓯᒪᔮᓂᒃ. ᒫᓐᓇᐅᔪᖅ ᑮᓇᐅᔭᖅᑐᕈᑎᒃᓴᑎᓐᓂ ᐊᑭᓖᒃᓴᖃᕐᓂᕐᒧᑦ ᑐᕌᖓᖕᒪᑦ ᐸᕐᓇᐅᑎᖃᕋᓂ 
ᐱᕈᖅᐸᓪᓕᐊᑎᑦᓯᓂᕐᒧᑦ ᑮᓇᐅᔭᓕᐅᕈᑎᒃᓴᐅᔪᓐᓇᖅᑐᓄᑦ ᐅᓄᖅᓯᒋᐊᖅᑕᐅᖁᓪᓗᒋᑦ ᑮᓇᐅᔭᑦ ᐃᓯᖅᐸᒃᑐᑦ. 
ᐱᓕᕆᔭᕆᐊᖃᖅᐳᒍᑦ ᐊᖅᑯᑕᐅᖁᓪᓗᑕ ᐱᕈᖅᓯᐸᓪᓕᐊᓂᕐᒧᑦ ᓄᓇᕗᒻᒥᒃ ᐱᓇᓱᒍᓐᓇᑦᑎᐊᖅᑐᒥᒃ. 
 
ᐃᒃᓯᕙᐅᑖᖅ, ᐱᓕᕆᖃᑎᒌᕈᓐᓇᑦᑎᐊᖅᑐᓂᒃ ᓄᐃᑦᑎᑉᐸᓪᓕᐊᓂᐊᖅᐳᖓ ᓯᕗᒧᐊᒃᑕᐅᖁᓪᓗᒋᑦ ᑭᑐᑦ 
ᓯᕗᓂᒃᓴᓃᑦᑐᓂᒃ. ᑎᓕᕙᓐᓂᐊᖅᐸᒃᑲ ᐱᓕᕆᖃᑎᒃᑲ ᓴᖅᑮᕙᓪᓕᐊᖁᓪᓗᒋᑦ ᐋᖅᑭᒍᑎᒃᓴᓂᒃ 
ᓴᖅᑭᑕᐅᔪᓐᓇᖅᑐᓂᓪᓗ ᑭᒡᒐᖅᑐᕐᓗᓯ. ᖃᐅᔨᒪᕙᕗᑦ ᐱᔾᔪᑕᐅᔪᐃᑦ, ᖃᐅᔨᓴᑐᐃᓐᓇᕐᓂᕐᓗ ᑭᓇᒥᒃ ᐊᑑᑎᖃᔾᔮᕋᑎᒃ. 
ᒥᓂᔅᑕᖁᑎᕗᑦ ᐅᖃᐅᑎᓂᐊᖅᑕᒃᑲ ᐊᐅᓪᓚᖃᑦᑕᕆᐊᖃᓐᖏᒃᑯᑎᒃ ᐊᐅᓪᓚᖃᑦᑕᖁᓐᖏᓪᓗᒋᑦ ᐊᒻᒪᓗ ᑮᓇᐅᔭᓂᒃ 
ᐊᑐᑦᑎᐊᖃᑦᑕᖁᓪᓗᒋᑦ. ᐃᓄᐃᑦ ᑲᑐᔾᔨᖃᑎᒌᖏᓐᓂᓪᓗ ᑲᑎᖃᑎᖃᖃᑦᑕᕐᓗᑕ ᑐᓐᖓᕕᒃᑯᓐᓂᑦ ᐊᖅᑯᑎᖃᕐᓗᑕ. 
ᑭᓱᓂᑦᑕᐅᖅ ᐱᒍᒪᔭᑦᑎᓐᓂᑦ ᑐᓴᕋᓱᐊᕐᓗᑕ.   



ᕿᑎᖅᑰ, ᔫᓂ 14, 2018 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐱᕙᓪᓕᐊᑎᑦᑎᓂᐊᖅᑐᖓ ᒐᕙᒪᒃᑯᑦ ᐱᓕᕆᕕᖏᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᒪᓕᒐᓕᕆᔨᒃᑯᓪᓗ, ᐊᕐᓇᐃᓪᓗ 
ᐱᔪᓐᓇᐅᑎᓕᕆᔨᖏᓐᓂᑦ ᑖᒃᑯᐊ ᑲᑎᒪᓗᑎᒃ, ᑲᑎᒪᔨᕋᓛᕈᕐᓗᑎᒃ ᖃᓄᖅ ᐊᕐᓇᐃᑦ ᐃᑲᔪᖅᑕᐅᔪᓐᓇᕐᒪᖔᑕ, 
ᓱᕈᓯᓛᓪᓗ ᑲᑉᐱᐊᓇᖅᑐᒦᖃᑦᑕᖅᑐᐃᑦ.  
 
ᐱᕙᓪᓕᐊᔪᓕᕆᔨᒃᑯᓪᓗ ᐃᖏᕐᕋᔪᓕᕆᓂᕐᒧᑦ ᒥᓂᔅᑕᖁᑎᒐ, ᓯᓚᑦᑐᖅᓴᕐᕕᒃᑯᑦ, ᐃᓄᓕᕆᔨᒃᑯᑦ ᓴᓇᖁᓪᓗᒋᑦ 
ᐸᕐᓇᐅᑎᓂᒃ ᐱᓕᒻᒪᒃᓴᐃᒍᑎᒃᓴᓂᒃ ᑐᕌᖓᔪᓂᑦ ᐅᔭᕋᓐᓂᐊᓂᕐᒧᑦ ᒪᑯᐊ ᓄᓇᕗᒻᒥᐅᑕᐃᑦ 
ᐱᖃᑕᐅᖃᑦᑕᕈᓐᓇᕐᓂᐊᕐᖓᑕᑦᑕᐅᖅ ᐊᖅᑯᑎᑦᑎᐊᕚᓗᖓᓂ.  
 
(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, ᐅᑉᓗᒥ ᑖᓐᓇᐅᒐᒪ ᓄᓇᕗᒻᒧᑦ ᓯᕗᓕᖅᑎᐅᔪᒪᓪᓗᖓ ᐊᒃᓱᕈᕋᒪ. 
ᐱᓕᕆᖃᑎᒋᔪᒪᕙᔅᓯ ᑖᓐᓇ ᓴᖅᑭᑕᐅᓚᐅᖅᓯᒪᖕᒪᑦ ᓄᓇᕗᑦ (ᑐᓵᔨᑎᒍᑦ) ᑕᐃᒫᓪᓕᒎᖅ ᐱᕕᒋᒋᐊᖃᕋᓗᐊᕋᑦᑎᒍ 
ᓄᓇᕗᑖᕐᓂᕐᒧᑦ ᐊᖏᖃᑎᒌᒍᑕᐅᓯᒪᔪᑦ. ᒪᒥᐊᓐᖏᑎᐊᖅᑐᖓ ᓄᓇᕗᒥ ᐊᑎᖃᖃᑕᐅᒐᒪ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑐ ᓇᑦᓯᖅ. ᒫᓐᓇ ᐊᐱᕆᔪᒪᔭᕋ ᒪᓕᒐᓕᐅᖅᑎ ᓴᕕᑲᑖᖅ ᑕᑲᓄᖓ 
ᐊᐱᖅᓱᖅᑕᐅᕕᖕᒧᐊᖁᓪᓗᒍ ᐅᖃᐅᓯᒃᓴᕆᔭᕐᓂᒃ ᐅᖃᓪᓚᒍᓐᓇᕐᓂᐊᕋᕕᑦ.  
 
ᒥᔅᑐ ᓴᕕᑲᑖᖅ, ᖃᖓᑐᐃᓐᓇᖅ ᐱᒋᐊᕈᒪᓕᕈᕕᑦ ᐱᕕᖃᖅᑎᓕᖅᐸᒋᑦ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᕼᐃᕙᐅᑖᖅ. ᕼᐃᕗᓪᓕᖅᐹᒥᒃ ᒥᔅ ᐊᕐᓇᒃᑲᖅ ᒪ’ᓈᕈᐊᖅᐸᕋ ᑕᒪᐅᖓ 
ᐃᓕᔫᓪᓗᐊᓚᐅᕐᒪᖓ.  
 
ᒫᓐᓇᐅᔪᖅ ᑕᕝᕙᓃᒃᑲᑉᑕ ᕼᐃᕗᓕᐅᖅᑎᒥᒃ ᓂᕈᐊᖅᕼᐃᓂᐊᕋᑦᑕ ᑕᒪᑉᑕ. ᐊᒻᒪᓗ ᑖᓐᓇᐅᕼᐅᒋᔪᖓ 
ᕼᐃᕗᓕᐅᖅᑎᑦᑎᐊᖑᒐᔭᖅᑐᖓ ᐊᒻᒪᓗ ᑖᒃᑯᐊ ᕼᐆᖅ ᕼᐃᕗᓕᖅᑎᑦᑎᐊᖑᓇᔭᕐᒪᖔᕐᒪ ᐅᓂᒃᑳᕋᔮᖕᓂᐊᖅᐳᖓ. 
ᒪᓕᒐᓕᐅᖅᑎᑐᐃᓐᓇᐅᓚᐅᖅᑐᖓ ᐃᓕᑉᓯᑐᑦ, ᒪᓕᒐᓕᐅᖅᑎᐅᓚᐅᖅᖢᖓ ᒥᓂᔅᑕᓐᖑᖅᖢᖓ. ᖃᐅᔨᒪᔪᖓ ᖃᓄᖅ 
ᑖᒃᑯᐊ ᒪᓕᒐᓕᐅᖅᑏᑦ ᐃᒃᐱᒍᕼᐅᖕᒪᖔᑕ, ᖃᓄᖅ ᐊᒃᕼᕈᖅᑕᕐᒪᖔᑕ ᑖᒃᑯᐊ ᓄᓇᓕᖕᓂ ᐱᕚᓪᓕᖁᖦᖢᒋᑦ. 
ᑐᑭᕼᐅᒪᔭᕋ, ᑖᓐᓇ ᑐᑭᕼᐃᐊᓇᓪᓚᕆᒃᑐᖅ. ᐊᒻᒪ ᐅᑉᓛᖅ ᐊᒃᕼᐅᕈᕐᓇᖅᑐᒃᑰᓚᐅᖅᖢᑕ ᐊᓂᒍᖅᖢᓂ. ᑕᐃᒪ ᑖᓐᓇ 
ᐊᓂᒍᕐᒪᑦ ᑕᒫᓃᓕᕆᕗᒍᑦ.  
 
ᑕᐃᒃᑯᐊ ᕼᐃᕗᓕᖅᑎᐅᓇᔭᕐᓂᕈᒪ ᐅᖃᓪᓚᓐᖏᑦᑐᖓ ᑖᒃᑯᐊ ᐱᓂᐊᖅᑕᒃᑲ ᐃᐊ’ᓇᐃᓐᓂᐊᖅᑐᖓ. ᐊᒃᕼᐅᕈᖅᖢᖓ 
ᒫᓐᓇ ᖃᓄ ᐅᖃᑦᓯᐊᕐᓂᐊᕐᒪᖔᕐᒪ. ᑕᐃᓐᓇ ᕼᐃᕗᓕᐅᖅᑎᒋᓚᐅᖅᑕᕗᑦ ᖃᓄᖅ ᕼᐃᕗᓕᐅᖅᑎᐅᓚᐅᕐᒪᖔᑦ 
ᓈᒻᒪᒋᓐᖏᓚᐅᕋᑉᑎᒍ ᑕᐃᒪ ᐲᖅᑕᐅᓚᐅᕐᒪᑦ. ᕼᐃᕗᓕᐅᖅᑎᐅᒍᐊᖅᑐᖓᓕ ᓈᒻᒪᒋᔭᐅᓗᖓ, ᐊᐅᓪᓛᕈᕼᐃᕋ ᐊᒻᒪᓗ 
ᖃᓄᖅ ᐱᓕᕆᕼᐅᖕᒪᖔᕐᒪ ᐃᓕᑉᕼᐃᓐᓄᓗᒃᑖᖅ ᓈᒻᒪᒋᔭᐅᓗᓂ, ᐅᖃᓪᓚᕆᖃᑦᑕᖅᖢᖓ ᐃᓕᑉᕼᐃᓐᓄᑦ ᐊᒻᒪᓗ 
ᑐᕼᐋᑦᑕᕐᓗᖓ ᐃᓕᑉᕼᐃᓐᓂᒃ.  
 
(ᑐᓵᔨᑎᒍᑦ) ᐃᒃᓯᕙᐅᑖᖅ, ᓂᕈᐊᕋᔅᓴᓪᓚᕆᐅᔮᖅᑐᖓᐃᓛᒃ ᑕᐃᒫᑦᑎᐊᒻᒪᕆᒃ ᐅᖃᓲᖑᒐᒪ. ᐃᓚᖏᓐᓄᑦ ᑕᒪᓐᓇ 
ᓈᒻᒪᒋᔭᐅᓲᖑᓐᖏᑦᑐᖅ, ᑭᓯᐊᓂ ᐅᖃᓪᓚᕆᑦᑎᐊᒻᒪᕆᖃᑦᑕᕆᐊᖃᕋᑦᑕ ᓯᕗᒧᑦ ᑐᓂᓯᓂᖅᓴᐅᔪᒧᑦ. ᐃᓱᒪᒐᓗ 
ᒪᑐᐃᖓᑎᓲᕋ, ᓈᓚᒐᓱᐊᓲᖑᔪᖓ ᐊᒻᒪᓗ ᐅᖃᐅᔾᔭᐅᒋᐊᕋᐃᒐᒪ ᑎᒍᓯᒍᓐᓇᖅᑐᖓ. ᑖᓐᓇᐃᓛᒃ ᐃᓱᒪᓕᐅᕋᐃᒐᒪ 
ᑭᓯᐊᓂ ᑕᕝᕙ ᐃᓱᒪᑖᕆᓯᒪᔭᕋ ᐊᓯᔾᔨᕆᐊᖓ ᐊᑲᐅᒋᓲᕆᓐᖏᑦᑎᐊᕋᒃᑯ ᑖᓐᓇ ᐱᓕᕆᐊᕆᒃᑲᓐᓂᕆᐊᓕᒐᐃᓛᒃ. 
ᑐᑭᒧᐊᒐᔅᓴᒥᒃ ᐋᖅᑭᑦᑎᕆᒐᐃᒐᑦᑕ ᑕᐃᑯᖓ ᑎᑭᒐᓱᓲᖑᒐᑦᑕ, ᒪᐅᖓ ᓴᖑᕈᓘᔭᖃᑦᑕᓐᖏᓪᓗᑕ.  
 
ᐅᖃᐅᓯᕆᔭᐃᓐᓇᕆᔾᔮᓐᖏᑦᑕᒃᑲ ᓱᒋᐊᓕᓕᒫᕌᓗᑉᐳᑦ, ᐊᖏᖃᑎᒌᔪᒐᑦᑕ ᑐᕌᒐᕆᓂᐊᖅᑕᑦᑎᓐᓂ ᑖᓐᓇᓗ 
ᐱᓕᕆᐊᕆᓂᐊᖅᑲᕗᑦ ᑎᑭᐅᑎᒍᔭᕗᑦ ᐅᐸᒐᓱᓪᓗᒍ. ᐊᐱᕆᕗᒍᓪᓕ: ᑕᕝᕙ ᑭᓇ ᑕᐃᒪ 
ᓯᕗᓕᖅᑎᖅᑎᐊᕙᐅᓛᖑᔭᖅᑕ ᑎᑭᐅᑎᑦᑎᒐᔭᖅᑐᖅ?   

ᓯᕗᓕᖅᑎᐅᓂᕐᒥᑦ ᑕᒪᓐᓇ ᐱᔾᔪᑎᖃᖅᑐᖅ. ᐅᑉᐱᕈᓱᓪᓚᕆᑦᑐᖓ  ᑎᑭᑎᑦᑎᒍᓐᓇᖅᑐᖓ ᐃᓕᔅᓯ ᐅᐸᒐᒪᔭᖓᓐᓄᑦ. 
ᐅᕙᖓ ᐅᐸᒍᒪᔭᖓᓅᓐᖏᑦᑐᖅ, ᐃᓕᔅᓯᖔᖅ. ᐅᖃᖅᑐᐃᓐᓇᐅᒍᒪᒐᑦᑕ ᐱᒐᓱᐊᕐᓂᓕᒫᑦᑎᓐᓂᒃ 
ᐱᒐᓱᐊᖃᑦᑕᓚᐅᖅᑐᒍᑦ ᐊᒻᒪᓗᑦᑕᐅᖅ ᐅᕙᒍᑦ ᐅᐸᒍᒪᔭᖓᓄᑦ ᑎᑭᒍᒪᔪᐃᓐᓇᐅᒐᑦᑕ.  
 
ᐱᐅᔪᖔᓂᑦ ᑕᑯᓐᓈᕋᓱᐊᓲᖑᒐᒪ ᑕᐃᒫᑦᑕᐅᖅ ᐃᓛᓐᓂᒃᑯᑦ ᐅᕙᓂ ᑕᐃᒪᑦᑐᓂᒃ ᑕᑯᓐᓈᕆᐊᖃᓲᖑᒐᑦᑕ. 
ᐱᖁᑎᕐᔪᐊᖅᑖᕆᐊᓕᔾᔪᐊᕌᑦᑕᐃᓛᒃ ᖃᐅᔨᒐᓱᐊᕆᐊᖃᖅᑐᑕᓗ ᖃᓄᖅ ᑕᒪᒃᑯᐊ ᐱᖁᑎᕗᑦ ᐊᒥᓲᓗᐊᓐᖏᑦᑐᑦ 
ᐊᑐᕐᓗᒋᑦ ᐃᖏᕐᕋᑎᑦᑎᒐᓱᐊᕆᐊᖃᕋᑦᑕ. 
   
(ᑐᓵᔨᑎᒎᕈᓐᓃᖅᑐᖅ) ᑕᐃᒪ ᓂᕈᐊᖅᑕᐅᔭᕐᓂᕈᒪ ᑖᒃᑯᐊ ᒥᓂᔅᑕᐃᑦ ᐱᓕᕆᖃᑎᒋᒐᔭᖅᐸᑲ, ᑭᕼᐃᐊᓂ 
ᐅᖃᐅᑎᒻᒫᕐᓗᒋᑦ ᑖᒃᑯᐊ ᒥᓂᔅᑕᐃᑦ ᐱᓕᕆᐊᖃᕐᒪᑕ. ᑐᓄᐊᒎᕐᓗᖓ ᑕᐃᒃᑯᐊ ᐱᒍᐊᖅᑕᑲ ᐱᓂᓗᒡᓗᒋᑦ 
ᐱᑦᑕᕋᔭᓐᖏᑦᑐᖓ ᑖᓐᓇ ᓈᒻᒪᓐᖏᒻᒪᑦ. ᑖᓐᓇ ᒥᓂᔅᑕ ᐅᖃᖃᑎᒋᑦᑕᕋᔭᖅᑕᕋ  ᐅᖃᖃᑎᒌᒡᓗᑕ ᐅᖃᐅᑎᓗᒍ 
ᐃᐊ’ᓇ ᐊᐅᓪᓛᕈᑉᑕ ᒪᐃᑦᓯᐊ’ᔪᒐᓇᔭᖅᑰᖅᑐᖅ. ᐊᖏᓐᖏᑉᐸᑦ ᑕᐃᒪ ᐊᖏᓐᖏᑉᐸᑦ, ᐊᖏᖅᐸᑦ ᒪᐃᑦᓯᐊᖅ. ᑖᒃᑯᐊ 
ᒪᓕᒐᓕᐅᖅᑎᒥᐊᖑᔪᑦ ᐅᖃᖃᑎᒌᓐᓇᕼᐅᖅᑕᒃᑲ ᖃᐅᔨᒪᔪᕼᐃ ᑕᒫᓂ ᑕᕝᕙᓂ ᑎᑭᕼᐃᒪᓕᕌᖓᑉᕼᐃ ᐅᑉᓗᑕᒫᑦ 
ᑕᒫᓂ ᐃᓕᑉᕼᐃᓄᓘᑉ ᐅᑉᓚᓘᔭᖅᑕᖅᑐᖓ ᐅᖃᖃᑎᒌᑦᑕᖅᖢᕼᐃ. ᑖᓐᓇ ᐃᓛᒃᑰᓐᖏᓐᓇᑉᑕ ᑖᒃᑯᐊ ᒥᓂᔅᑕᐃᒃ, ᐄ, 
ᐱᓕᕆᐊᖃᖅᑐᒍᑦ, ᑭᕼᐃᐊᓂ ᑖᒃᑯᐊ ᒥᓂᔅᓴᐅᔪᒍᑦ ᐊᒻᒪ ᓯᕗᓕᖅᑎᐅᔪᒍᑦ ᐱᓕᕆᖃᑎᒌᒋᐊᖃᖅᑐᑦ 
ᒪᓕᒐᓕᐅᖅᑎᓄᑦ.  
 
ᑕᐃᒪ ᐱᓕᕆᑦᓯᐊᖏᓚᐅᕐᒪᑦ ᓈᒻᒪᒋᔭᐅᓐᖏᓚᐅᕐᒪᑦ ᑖᓐᓇ ᕼᐃᕗᓕᖅᑎᐅᑉ ᐊᐅᓪᓛᕈᕼᐃᐊ ᑕᐃᒪ ᐅᑉᓛᖅ 
ᐊᒃᕼᐅᕉᕐᓇᖅᑐᑰᓚᐅᖅᑐᒍᑦ. ᑎᐊ’ᓇᓕ ᐱᒍᐊᕋᔭᓐᖏᑦᑐᖓ. ᑖᒃᑯᐊ ᐱᓕᕆᑦᓯᐊᕋᔭᖅᑐᖓ ᑖᒃᑯᐊ 
ᐱᓕᕆᖃᑎᒌᑦᓯᐊᕐᓗᒋᑦ ᑖᒃᑯᐊ ᒥᓂᔅᑕᐅᔪᑦ ᐊᒻᒪ ᑖᒃᑯᐊ ᒪᓕᒐᓕᐅᖅᑎᐅᔪᑦ ᐊᑕᐅᕼᐃᐅᖃᑎᒌᓪᓗᑕ. ᑖᒃᑯᐊ 
ᒪᓕᒐᓕᐅᖅᑎᑦ ᑕᒫᓃᓕᕋᖓᑕ ᐃᓚᖏᑦ ᕿᒪᑦᑎᒪᑦᑕᕐᒪᒋᑦ ᑕᕝᕙᓃᓕᕋᖓᑉᑕ ᐊᑕᐅᕼᐃᒥᐊᖑᑉᑕᕋᑉᑕ ᐃᓚᒌᑦᑕᕋᑉᑕ 
ᑖᓐᓇ ᖁᕕᐊᓇᖅᑐᖅ. ᐊᐅᓪᓚᕐᓂᐊᓕᕌᖓᑦᑕ ᐊᒡᓛ ᐅᒡᒍᐊᕋᐅᔭᖅᑕᖅᑐᒍᑦ ᑕᑯᓇᕼᐋᕈᒫᓕ’ᒥᕋᑉᑎᒍᑦ ᑖᒃᑯᐊ 
ᒪᓕᒐᓕᐅᖅᑎᐅᔪᑦ, ᑭᕼᐃᐊᓂ ᖁᕕᐊᕼᐅᖃᑎᒋᓗᒋᑦ ᐃᓚᒥᓄᑦ ᐅᑎᕐᓂᐊᓕᕐᒥᖕᒪᑕ. ᑕᕝᕙᓃᖃᑦᑖᖅᑐᕐᔫᓕᖅᑐᒍᑦ 
ᓇᓗᓇᓐᖏᑦᑐᖅ ᐊᐃᒍᐊᑐᕼᐃ, ᑭᕼᐃᐊᓂ ᒪ’ᓈᖅᐸᒋᑦ ᑕᕝᕗᖓ ᐱᓕᕆᐊᖅᑐᖅᑕᕋᑉᕼᐃ ᐊᒻᒪ 
ᐱᓕᕆᑦᓯᐊᖅᑕᕋᑉᕼᐃ. ᑖᒃᑯᐊ ᑕᐃᓐᓇ ᑮᓇᐅᔭᖅᑐᕈᑎᒋᓂᐊᖅᑕᕗᑦ ᑕᐃᒪ ᖄᖏᕐᒪᑦ ᐱᓕᕆᑦᓯᐊᓚᐅᕋᑉᑕ . 
 
(ᑐᓵᔨᑎᒍᑦ) ᐃᔅᓯᕙᐅᑖᖅ, ᐅᑉᐱᕈᓱᒃᑲᒪ ᐃᓄᐃᑦ ᓵᖓᔭᔅᓴᐅᒋᐊᖃᕐᖓᑕ ᐱᓕᕆᔭᖏᓐᓄᑦ. ᓵᖓᔭᐅᖃᑦᑕᕆᐊᓖᑦ 
ᖃᓄᐃᓕᐅᕐᓂᕋᐃᑉᐸᑕ ᐊᒻᒪᓗᑕᐅᖅ ᐱᑦᑎᐊᕐᓂᕋᐃᑉᐸᑕ ᐱᑎᑕᐅᑲᓐᓂᖃᑦᑕᕐᓗᑎᑦ. ᐊᓱᐊᓄᖔᖅ 
ᑕᑯᓐᓈᕋᓱᐊᕆᐊᖃᓐᖏᓐᓇᑕ ᐱᑦᑎᐊᓐᖏᑦᑐᓂᒃ ᖃᐅᔨᓕᕈᑦᑕ ᐋᖅᑭᒋᐊᖅᑕᐅᖃᑦᑕᕆᐊᖃᕐᖓᑕ. ᐱᐅᓐᖏᑦᑐᒧᑦ 
ᑐᕌᕈᒪᓐᖏᓐᓇᒪ. ᐱᒡᒐᓇᖅᑐᐊᓘᓐᓂᒃ ᐋᖅᑮᖃᑦᑕᕈᓐᓇᖅᑐᖓ ᐋᖅᑮᒋᐊᖃᓕᕋᐃᒍᒪ.  
 
ᐃᓛᓐᓂᒃᑯᑦ ᑭᒃᑯᓕᒫᓄᑦ ᐱᐅᒋᔭᐅᖃᑦᑕᔮᓐᖏᒻᒥᒐᓗᐊᑦ ᑕᐃᒪᐃᖃᑦᑕᓲᖑᒻᒪᑕᐃᓛᒃ 
ᖁᕕᐊᓱᑎᑦᑕᐃᓐᓇᕆᔭᔅᓴᐅᓐᖏᒻᒪᑕ. ᐊᒻᒪ ᑮᓇᐅᔭᓪᓗ ᐃᓱᓕᑦᑕᕐᕕᖃᕕᐅᑎᒻᒪᑕ ᐃᓚᖏᑦ ᐱᒍᒪᔭᕋᓗᐊᕗᑦ 
ᐱᔭᐅᔮᖏᒻᒥᔪᑦ ᐃᓚᖏᓪᓗ ᓯᕗᓪᓕᐅᑎᑕᐅᓂᐊᖅᑐᑎᑦ. ᐱᓕᕆᖃᑎᖃᕐᓂᐊᖅᑐᖓ ᒪᓕᒐᓕᐅᖅᑎᓂᒃ ᓯᕗᓕᖅᑏᓪᓗ 
ᑲᑎᒪᔨᕋᓛᖏᓐᓂᒃ ᓂᕈᐊᕋᓱᓪᓗᑕ ᓈᒻᒪᑦᑐᓂᒃ ᐱᒡᒐᓇᖅᑐᓂᒃ ᓂᕈᐊᕆᐊᖃᓕᕋᐃᒍᑦᑕ. 
 
ᒪᑐᓯᓕᕐᓗᒍ ᑲᐅᔨᒪᔪᐃᓐᓇᐅᒐᔅᓯ ᑭᓇᐅᒻᒪᖔᕐᒪ ᑕᐃᒃᑯᐊ ᓂᕈᐊᑦᑕᐅᓕᖅᑭᔅᓯᒪᔪᐃᑦ ᑎᓴᒪᓂᑦ ᐊᕐᕌᒍᓂᑦ 
ᐱᓕᕆᖃᑎᒋᕙᓚᐅᕋᒃᑭᑦ ᖃᐅᔨᒪᑦᑎᐊᕐᖓᑕ ᑭᓇᐅᒻᒪᖔᕐᒪ, ᖃᓄᐃᓕᐅᓲᖑᒻᒪᖔᕐᒪ, ᐊᔅᓱᕈᓲᖑᒐᒪᓗ ᖃᐅᔨᒪᒻᒪᑕ 
ᐊᔅᓱᕈᓲᖑᒻᒪᑕᑦᑕᐅᖅ. ᐅᓐᓄᒃ ᐅᓐᓄᓰᔪᐊᓘᓚᐅᖅᑐᒍᑦ ᐱᔭᕇᕈᓐᓇᓚᐅᕐᒥᔪᒍᑦ. ᑕᐃᒪᐃᒋᐊᖃᖅᑐᒍ 
ᐊᔅᓱᕈᕆᐊᖃᖅᑐᒍ ᐱᔭᕇᕋᓱᐊᕐᓗᑕ. ᐅᑉᐱᕈᓱᒃᑲᒪ ᐅᕙᖓ ᐱᔭᕇᖅᑕᐅᑎᑦᑎᒍᓐᓇᕋᔭᖅᑐᒋᒐᒪ ᐊᔅᓱᕈᕋᔭᖅᑐᖓ 
ᐱᔭᕇᖅᑕᐅᑎᑦᑎᒐᓱᓪᓗᖓ. ᖁᔭᓕᔭᐃᓐᓇᕆᒍᒪᒋᔅᓯ ᓈᓚᕋᑖᕋᔅᓯ ᐊᒻᒪᓗ ᐊᐱᖅᓱᕐᓇᐅᓕᖅᑲᑦ. 
 
ᒫᓐᓇᕈᓗᒃ ᐊᐱᖅᓱᓐᓇᐅᓂᐊᓕᕐᖓᑦ, ᑐᑭᓯᒋᐊᒃᑲᓐᓂᕈᓐᓇᓂᐊᖅᑐᓯ, ᖃᐅᔨᒃᑲᓐᓂᕈᓐᓇᓂᐊᖅᑐᓯ ᓇᑭᓐᖔᕐᒪᖔᕐᒪ 
ᐊᒻᒪᓗ ᑭᐅᔾᔪᑎᒃᑲᓗ ᐃᓕᔅᓯᓐᓄᑦ ᑐᓴᕈᒥᓇᖁᓇᕐᓂᐊᖅᑑᒐᓗᐊᑦ.   

7 ᑕᖅᑮᑦ ᐊᓂᒍᖅᑐᑦ ᐅᕙᓃᓚᐅᖅᑐᖓ, ᑕᕝᕙᓂ ᐃᔅᓯᕚᖅᑐᖓ ᑕᐃᒫᔅᓴᐃᓐᓇᖅ ᓂᓪᓕᐊᔪᒻᒥᔪᖓ. ᓱᓕᔪᒥᒃ 
ᐅᖃᔪᔪᖓ ᑕᐃᔅᓱᒪᓂ. ᐅᖃᐅᔾᔨᔪᓐᖏᑦᑎᐊᖅᑐᖓ ᑐᓴᕋᒪᔭᓐᓂᒃ ᓂᕈᐊᖅᑕᐅᒍᒪᑐᐃᓐᓇᒧᑦ. ᑕᐃᒪᐃᓐᖏᓚᖓ ᓱᓕ. 
ᑐᓴᕈᒪᔭᑐᐃᓐᓇᔅᓯᓐᓂᑦ ᐅᖃᔾᔮᓐᖏᑦᑐᖓ ᓂᕈᐊᕈᒪᓂᐊᕈᔅᓯ ᐅᕙᓐᓂᑦ. ᖁᔭᓐᓇᒦᖅᑲᔅᓯ ᐱᕕᖃᖅᑎᑕᐅᒐᒪ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐊᐱᖅᓱᕐᓂᖅ ᓂᕈᐊᒐᒃᓴᓂᑦ ᓯᕗᓕᖅᑎᐅᓂᐊᕐᓂᕐᒧᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ, ᒥᔅᑐ ᓇᑦᓯᖅ, ᒥᔅᑐ ᓴᕕᑲᑖᖅ, ᖁᔭᓐᓇᒦᒃ ᐅᖃᐅᓯᕆᕋᑖᖅᑕᔅᓯᓐᓄᑦ.  
 
ᑕᐃᒪ ᒫᓐᓇ ᐅᖃᐅᓯᕆᑲᐃᓐᓇᕐᓂᐊᖅᑕᕋ ᐊᖏᖃᑎᒌᖅᑲᐅᒐᑦᑕ ᖃᓄᖅ ᐋᖅᑭᒃᓯᒪᓂᕆᓂᐊᖅᑕᑦᑎᓐᓂᒃ. ᑖᒃᑯᐊ 
ᐅᖃᐅᓯᕆᑲᐃᓐᓇᓚᐅᕐᓚᒃᑲ ᑲᔪᓯᕙᓪᓕᐊᑎᓪᓗᑕ ᐋᖅᑭᒃᓯᒪᓂᕆᓂᐊᖅᑕᕗᑦ ᐊᐱᖅᓱᕐᓂᕆᓂᐊᖅᑕᕗᓪᓗ, 
ᐊᐱᖅᓱᕈᓐᓇᕐᓂᕆᓂᐊᖅᑕᕗᑦ ᑖᒃᑯᓄᖓ ᓯᕗᓕᖅᑎᒃᓴᒧᑦ ᓂᕈᐊᒐᒃᓴᐅᔪᓄᑦ.  
 
ᑭᓇᑐᐃᓐᓇᖅ ᒪᓕᒐᓕᐅᖅᑎᐅᖃᑕᐅᔪᖅ ᓂᕈᐊᒐᒃᓴᐅᖃᑕᐅᓐᖏᒃᑯᓂ ᓯᕗᓕᖅᑎᒃᓴᐅᓂᕐᒧᑦ ᐊᐱᕆᔪᓐᓇᕐᓂᐊᖅᑐᖅ, 
ᐊᐱᖅᑯᑎᖃᕈᓐᓇᕐᓂᐊᖅᑐᖅ, ᐊᐱᖅᓱᕈᓐᓇᕐᓂᐊᖅᑐᖅ ᒪᕐᕈᐃᖅᓱᕐᓗᓂ.  
 
ᐊᐱᕆᔪᖃᕇᕌᖓᑦ ᐊᑐᓂ ᑖᒃᑯᐊ ᓯᕗᓕᖅᑎᒃᓴᒧᑦ ᓂᕈᐊᒐᒃᓴᐅᔪᑦ ᐱᕕᖃᖅᑎᖃᑦᑕᕐᓂᐊᖅᑕᒃᑲ ᑭᐅᔪᓐᓇᖁᓪᓗᒋᑦ.  
 
ᑖᒃᑯᐊ ᐊᐱᖅᑯᑎᒋᔪᒪᔭᓯ ᑭᖑᓕᕇᓐᖏᒃᑲᓗᐊᖅᐸᑎᒃ ᓱᖁᑕᐅᓐᖏᑦᑐᖅ. ᐊᑕᐅᑦᑎᒃᑰᓐᖏᒃᑲᓗᐊᖅᐸᑎᒃ 
ᓱᖁᑕᐅᓐᖏᑦᑐᖅ.  
 
ᐃᒃᓯᕙᐅᑕᕆᔭᐅᓪᓗᖓ ᐃᓱᒪᖅᓱᕐᓂᐊᖅᑐᖓ ᖃᐅᔨᒪᓇᓱᖕᓂᐊᖅᑐᖓᓗ ᓇᓕᐊᒃ ᓂᕈᐊᒐᒃᓴᐅᖃᑕᐅᔪᖅ 
ᑭᐅᖅᑳᕐᓂᐊᕐᒪᖔᑦ. ᐊᒻᒪᓗ ᐃᓱᒪᑦᑎᐊᕋᓱᖕᓂᐊᖅᑐᖓ ᐊᐱᖅᑯᑎᒋᔭᓯ ᐊᒻᒪᓗ ᑭᐅᔾᔪᑕᐅᔪᑦ 
ᐊᑯᓂᐅᑦᑕᓗᐊᓐᖏᒃᑲᓗᐊᕐᒪᖔᑕ ᐋᖅᑭᑦᑎᐊᖅᓯᒪᑎᓐᓇᓱᖕᓂᐊᕋᒃᑭᑦ.  
 
ᑕᒪᒃᑯᐊ ᑐᑭᓯᓇᖅᑰᕐᒪᑕ.  
 
ᐊᐱᕆᓕᖅᐳᖓ ᒪᓕᒐᓕᐅᖅᑏᑦ, ᐊᐱᖅᑯᑎᒃᓴᖃᖅᑐᖃᖅᐱᓰ? ᒪᓕᒐᓕᐅᖅᑎ ᒥᔅᑐ ᕼᐃᒃᔅ. 
 
ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒃᓴᕋ ᓇᓗᓇᓐᖏᑦᑐᑯᓗᒃ. ᐊᐱᖅᑯᑎᒐ 
ᐊᑕᐅᓯᑐᐃᓐᓇᐅᓂᐊᖅᑐᖅ. ᑭᓱ ᐊᖏᓂᖅᐹᖑᔪᖅ ᐅᓪᓛᖅ ᐃᓕᕝᕕᒋᖅᑲᐅᕕᐅᒃ ᑕᕝᕙᓂ 
ᐱᖁᔨᕗᖔᓕᐅᖅᑐᖃᓚᐅᖅᑎᓪᓗᒍ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕈᐊᒐᒃᓴᐅᖃᑕᐅᔪᖅ ᐱᒋᐊᕈᑎᒋᓚᐅᕐᓚᕗᑦ, ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᖁᔭᓐᓇᒦᒃ ᐊᐱᕆᒐᕕᑦ, ᒥᔅᑕ ᕼᐃᒃᔅ. ᐋᕼᐊᐃᓪᓛᒃ, 
ᓂᕈᐊᒐᒃᓴᐅᔪᒪᔪᖓ ᓱᓕᑦᑎᐊᕆᐊᖃᕋᒪ ᑕᖅᑲᒃᑯᓄᖓ ᐃᓄᖁᑎᒋᔭᑦᑎᓐᓄᑦ. ᓯᕗᓕᖅᑎᐅᑉ ᐊᒡᓚᒡᕕᖓᓃᒃᑲᕕᑦ 
ᐊᒻᒪ ᐊᐅᓚᑦᑎᔩᑦ ᑲᑎᒪᔨᖏᓐᓃᒃᑲᕕᑦ. ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ ᐊᖏᖃᑎᒌᓚᐅᕐᒪᑕ ᕿᑎᕋᖅᑎᓪᓗᒍ 
ᒥᓂᔅᑕᐃᑦ ᑲᑎᒪᔨᖏᑦ ᖃᐅᔨᓴᖅᑕᐅᖁᓇᒋᑦ. ᑕᐃᒪᓐᓇ ᐃᖅᑲᓇᐃᔭᖃᑎᒌᒋᐊᖃᕋᑦᑕ ᒪᓕᒐᓕᐅᕐᕕᖕᒥ ᓱᓕᔪᒥᒡᓗ 
ᐅᖃᐅᔾᔨᖃᑦᑕᕐᓗᑕ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᔭᕐᓂᓐᖏᑦᑐᖅ ᐊᐱᖅᑯᑎ ᑭᐅᔭᕆᐊᒃᓴᕐᓗ 
ᐱᔭᕐᓂᓐᖏᑦᑐᕈᓘᓪᓗᓂ. ᑭᓯᐊᓂᑦᑕᐅᖅ ᐅᓪᓛᖅ ᐊᖏᓂᖅᐹᖑᔪᖅ, ᐅᓄᖅᑐᐊᓗᓐᓂᒃ ᐃᓕᑉᐹᓪᓕᖅᓯᒪᒐᓗᐊᖅᑐᖓ,  



ᕿᑎᖅᑰ, ᔫᓂ 14, 2018 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

10

ᑕᐃᒪ ᑕᒻᒪᕌᖓᕕᑦ ᓇᓕᐊᖕᓂᑐᐃᓐᓇᖅ ᐃᖅᑲᓇᐃᔮᒃᓴᒥᒃ, ᑕᕝᕙᓂ ᐱᓗᐊᖅᑐᒥᒃ, ᐄ, ᑕᒻᒪᕐᓇᖃᑦᑕᕐᒪᑦ. 
ᑕᒻᒪᕌᖓᕕᑦ ᑭᐅᖃᑦᑕᕐᓗᑎᑦ, ᓯᕗᒧᐊᖃᑦᑕᕐᓗᑎᖅ, ᑕᒻᒪᓚᐅᖅᑕᑦ ᐱᓕᕆᓗᒋᑦ. ᐃᒃᓯᕙᐅᑖᖅ, ᓇᐃᓈᕐᓗᒍ 
ᑕᕝᕙᐅᕗᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᓱᓕᔭᕆᐊᖃᕋᕕᑦ, ᐅᒃᐱᒃᓇᕐᓗᑎᓪᓗ 
ᓵᑕᒃᓴᐅᔪᓐᓇᕆᐊᖃᕋᕕᑦ ᐅᖃᐅᓯᕆᓚᐅᖅᑕᓐᓄᑦ. ᑕᐃᒪᐃᒻᒪᑦ ᐅᖃᐅᓯᕆᔭᑎᑦ ᑐᑭᓯᔭᐅᑦᑎᐊᖁᓪᓗᒋᑦ 
ᐅᖃᐅᓯᕆᑦᑎᐊᕐᓗᒋᑦ ᐊᒻᒪ ᐃᖅᑲᓇᐃᔭᖃᑎᖃᕐᓗᑎᑦ ᒪᓕᒐᓕᐅᖅᑎᓕᒫᓂᑦ ᐊᒻᒪᓗ ᒥᓂᔅᑕᐃᑦ ᑲᑎᒪᔨᖏᓐᓂᒃ. 
ᐅᖃᖅᑕᑎᑦ ᓱᓕᓂᐊᕐᒪᑕ ᒥᓯᐊᖏᓪᓗᑎᒃ, ᐊᒻᒪ ᐱᓕᕆᔪᒪᔭᑎᑦ ᐱᓕᕆᐊᕆᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᓕᕐᒥᔭᕋ, ᒪᓕᒐᓕᐅᖅᑎ ᒥᔅᑐ ᒥᑭᓐᖑᐊᖅ.  
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. ᐅᓇᓕ ᐊᐱᖅᑯᑎᒋᓕᖅᐸᕋ ᓂᕈᐊᒐᒃᓴᐅᔪᓄᑦ ᖃᓄᖅ ᐃᓱᒪᒋᔭᖃᕐᒪᖔᑕ 
ᑕᒪᔅᓱᒪ ᒥᒃᓵᓄᑦ (ᑐᓵᔨᑎᒍᑦ) ᓄᓇᓕᖕᓂ ᓇᑉᐸᐃᓂᖅ ᓄᓇᓕᓐᓂ ᐱᔪᓐᓇᑎᑦᑎᓂᕐᒥᒃ? (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 
ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᔅᓱᒧᖓ ᑭᐅᓂᕐᒧᑦ ᐱᒋᐊᖅᑎᓐᓂᐊᖅᑕᕋ, ᒥᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓄᓇᓖᑦ 
ᓴᓐᖏᓂᖅᑖᕈᑎᒋᔪᓐᓇᕆᐊᖃᖅᑕᖏᓐᓂᓪᓕ ᐃᑲᔪᖅᑐᐃᑦᑎᐊᖅᑐᖓ. ᒐᕙᒪᒃᑯᑦ ᑕᕝᕙᐅᓯᓐᓇᖅᑎᓪᓗᒋᑦ ᓄᓇᓖᑦ 
ᑐᐊᕕᕆᔭᒥᓐᓂᒃ ᐊᒃᓱᕉᑎᒋᔭᒥᖕᓂᒃ ᐃᒻᒥᓂᒃ ᐃᓱᒪᓕᐅᕈᓐᓇᕆᐊᖃᕋᓗᐊᕐᒪᑕ ᐃᓵᖓᓐᖏᓪᓗᑎᑦ ᒐᕙᒪᓄᑦ. 
ᕿᒥᕐᕈᑲᓐᓂᕆᐊᖃᖅᑕᕗᑦ ᑮᓇᐅᔭᓂᒃᑕᐅᖃᑦᑕᕐᓂᖏᑦ ᓄᓇᓖᑦ.  
 
ᖃᓄᖅ ᐃᒻᒥᓂᒃ ᐊᐅᓚᓂᖅᓴᐅᔪᓐᓇᕐᒪᖔᑕ ᑮᓇᐅᔭᖅᑕᕆᖃᑦᑕᖅᑕᖏᓐᓄᑦ ᐃᓱᒪᖅᓱᕐᓂᖅᓴᐅᓗᑎᑦ ᓱᓇᒥᒃ 
ᓇᑉᐸᐃᔪᒪᖕᒪᖔᕐᓂᑦ, ᐊᑑᑎᖃᕈᒪᖁᒻᒪᖔᕐᒥᓪᓗ ᑮᓇᐅᔭᒥᖕᓂᒃ ᑕᒪᓐᓇ ᑕᐃᒪᐃᓐᓇᐃᑦᑐᓐᓇᖅᑐᖅ, ᑭᓯᐊᓂ 
ᑮᓇᐅᔭᓂᒃᑕᐅᒃᑲᓐᓂᕋᔭᖅᐸᑕ. ᐃᒻᒪᖄ ᑕᒪᕐᒥᐊᓗᒃ ᐊᑐᐅᑦᑎᒃᑰᓐᖏᑦᑑᒐᓗᖅ ᑭᓯᐊᓂ ᐱᔪᒪᓂᖏᑦ ᐱᕙᓪᓕᐊᓗᖏᑦ. 
ᐅᒃᐱᕈᓱᑦᑎᐊᖅᑐᖓ ᓄᓇᓖᑦ ᕼᐋᒻᓚᖏᑦ ᑕᒪᕐᒥᒃ ᓴᓐᖏᓂᖅᑖᒃᑲᓐᓂᕆᐊᖃᖅᑐᑦ, ᓴᓐᖏᓂᕐᓂᑦ 
ᑎᒍᒥᐊᕈᒪᓂᕆᔭᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ. 
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᓯᕙᐅᑖᖅ. ᑖᓐᓇᑦᑕᐅᖅ ᓄᓇᓕᖕᓂᒃ ᓇᑉᐸᐃᓂᖅ ᐅᒃᐱᕆᔭᕋ. ᑕᐃᒃᑯᐊ 
ᕼᐋᒻᓚᐅᔪᑦ ᒐᕙᒪᐅᒻᒪᑕᑦᑕᐅᖅ, ᓄᓇᓕᐅᑉ ᒐᕙᒪᖁᑎᒋᒻᒪᒋᑦ. ᑕᐃᒃᑯᐊ ᖃᐅᔨᒪᓂᖅᓴᐅᖕᒪᑕ ᑖᓐᓇ ᓄᓇᓕᒃ 
ᕼᐅᓇᑖᕆᐊᖃᕋᔭᕐᒪᖔᑦ, ᖃᓄᖅ ᐊᐅᓪᓚᑦᑎᐊᕋᔭᕐᒪᖔᑦ, ᐊᒻᒪ ᓇᒧ ᑐᕌᕈᐊᕐᒪᖔᑕ. ᐊᒻᒪ ᑖᓐᓇ ᒫᓐᓇ 
ᐊᑐᖅᑕᐅᔫᒐᓗᐊᖅ ᕼᐅᓇᒥᐊᕐᒥᒃ ᐱᓕᕆᐊᖃᕆᐊᕈᑦᑕ ᓄᓇᓕᐅᑉ ᐃᓗᐊᓂ ᑕᐃᑯᖓ ᒐᕙᒪᑦ, ᐱᓕᕆᔨ 
ᑕᐃᑯᓐᖓᕐᓗᓂ ᐅᖃᖃᑎᒌᖃᑦᑕᕐᓗᓂ ᕼᐋᒻᓚᒃᑯᓐᓂ, ᒪᖃᐃᑎᒃᑯᓐᓂ, ᐃᓄᒥᐊᖑᓂ, ᑖᓐᓇ ᐊᑐᖅᑕᐅᔪᖅ. 
ᐊᑐᖅᑕᐅᑲᓐᓂᖅᑑᓪᓗᐊᓕᕐᓂᐊᖑᒐᓗᐊᖅ ᑭᕼᐊᓂ ᒫᓐᓇᐅᔪᖅ ᑖᓐᓇ ᐊᑐᖅᑕᐅᔪᖅ, ᐊᒻᒪ ᑖᒃᑯᐊ ᕼᐋᒻᓚᒃᑯᑦ 
ᐱᔪᓐᓇᓂᕐᒥᑦ ᐱᒃᑲᓐᓂᕈᐊᕐᓂᖅᐸᑕ ᑖᒃᑯᐊ ᑭᕼᐊᓂ ᐱᔪᓐᓇᕐᓂᖓ ᐃᓚᐅᖃᑕᐅᒐᔭᖅᑐᖅ ᑮᓇᐅᔭᕐᒥᑦ. ᑮᓇᐅᔭᑦ 
ᒪᓕᓐᖏᒃᑳᖓᑕ ᐱᔪᓐᓇᕐᓂᕐᒃ. ᑖᓐᓇ ᐱᔪᓐᓇᕐᓂᖅ ᑕᐃᑲᓂ ᓄᖅᑲᖓᒥᐊᕼᐅ’ᒪᑦ. ᒪ’ᓇ, ᐃᒃᓯᐅᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂ ᐊᐱᖅᓱᐃᓐᓇᖃᑦᑕᖅᑲᐅᔪᖓ ᑖᒃᑯᐊ ᓄᓇᓖᑦ ᑭᒡᒐᖅᑐᖅᑖᒃᑲ 
ᐱᔾᔪᑎᒋᓪᓗᒋᑦ, ᑮᓇᐅᔭᑭᒃᓴᐃᓪᓕᐅᖏᓐᓇᖃᑦᑕᕐᒪᑕ. ᐊᐱᖅᓱᕈᑎᒋᖃᑦᑕᖅᑲᐅᔭᒃᑲ ᑮᓇᐅᔭᓂᒃ ᐊᖏᔪᒃᑲᓐᓂᕐᓂᒃ 
ᐱᑎᑕᐅᒍᓐᓇᕐᒪᖔᑕ, ᐅᖃᐅᔾᔭᐅᖃᑦᑕᖅᑲᐅᔪᒍᑦ ᑮᓇᐅᔭᖅᑖᖅᑎᑕᐅᖃᑦᑕᖅᑐᒡᒎᖅ ᒐᕙᒪᒃᑯᓐᓄᑦ. ᐅᓇᑦᑕᐅᖅ 
ᓄᓇᓕᖕᓂᒃ ᓇᑉᐸᐃᓂᖅ ᐃᒪᓐᓇᐃᑦᑑᓇᓱᒋᔭᕋ ᐃᒃᓯᕙᐅᑖᖅ. ᑕᒪᒃᑯᐊ ᒐᕙᒪᒃᑯᓐᓂᑦ ᐱᓕᕆᐊᒃᓴᐃᑦ 
ᐃᒡᓗᓕᕆᓂᕐᓘᓐᓃᑦ ᓱᓇᒥᒃ ᓴᖅᑭᑦᑐᖃᓚᖓᒃᐸᑦ ᓯᕐᓗᐊᕐᒥᓪᓘᓐᓃᑦ ᐅᕝᕙᓘᓐᓃᑦ ᓄᓇᓯᐅᑎᒃᑯᕕᖕᒥᑦ, ᑖᒃᑯᐊ 
ᕼᐋᒻᓚᒃᑯᑦ ᐱᓕᕆᖃᑎᒋᓗᑎᒍ ᑮᓇᐅᔭᖅ ᑖᓐᓇ ᑐᓂᓗᑎᒍ ᒐᕙᒪᒃᑯᓃᓐᖔᖅᑐᖅ ᑖᔅᓱᒧᖓ ᐃᒡᓗᒧᑦ ᑐᕌᖓᔪᒧᑦ. 
ᑖᒃᑯᐊ ᑳᓐᑐᕌᒃᒥᑦ ᐊᖏᖃᑎᒋᓗᒋᑦ. ᑕᐃᒪᓐᓇᒧᑦ ᓄᓇᓖᑦ ᐱᓕᕆᐊᔅᓴᖃᓐᖏᑦᑐᐃᑦ 
ᐱᓕᕆᔪᓐᓇᕐᓂᖅᓴᐅᓕᕋᔭᖅᑐᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐊᐱᕆᔪᓐᓇᖅᓯᑎᒻᒥᔭᕋ, ᒪᓕᒐᓕᐅᖅᑎ ᒥᔅᑐ ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᓚᐅᖅᑕᕋ ᓯᕗᓪᓕᖅᐹᒥ ᓯᕗᓕᖅᑎᒃᓴᓂᒃ 
ᓂᕈᐊᕋᓱᒃᑎᓪᓗᑕ ᐱᖁᓇᐅᑎᒋᓚᐅᖅᓯᒪᔭᕋ. ᐊᒃᑐᐊᓂᖃᖅᑐᖅ ᒐᕙᒪᒃᑯᑦ ᒫᓐᓇ ᐃᖅᑲᓇᐃᔭᖅᑐᓕᕆᓂᕐᒧᑦ 
ᐱᔾᔪᑎᒋᔭᖓ, ᐃᓱᒪᒐᒪ ᓯᕗᓕᖅᑎᒃᓴᐃᑦ ᑖᒃᑯᐊ ᓂᕈᐊᒐᒃᓴᐅᔪᑦ ᖃᓄᖅ ᐊᑲᐅᓂᖅᐹᖑᒐᔭᕐᒪᖔᑦ 
ᐃᖅᑲᓇᐃᔭᖅᑐᓕᕆᓂᖅ, ᐃᖅᑲᓇᐃᔭᖅᑎᑖᕋᓱᖕᓂᕐᓗ. ᐊᐅᓚᑦᑎᐊᖅᐹᑦ? ᐊᐅᓚᑦᑎᐊᖏᑦᑐᕐᓗ, 
ᐃᖅᑲᓇᐃᔭᖅᑐᓕᕆᓂᕐᒧᑦ ᐊᒃᑐᐊᓂᖃᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᖑᓗᓂ ᑭᐅᑎᓚᐅᕐᓚᒍ, ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑕᐅᔪᓂᑦ ᐃᖅᑲᐅᒪᑦᑎᐊᖅᑐᖓ 7 
ᐊᓂᒍᖅᑎᓪᓗᖏᑦ ᑭᐅᓚᐅᖅᓯᒪᒐᒪ ᖃᐅᔨᒪᑦᑎᐊᖏᓐᓂᕋᖅᑐᖓ. ᓈᓚᑲᑕᑲᐃᓐᓇᓚᐅᖅᑐᖓ 
ᐃᓕᓐᓂᐊᑲᓐᓂᓚᐅᖅᑐᖓ ᑕᕝᕙᓂ ᕿᒥᕐᕈᓇᒋᐊᖃᖅᑐᒍᑦ ᐃᓛᒃᑰᕐᓗᖏᑦ ᑮᓇᐅᔭᓕᕆᔨᒃᑯᑦ ᐊᒻᒪᓗᑦᑕᐅᖅ 
ᐱᓕᕆᕕᓐᖑᖅᑎᓪᓗᒋ ᐃᖅᑲᓇᐃᔭᖅᑐᓕᕆᓂᖅ ᑕᒪᒃᑯᓄᖓ ᐃᓱᒫᓘᑎᑕᖃᕐᒪᑦ.  
 
ᐱᓕᕆᕕᖕᓂ ᑎᓴᒪᓂᒃ ᐃᖅᑲᓇᐃᔭᖃᑦᑕᖅᓯᒪᓕᕋᒪ ᐃᓱᒫᓘᑎᖃᖃᑦᑕᕋᑦᑕ ᐃᖅᑲᓇᐃᔭᖅᑎᑖᕋᓱᓐᓂᖅ 
ᐃᓐᓄᓐᖏᓲᔭᓗᐊᖃᑦᑕᕐᒪᑕ ᐃᓐᓄᒃᓯᒪᓐᖏᑦᑐᑦ. ᒫᓐᓇᓕ ᓱᒃᑲᐃᓐᓂᕆᔭᕗᑦ ᒪᓕᒃᑐᒍ ᐊᑯᓂᐊᓗᒃ 
ᐃᓐᓄᒐᓱᓐᓇᐅᒻᒪᑕ ᐃᖅᑲᓇᐃᔮᔅᓴᖁᑎᓕᒫᖏᑦ ᒐᕙᒪᒃᑯᑦ. ᐃᓘᓐᓇᖏᑦ ᐃᖅᑲᓇᐃᔮᑦ 
ᐃᓐᓄᑦᑐᐃᓐᓇᐅᒍᓐᓇᖏᑦᑑᒐᓗᐊᑦ, ᐃᖅᑲᓇᐃᔭᖅᑎᑖᑦᑎᐊᕆᐊᖃᕋᑦᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᑕᒫᓃᑦᑐᑦ. 
ᐃᓐᓄᒃᓯᒪᓐᖏᑦᑐᑦ ᐅᓄᕐᒪᑕ ᓄᓇᕗᒻᒥ ᐱᔨᔅᓯᕆᐊᖃᖅᑕᕋᓗᐊᕗᑦ ᐱᔨᔅᓯᕈᓐᓇᕋᔭᓐᖏᓐᓇᑦᑎᒍ 
ᐃᖅᑲᓇᐃᔭᖅᑎᑭᔅᓴᕈᑦᑕ. ᑕᐃᒃᑯᐊ ᐃᖅᑲᓇᐃᔮᒃᓴᐃᑦ ᐃᓐᓄᑦᑎᐊᖅᑕᐅᓗᑎᑦ ᐃᖅᑲᓇᐃᔭᕈᓐᓇᖅᑐᓄᑦ 
ᐃᓕᓐᓂᐊᖅᓯᒪᔪᓄᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᕐᓗᑎᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎᑐᐃᓐᓇᐅᓪᓗᓂ ᒐᕙᒪᒦᑦᓱᓂ ᓇᓗᓇᕈᔪᖅᑲᐅᖕᒪᑦ, 
ᐃᓱᒪᖃᑦᑕᓚᐅᕋᓗᐊᕋᒪ ᑖᒃᑯᐊ ᐱᓕᕆᕝᕕᒐᓗᐃᑦ ᐊᕕᒃᑐᖅᓯᒪᓂᖃᕐᓗᑎᒃ ᓲᕐᓗ ᐃᖅᑲᓇᐃᔭᖅᑐᓕᕆᓂᖅ. ᑖᒃᑯᐊ 
ᒥᓂᔅᑕᑦ ᐅᖃᓪᓚᖃᑎᒋᓪᓗᒋᑦ ᐅᓐᓂᕐᓗᒃᑎᖃᐅᕐᒪᑕ ᑕᐃᒪᐃᓕᖓᑎᓪᓗᒍᒎᖅ (ᑐᓵᔨᑎᒍᑦ) ᐱᓕᕆᕖᑦ ᑕᐃᒃᑯᐊ 
ᐃᖅᑲᓇᐃᔭᖅᑐᓕᕆᔨᖃᖅᑎᓪᓗᒋᑦ (ᑐᓵᔨᑎᒎᕈᓐᓃᖅᑐᖅ) ᑕᒪᓐᓇᒎᖅ ᐱᐅᓐᖏᓪᓚᕆᒻᒫᓚᑎᓪᓗᒋᑦ ᑐᑭᓯᓕᖅᑲᐅᒐᒪ 
ᓴᑭᓐᖔᕐᓂᖏᓐᓂᒃ ᑕᐃᒪᓐᓇᐃᑎᓪᓗᒋᑦ ᐊᕕᒃᑐᖅᓯᒪᓂᖃᖅᑎᓪᓗᒋᒎᖅ ᐃᓚᐃᓐᓇᕐᒥᓂ ᓴᓇᓕᖅᑎᑦᑎᖃᑦᑕᕐᒪᑕ.  

ᑖᓐᓇᓕ ᐃᖅᓇᐃᔭᖅᑐᓕᕆᓂᖅ ᐱᓕᕆᕝᕕᐊ ᐅᑎᖅᑎᒐᔭᖅᑕᕋ ᐃᓄᑑᓕᖓᓕᕐᓗᓂ ᐃᖅᑲᓇᐃᔮᒃᓴᓕᒫᑦ 
ᑕᕝᕘᓈᖅᑎᖔᓕᕐᓗᒋᑦ, ᓯᐊᒻᒪᒃᓯᒪᓐᖏᓪᓗᒋᑦ ᑕᒪᒃᑯᓄᖓ ᐱᓕᕆᕝᕕᒃ ᐃᓄᑑᓕᖓᔪᓄᑦ. ᑖᓐᓇ 
ᐃᖅᑲᓇᐃᔭᖅᑐᓕᕆᓂᖅ ᐃᓛᒃᑰᓕᖅᑎᑦᑎᒐᔭᖅᑐᖓ ᐃᒃᓯᕙᐅᑖᖅ. ᑕᒻᒪᓚᐅᓲᕌᓘᒐᑦᑕ, ᑕᒻᒪᓚᐅᖃᑦᑖᕐᓗᓂᖅ 
ᑲᑉᐱᐊᓱᖃᑦᑕᕐᒪᑕ ᒐᕙᒪᒃᑯᑦ, ᑕᒻᒪᕐᓂᕋᑦᑖᓚᔮᖏᑦᑎᐊᕐᒪᑕ ᑭᓯᐊᓂ ᑕᒻᒪᓚᐅᕐᓂᕋᑦᑖᓚᒑᖓᑕ ᑕᐃᒪ 
ᐅᒃᐱᕐᓇᖅᓯᓲᖑᕗᖅ ᑖᓐᓇ HR ᐃᓛᒃᑰᓕᖅᑎᒐᔭᖅᑕᕋ, ᑖᒃᑯᐊ ᒥᓂᔅᑕᐅᖃᑎᒃᑲ ᐃᑲᔪᖅᑐᕐᓂᐊᖅᐸᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᔪᓐᓇᓚᐅᓐᖏᓐᓇᒃᑯ ᓯᕗᓪᓕᖅᐹᒥ ᐊᐱᕆᒐᕕᐅᒃ 
ᑕᒪᓐᓇ, ᐃᒃᓯᕙᐅᑖᖅ ᑖᓐᓇ ᒥᓂᔅᑕᐃᑦ ᑲᑎᒪᔨᖏᓐᓃᓕᕋᒪ ᑖᓐᓇ ᑐᓗᖅᑕᕈᑎᐅᓂᖅᐹᖑᔪᖅ ᖃᐅᔨᓯᒪᓕᖅᑕᕋ. 
ᐱᓕᕆᐊᖃᖅᑎᓪᓗᑕ ᒐᕙᒪᒃᑯᓐᓂᑦ ᐅᓄᖅᑐᓂᑦ ᐃᖅᑲᓇᐃᔭᕈᒪᔪᖃᖅᑎᓪᓗᖑ ᒐᕙᒪᒃᑯᓐᓂ 
ᐃᖅᑲᓇᐃᔭᕈᓐᓇᖃᑦᑕᖏᒻᒪᑕ ᑐᓗᖅᑕᐅᑏᑦ ᓴᖅᑭᑕᐅᓯᒪᔪᑦ ᐱᔾᔪᑎᒋᓪᓗᒋᑦ. ᐃᖅᑲᓇᐃᔭᖅᑎᑭᔅᓴᓂᕐᒧᑦ ᐊᒻᒪ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕕᖓ ᑮᓇᐅᔭᓕᕆᔨᒃᑯᑦ ᐊᑖᓃᒻᒪᑦ, ᑖᓐᓇ ᐱᖓᔪᖓᓐᓂᑦ ᓂᕈᐊᖅᑕᐅᓯᒪᔪᑦ 
ᒪᓕᒐᓕᐅᖅᑏᑦ ᑖᒃᑯᐊ ᑲᑎᓐᖓᑎᑕᐅᖁᔭᐅᓚᐅᖅᓯᒪᓐᖏᑦᑑᒐᓗᑦ.  
 
ᐃᑲᔪᖅᑐᐃᑎᓪᓗᒋᑦ ᒪᓕᒐᓕᐅᖅᑎᑐᐃᓐᓇᐃᑦ ᐃᑲᔪᖅᑐᖅᐸᑕ. ᓂᕈᐊᖅᑕᐅᑲᓪᓚᓐᓂᕈᒪ ᓯᕗᓕᖅᑎᐅᓂᕐᒧᑦ ᑕᐃᒃᑯᐊ 
ᐊᖓᔪᖅᑲᐅᑏᑦ ᒐᕙᒪᒃᑯᓐᓄᑦ ᖃᐅᔨᒋᐊᕐᕕᒋᒐᔭᖅᑕᒃᑲ ᐲᕐᓗᒍᓘᓐᓃᑦ ᐃᒻᒥᒃᑰᓕᕐᓄᓂᑦ 
ᐱᓕᕆᕕᓐᖑᖅᑎᑦᑐᓐᓇᕐᒫᑦᑎᒍᑦ. ᐃᖅᑲᓇᐃᔭᖅᑎᑖᕈᓐᓇᖅᐸᓪᓕᐊᒍᓐᓇᕐᓂᐊᕋᑦᑕ ᐱᓕᕕᖕᓂᑦ. 
ᐃᖅᑲᓇᐃᔭᖅᑎᑖᕈᓐᓇᕐᓂᐊᕋᑦᑕ. ᒪᒥᐊᓇᖅ. ᐊᐅᓚᔾᔭᑦᑕᐅᕙᓪᓕᐊᒍᓐᓇᕐᓂᐊᕐᒪᑦ. ᐃᖅᑲᓇᐃᔭᖅᑎᑖᕐᓗᑕ. ᐃᓚᖏᑦ 
ᐃᖅᑲᓇᐃᔭᓚᐅᑲᐱᓪᓚᖃᑦᑕᖅᑐᓂᑦ ᐃᓚᖏᓪᓗ ᑳᓐᑐᕌᒃᑦᑕᐅᓯᒪᓪᓗᑎᖁᒃ. ᐃᖅᑲᓇᐃᔭᖅᑐᓕᕆᓂᖅ ᐃᔾᔪᑎᒋᓪᓗᒍ 
ᑖᓐᓇ ᐱᕐᔪᐊᖑᔪᖅ ᓯᕗᓕᖅᐸᖑᑎᓐᓂᐊᖅᑕᕋ ᐋᖅᑭᓪᓗᒍ ᑖᓐᓇ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪᓗ ᒥᓂᔅᑐ ᑯᓱᒐᖅ, ᒪᒥᐊᕝᕕᒋᕙᒋᑦ ᐃᖅᑲᐃᑎᑦᑎᓐᖏᓗᐊᖃᑦᑕᕋᒪᖃᐃ. 
ᖃᐅᔨᒪᔪᐃᓐᓇᐅᓕᕋᔅᓯ ᐃᖅᑲᐅᒪᔪᕆᓇᓱᒋᖃᑦᑕᕋᒪ ᐅᕗᓐᖓᕌᖓᑦᑕ. ᑕᒪᒃᑯᐊ ᐅᖄᓚᐅᑎᕋᓛᕗᑦ 
ᓂᐱᖃᕈᓐᓃᖅᑎᓯᒪᖃᑦᑕᕆᐊᖃᕋᑦᑎᒍᑦ ᐊᒡᕕᐊᑲᐅᖅᑐᕈᓐᓇᖃᑦᑕᕐᒪᑕ. ᐃᖅᑲᐃᑎᒃᑲᓐᓂᓯᑳᓪᓛᒃᐸᔅᓯ ᖄᓚᐅᑎᕋᓛᓯ 
ᓂᐱᖃᕈᓐᓃᖅᑎᓪᓗᒋᑦ ᐅᕝᓘᓐᓃᑦ ᖃᒥᑎᑦᑎᐊᒻᒪᕆᖃᑦᑕᕐᓗᒋᑦ ᐅᕗᖓᕆᐊᕌᖓᑦᑕ. ᒪᒥᐊᕝᕕᒋᒃᑲᓐᓂᖅᐸᒋᑦ ᒥᔅᑕ 
ᑯᓱᒐᖅ.  
 
ᑲᔪᓯᓚᐅᖅᑕ. ᒫᓐᓇ ᐱᕕᖃᑦᑎᑐᒪᔭᕋ ᐊᐱᕆᔪᓐᓇᖅᓯᑎᖦᖢᒍ, ᒪᓕᒐᓕᐅᖅᑎ ᒥᔅᑐ ᒪᐃᓐ.  
 
ᒪᐃᓐ: ᒪ’ᓇ ᐃᕼᐃᕙᐅᑖᖅ. ᐅᖃᖅᑎᑦᓯᔨᐅᖏᖅᑰᕋᕕᑦ ᒫᓐᓇ.  
 
ᐅᓇ ᐊᐱᖅᑰᓐᖏᒋᕼᐅᐊᒐᕋ: ᕼᐃᕗᓕᖅᑎᓐᖑᕋᔭᓂᕈᕕᑦ ᐃᑲᕐᕋᓂᑦ ᖃᑉᑎᓂᒃ ᐱᓕᑦᑕᕋᔭᖅᐱᑦ? 
ᐱᓕᕆᓐᓇᐅᓕᕌᖓᑦ. ᖃᐅᔨᒪᒐᑉᑕ ᑕᒪᒃᑯᐊ ᒥᓂᔅᑕᒋᔭᐅᔪᓪᓗ ᕼᐃᕗᓕᖅᑎᒋᔭᐅᔪᑦ ᑮᓇᐅᔭᓕᐅᖅᑎᐊᑐᕐᔫᒻᒪᑕ. 
$200.000 ᐅᖓᑖᓂᐅᖅᑰᖅᑐᖅ ᐊᐅᓚᔨᑦᑎᐊᕐᓂᕈᒪ. ᐃᑲᕐᕋᖃᖅᑎᑕᐅᒐᑎᒃ ᐃᕼᐅᒪᕼᐅᖅᑎᑕᐅᒻᒪᑕ ᖃᓄᖅ 
ᑕᐅᑐᖅᑰᒪᖔᑕ ᕼᐃᕗᓕᖅᑎᐅᓂᕐᒥᓂ. ᐱᓕᕆᐊ work ethic ᐱᓕᕆᓐᓇᕆᓇᔭᒐᑕ ᒥᒃᑕᐊᓄᑦ. ᒪ’ᓇ 
ᐃᕼᐃᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᒥᔅᑐ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐃᒃᓯᕙᐅᑖᖅ. ᑕᒪᓐᓇ ᒥᓂᔅᑕᓐᖑᖅᖢᓂ ᐅᕝᕙᓘᓐᓃᑦ 
ᓯᕗᓕᖅᑎᓐᖑᕋᔭᕈᒪ ᐃᑲᕐᕋᖃᕐᓇᖏᒻᒪᑦ. ᒥᓂᔅᑕᓐᖑᖦᖢᓂ ᑕᐃᑲᓗ ᐱᓕᕆᓕᖅᖢᑎᒃ ᒥᓂᔅᑕᒧᑦ. ᐊᐅᓯᒪᒐᓗᐊᕈᕕᑦ 
ᐅᖃᕈᓐᓇᖅᐳᖓ ᐅᖃᓘᑎᒐ ᓄᖅᑲᕋᔪᓗᐊᖏᑦᑐᖅ ᑕᒪᒃᑯᐊ  ᖃᕆᑕᐅᔭᐃᓪᓗ ᓴᕕᒐᐅᔭᖃᖏᑦᑐᖅ 
ᐊᒡᒋᑎᖃᑦᑕᕋᑉᑎᒍᑦ ᖃᕆᑕᐅᔭᑎᒍᑦ ᐅᖃᓘᑎᑎᒍᑦ   



ᕿᑎᖅᑰ, ᔫᓂ 14, 2018 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

13

ᑎᑎᖅᑲᑎᒍᑦ ᓄᖅᑲᕐᓇᖏᑦᑐᖅ. ᐅᖃᖃᔭᕈᒪ 8-ᒥᑦ 5-ᒧᑦ ᐅᓪᓗᑖᒫᑦ ᓴᒡᓗᓇᔭᖅᑐᖓ. ᐅᓛᒃᑯᑦ 8-ᒨᓚᐅᖅᑎᓐᓇᒍᑦ 
ᐅᖃᓗᕝᕕᐅᑲᑕᓕᕐᓇᖅᑐᖅ. ᐅᓐᓄᒃᑯᒃ 11, 12, 3 ᐅᑉᓛᒃᑯᑦ ᐃᓛᓐᓂᑦ ᖁᕕᐊᓱᒃᖢᓄᒃ  
ᐅᖃᓗᕕᐅᓚᐅᑲᑕᖕᓇᖃᑦᑕᕐᒪᑦ. 
 
ᐅᖃᕈᓐᓇᖅᐳᖓ ᐱᓕᕆᐊᕆᓂᐊᕈᒃᑯᑦ ᐊᒃᓱᕉᑎᒋᓗᒍ ᐱᓕᕆᐊᕆᓂᐊᖅᑕᕋ ᐃᑲᕐᕋᐃᑦ ᐃᓱᒪᒋᖏᓪᓗᒋᑦ 
ᐱᓕᕆᐊᕆᔭᕆᐊᖃᕐᒪᑦ. ᐃᓚᖏᓐᓂᒃ ᖃᓱᖓᓐᓇᖃᑦᑕᕐᓂᐊᖅᑐᖅ ᓇᓗᓇᓐᖏᑦᑐᖅ. 
ᕿᑲᖃᑦᑕᕆᐊᖃᖅᑐᓗᒃᑖᖑᒐᑦᑕ. ᑭᓯᐊᓂ ᐱᓕᕆᐊᒃᓴᖃᕐᓂᓗᑖᖓᓂᑦ ᓄᖅᑲᖓᐅᔭ ᑐᐃᓐᓇᓪᓚᑦᑖᖅᑐᖅ ᑕᒪᓐᓇ 
ᖃᐅᔨᒪᔭᕋ ᐅᕙᒻᓂᑦ ᑕᒪᑐᒧᖓ ᐃᓱᒪᒃᓴᖅᓯᐅᕆᐊᖃᓚᐅᕋᒪ ᓯᕗᓪᓕᕐᒥᑦ ᐆᒃᑐᖏᔾᔪᑎᒋᓚᐅᖅᑕᕋ 
ᐃᕐᖑᑕᖃᐅᖅᖢᖓᓘᒐᒪ ᒥᑭᑦᑐᒐᔮᓐᓂᑦ ᐅᑭᐅᓕᒃ ᐊᑕᐅᓯᕐᒥᑦ. ᑖᓐᓇ ᐅᓪᓗᒥ ᑎᑭᓐᓇᑯᑦ 
ᐃᓱᒪᒃᓴᖅᓯᐅᕈᑎᒋᔭᕆᐊᖃᖅᑕᕋ ᐅᖃᐅᑎᖅᑲᐅᔭᒃᑲᓘᓐᓃᑦ ᐅᓪᓛᖅ ᐃᓱᒪᓕᐊᕋ ᐱᐊᓂᒃᑲᒃᑯ ᑕᑯᓇᓵᖅᑕᕐᓂᐊᕋᒃᑭᑦ 
ᐊᐃᑦᑖᖑᒐᓗᐊᖅ ᑭᓯᐊᓂ ᐱᓕᕆᐊᑦ ᑕᐃᒪᓐᓇᐃᑑᒻᒪ ᑕᐃᒪᓐᓇ ᐱᓕᕆᓂᐊᖅᑐᖓ ᐊᔪᖏᓐᓂᕋ ᐊᑐᕐᓗᒍ. 
ᖁᔭᓐᓇᒦᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ. 
 
ᓇᑦᓯᖅ: ᖁᔭᓐᓇᒦᒃ ᐃᒃᓯᕙᐅᑖᖅ. ᐅᓐᓄᐊᖅ ᑐᐸᒃᑳᖓᒪ ᐃᒃᐱᒋᖃᑦᑕᖅᑲᐅᔪᖓ.  
 
>>ᐃᓪᓚᖅᑐᑦ 
 
ᐃᓛ, ᕼᐋᒻᓚᒃᑯᓐᓄᑦ ᐱᓕᕆᖃᑦᑕᓚᐅᕋᒪ ᒪᓕᒐᓕᐅᖅᑎᖑᓚᐅᖅᑲᕐᓇᖓ. ᐃᑲᕐᕋᑲ ᐊᒃᓱᐊᓗᒃ 
ᐊᑐᑦᑎᐊᖃᑦᑕᓚᐅᖅᑕᒃᑲ ᐅᒃᐱᕐᓇᖅᑑᔪᒪᓚᐅᕋᒪ ᑖᒃᑯᓄᖓ ᐅᕙᓐᓄᑦ ᐅᒃᐱᕈᓱᒃᖢᑎᑦ ᐱᓕᕆᔪᓐᓇᕐᓂᓐᓂᑦ 
ᑎᓕᓯᓚᐅᖅᓯᒪᖕᒪᑕ ᑮᓇᐅᔭᓕᐅᑦᑎᐊᓐᖏᕈᓗᒃᑲᓗᐊᖅᓱᖓ, ᐊᒃᓱᐊᓗᒃ ᐱᓕᕆᓇᓱᖃᑦᑕᓚᐅᕋᒪ. ᑕᐃᒫᑦᑕᐅᖅ 
ᐃᓱᒪᔪᖓ.  
 
ᐃᒃᓯᕙᐅᑖᖅ, ᑕᐃᒫᑦᑕᐅᖅ ᑖᒃᑯᓄᖓ ᐃᓕᔅᓯᓐᓄᑦ ᐃᓕᔭᐅᓐᓂᕈᒪ ᐃᓕᕋᓇᖅᑐᐊᓘᒐᔅᓯ ᐱᓕᕆᒃᑲᐅᓪᓗᖓ ᐊᒻᒪ 
ᖃᐅᔨᒪᖅᑰᓕᖅᑐᓯ ᑖᒃᑯᐊ ᒪᓕᒐᓕᐅᖅᑎᑐᐃᓐᓇᐃᑦ ᐱᓕᕆᒃᑲᐅᓂᕐᓂᑦ ᐊᒻᒪ ᑕᐅᕙᒃᑯᐊ ᒥᓂᔅᑕ 
ᐊᐱᖅᓱᖃᑦᑕᖅᑲᐅᓪᓗᒋᑦ ᐊᒃᓱᕈᕐᓇᖅᑐᓂᑦ. ᐱᓕᕆᐊᒃᓴᖃᓪᓚᕆᓐᓇᕐᒪᑦ ᑕᒫᓂ ᓂᕈᐊᖅᑕᐅᓯᒪᓪᓗᓂ, ᑕᐃᑲᓂ 
ᓯᕗᓕᖅᑎᐅᑉ ᐊᓪᓚᒡᕕᖓᓂ ᐱᒋᐊᓪᓚᓚᖓᖕᒪᑦ, ᐃᑲᕐᕋᒃᑲ ᐃᓱᒫᓗᒋᓗᐊᓚᖓᓐᖏᑕᒃᑲ ᐱᓕᕆᐊᕆᒋᐊᖃᖅᑕᒃᑲ 
ᐆᒻᒪᑎᓕᒫᓐᓄᑦ ᐊᒃᓱᕈᐊᕆᖃᑦᑕᓚᖓᔭᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᕼᐃᕙᐅᑖᖅ. ᑖᓐᓇ ᐃᓕᖅᑯᕼᐃᕋ ᐱᓕᕆᓂᕐᒧᑦ ᕼᐅᓐᓂᓚᓐᖏᑦᑐᖅ ᐅᑉᓛᒃᑯᑦ 
8:00-ᒧᐊᖅᑳᖅᑎᓐᓇᒍ ᑕᕝᕗᖓᕈᒃᑐᖓ ᐅᑉᓗᒃᑖᖅ ᑕᕝᕙᓃᓪᓗᖓ ᐊᒻᒪ ᑖᓐᓇ ᒪᓕᒐᓕᐅᖅᑎᐅᖃᑎᒐ 
ᐃᖐᓐᓇᓚᐅᖅᑐᖅ ᐊᐃᕼᐃᒪᓕᖃᓗᐊᖅᖢᓂ ᐱᓕᕇᓐᓇᖅᑐᖅ ᓄᓇᓕᖕᒧᑦ ᐊᐃᕼᐃᒪᓕᕋᓗᐊᖅᑐᓂ ᐱᓕᕆᓐᓇᖅᑐᖅ 
ᑭᕼᐊᓂ ᖃᐅᔨᒪᔭᐅᒥᐊᕋᒪ ᐊᒃᕼᐅᕈᕐᓗᖓ ᐱᓕᕆᓂᐊᕋᒪ. ᒥᓂᔅᑕᐅᓕᖅᖢᓂ ᐊᒃᕼᐅᕈᕐᓗᓂ ᑭᕼᐊᓂ ᐱᓕᕆᓗᓂ 
ᐱᕚᓪᓕᕐᓇᕐᒪᑦ ᑖᒃᑯᐊ ᐱᓕᕆᐊᒃᕼᐊᑦ. ᕼᐃᕗᓕᐅᖅᑎᓐᖑᕐᓗᓂ ᑖᓐᓇ ᐱᓕᕆᐊᒃᕼᐊᖅ ᐊᖏᓗᐊᒃᑲᓂᖅᑑᔭᕐᒪᑦ 
ᐊᒡᓛᑦ, ᑖᓐᓇ ᐃᓕᖅᑯᕼᐃᕋ ᐱᓕᕆᓂᕐᒧᑦ ᕼᐅᓐᓂᓚᓐᖏᑦᑐᖅ ᐊᒃᕼᐅᕈᑎᒋᓂᐊᖅᑕᕋ ᐃᑲᕐᕋᑦ 
ᐃᕼᐅᒪᒋᓗᐊᓚᓐᖏᑕᒃᑲ ᑖᒃᑯᐊ ᐱᔭᕆᐊᒃᕼᐊᖅ ᐱᐊᓂᒋᐊᕐᓗᒍ ᐱᐊᓂᒋᐊᖃᕐᒪᑦ ᑭᕼᐊᓂ. ᑭᕼᐊᓂ ᐅᑉᓛᓈᒃᑯᑦ, 
ᐃᖃᓗᓐᓃᒃᑳᖓᒪ ᐅᑉᓛᓈᒃᑯᑦ ᑕᕝᕗᖓ ᖃᐃᕼᐅᖅᑐᖓ. ᒪ’ᓇ, ᐃᒃᕼᐃᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᓚᐅᕐᒥᓚᒍ ᒪᓕᒐᓕᐅᖅᑎ ᕿᔪᒃᑖᖅ.  

ᕿᔪᒃᑖᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᕐᒥ ᐊᐱᖅᑯᓯᕆᒍᒪᔭᕋ ᑖᒃᑯᓄᖓ ᓂᕈᐊᕋᔅᓴᐅᔪᓄᑦ, ᑕᐃᒪ 
ᖃᐅᔨᒪᔪᐃᓐᓇᐅᒐᑦᑕ ᒪᓕᒐᓕᐅᖅᑎᐅᔪᒍᑦ ᓄᓇᕗᒻᒥ ᓴᖅᑭᓯᒪᒐᑦᑕ ᓄᓇᑖᖅᓯᒪᓂᑦᑎᓐᓄᑦ ᑭᓯᐊᓂ, 
ᓄᓇᕘᑖᖅᓯᒪᓂᑦᑎᓐᓄᑦ. ᓂᕈᐊᖅᑕᐅᓐᓂᕈᕕᑦ ᓄᓇᕗᒻᒥ ᐊᖏᕈᑏᑦ ᖃᓄᖅ ᖃᓄᑎᒋ ᐃᑉᐱᒋᒐᔭᖅᐱᒋ? 
ᐃᓱᒫᓗᒋᒐᔭᖅᐱᒋᑦ ᑖᒃᑯᐊ ᓴᖅᑭᑕᐅᓯᓂᖅᐳᑦ ᐱᔾᔪᑎᒋᓪᓗᒍ ᓄᓇᑖᖅᓯᒪᓂᑦᑎᓐᓄᑦ? ᐃᓄᒃᑎᑐᑦ 
ᐊᐅᓚᑉᐸᓪᓕᐊᔭᕆᐊᖃᕐᓂᕗᑦ ᐅᖃᐅᓯᖏᓐᓇᕐᖓᑦ ᓂᕈᐊᖅᒋᓯᒪᔭᑦᑎᓐᓄᑦ. ᑕᒪᓐᓇᖃᐃ ᐃᑉᐱᒋᒋᐊᕈᓐᓇᕋᔭᖅᑭᐅ 
ᓂᕈᐊᖅᑕᐅᓐᓂᕈᕕᑦ ᓯᕗᓕᖅᑎᐅᓂᕐᒧᑦ, ᖃᓄᑎᒋ ᐃᑲᔪᖅᓱᖅᐱᒋᑦ ᓄᓇᕗᑦ ᐊᖏᕈᑎᖏᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᑲᓂ ᐃᑲᓂ ᐃᒃᓯᕚᖅᑐᖓ ᖁᔭᓐᓇᒦᒃ ᐊᐱᕆᒐᕕᑦ. ᑕᐃᑲᓂ ᐃᒃᓯᕚᖅᑐᖓ 
ᐅᖃᖅᑲᐅᒐᒪ ᑖᓐᓇ ᓄᓇᕗᑦ ᓴᖅᑭᑕᐅᓂᑰᖕᒪᑦ ᐅᕙᒍᑦ ᐱᔾᔪᑕᐅᓪᓗᑕ ᐃᓅᔪᒍᑦ, ᐅᕙᓃᑉᐳᒍᑦ ᑕᕝᕙ ᑖᓐᓇ 
ᓄᓇᕘᑖᕐᓂᑎᓐᓄᑦ. ᐅᒃᐱᕐᓇᖅᑑᒐᓱᒃᑐᑕ ᑕᕝᕙᓃᒃᑲᑦᑕ ᐅᐱᓐᓇᕋᓂ. ᑖᒃᑯᐊ ᓄᓇᕗᑦ ᐊᖏᕈᑎᕗᑦ ᐃᓗᐊᓃᑦᑐᑦ 
ᒪᓕᒐᕐᔪᐊᖑᒻᒪᑕ ᑲᓇᑕᐅᑉ ᒪᓕᒐᕐᔪᐊᖓᑕ ᐃᓗᐊᓃᒻᒪᑕ. ᒪᓕᓐᖏᒃᑯᑦᑎᒍ ᐅᕙᒍᑦ ᐸᓯᔭᒃᓴᐅᒐᑦᑕ. ᑖᒃᑯᐊ 
ᐃᓗᓕᒫᖏᑦ ᒪᓕᒋᐊᖃᖅᑕᕗᑦ ᐊᒃᓱᕈᐊᕆᓇᔭᖅᑕᒃᑲ ᐊᒻᒪ ᑖᒃᑯᐊ ᑐᓐᖓᕕᒃᑯᑦ ᐃᒃᓯᕚᖃᑎᒋᓇᔭᖅᑕᒃᑲ ᓇᓕᐊᒃ, 
ᓇᓕᐊᓐᓂᐅᑯᐊ ᒐᕙᒪᒃᑯᑦ ᓄᓇᕗᑦ ᒐᕙᒪᒃᑯᑦ ᐱᓇᐃᓗᑕᐅᓗᐊᖃᑦᑕᖅᐸᑦ ᐃᓱᐊᕆᖃᑦᑕᖏᑉᐱᓯᐅᒃ 
ᐃᓱᐊᕆᖃᑦᑕᖏᑉᐱᓯᐅᒃ ᑖᒃᑯᐊ ᐃᓗᖏᓐᓂ ᓄᓇᕘᑖᕈᑎᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᕼᐃᕙᐅᑖᖅ. ᑖᓐᓇ ᐊᖏᕈᑎ ᒪᓕᒡᓗᒍ ᑭᕼᐊᓂᐅᖕᒪᑦ ᐊᑎᓕᐅᖅᓯᒪᖕᒪᑦ 
ᐱᖁᔭᐅᖕᒪᑦ. ᑲᓇᑕᒃᑯᑦ ᐱᖁᔭᕐᔪᐊᖓᓄᑦ ᐊᑕᖕᒪᑦ ᒪᓕᒡᓗᒍ ᑭᕼᐊᓂᓪᓚᕆᒃ. ᑖᓐᓇᓕ ᐃᓄᒃᑐᑦ ᐅᖃᐅᕼᐃᐅᕐᕕᖓ 
ᐅᕙᒍᑦ ᐊᖏᔪᖅᑳᖏᑎᒍᑦ ᐊᓈᓇᑦᓯᐊᖅ, ᐊᑖᑕᑦᓯᐊᖅ ᐊᒃᕼᐅᕈᕐᓂᖅᕼᐅᒋᐊᖃᖅᑐᒍᑦ ᑖᒃᑯᐊ ᓄᑕᖅᑲᕗᑦ, 
ᐃᕐᖑᑕᕗᑦ ᐃᓄᒃᑐᑦ ᐅᖃᖃᑎᒋᑦᑕᕐᓗᒋᑦ. ᑖᓐᓇ ᐅᖃᐅᕼᐃᓕᕆᓂᖅ ᐅᕙᒍᑉᑎᓂᑦᑕᐅᖅ ᐱᒋᐊᖃᕐᒪᑦ, ᒐᕙᒪᒃᑯᑦ 
ᑭᕼᐃᒥ ᑖᓐᓇ ᐊᐅᓚᑎᓐᓂᖅ ᐊᔭᐅᕐᓂᖅ ᐊᔪᕐᒪᒍ. ᐄ, ᐃᑲᔪᖅᑑᓪᓗᐊᖅᑐᒍ ᒐᕙᒪᑎᒍᑦ. ᑭᕼᐊᓂ ᑖᓐᓇ 
ᐃᓄᒃᑑᕐᓂᖅ ᐅᕙᒍᑉᑎᓐᓂ ᐱᒋᐊᖃᕋᔭᖅᑐᖅ. ᑖᒃᑯᐊ ᓄᑕᕋᓐᓈᑦ ᑕᓪᓕᒪᓂᑦ ᐅᑭᐅᖃᓕᖅᓱᓕᒃ 
ᐃᓕᓐᓂᐊᕆᐊᕼᐅᕐᒪᑕ, ᐅᑭᐅᓂ ᒪᕐᕉᓈᕋᓗᖕᓄᖃᓕᕌᖓᑕ ᐅᖃᕐᓂᖅ ᐊᔪᓐᖏᓕᕐᒪᑕ, ᐅᕙᒍᑦ ᑖᒃᑯᐊ ᐃᓄᒃᑐᑦ 
ᐅᕙᑦᑎᓐᓂ ᐊᑐᕐᓂᖅᕼᐅᒋᐊᖃᖅᑕᖅᑕᕗᑦ. ᒪ’ᓇ, ᐃᒃᓯᕙᐅᑖᖅ.  
 
ᐃᒃᓯᕙᐅᑖᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ. ᑖᓐᓇ ᐊᖏᖃᑎᒌᒍᑎᒋᒐᑦᑎᒍ ᒪᓕᒡᓗᑎᒍ ᑭᓯᐊᓂᐅᖕᒪᑦ 
ᐅᖓᑖᓂᐅᖅᑰᕐᒪᑦ. ᒪᓕᒍᒪᒐᑉᑎᒍᑦ ᐅᕙᖑ ᐊᖏᖃᑎᒌᒍᑎᑖᓚᐅᕋᑦᑕ. ᑖᓐᓇ ᐊᖏᔪᒻᒪᕆᐊᓗᒻᒥ ᓴᒃᑯᑦᑎᓚᐅᖅᑐᒍᑦ 
ᑖᔅᓱᒥᖓ ᐊᖏᖃᑎᒌᒍᒻᒥᑦ ᐱᓇᓱᒃᑐᑕ. ᐱᑖᕆᒐᑦᑎᒍ ᒐᕙᒪᒋᔭᕗᑦ ᑖᒻᓇ ᑕᐃᒃᑯᐊᓂ ᐱᓕᕆᖃᑎᖃᒻᒪᕆᓪᓗᑎᑦ 
ᑭᓯᐊᓂ, ᑐᓴᖅᑎᑐᐃᓐᓇᖃᑦᑕᖏᓪᓗᑎᒍ. ᓲᕐᓗ ᑐᓵᓚᐅᕋᑦᑕ ᐊᖓᔮᕐᓇᖅᑐᓕᕆᑎᓪᓗᑕ ᐃᑉᐸᒃᓴᖅ ᐃᓄᐃᑦ 
ᑲᑐᔾᔨᖃᑎᒌᖏᑦ ᐃᓚᐅᓚᐅᕐᒪᖔᑕ ᑐᓐᖓᕕᒃᑯᓪᓗ. ᐄ, ᑐᓴᖅᑎᑕᓚᐅᖅᑐᒡᒎᖅ ᐃᖏᕐᕋᔭᖕᓂᐊᕐᒪᑕ ᐃᓚᐅᔪᒪᒃᐸᑕ 
ᐃᓚᐅᔪᓐᓇᖅᑐᑦ. ᑖᔅᓱᒪ ᐅᖓᑖᓄᑦ ᐊᑉᓗᕆᐊᖃᖅᑰᖅᑐᒍᑦ ᐃᓚᐅᑎᓪᓗᒋᑦ ᑐᓴᖅᑎᑐᐃᓐᓇᖃᑦᑕᖏᓪᓗᒋᑦ 
ᐃᓚᐅᑎᓪᓗᒋᑦ. 
 
ᐊᖏᖃᑎᒌᒍᑎᐅᑉ ᐃᓗᐊᓂ ᐅᖃᖅᓯᒪᖕᒪᑦ ᐃᓄᐃᑦᒎᖅ ᐱᕚᓪᓕᕈᓐᓇᕈᑎᒃᓴᖏᓐᓄᑦ ᓄᓇᕗᑦᑖᓚᐅᕋᑦᑕ, ᐃᓄᐃᑦ 
ᓴᓇᓕᖕᓂᖅᓴᐅᔪᓐᓇᖁᓪᓗᒋᑦ, ᐃᓄᐃᑦ ᐊᒃᑐᐃᓂᖅᓴᐅᓕᕈᓐᓇᖁᓪᓗᒋᑦ, ᐃᒡᓗᑖᕈᓐᓇᖅᓯᖁᓪᓗᒋᑦ, 
ᐃᓅᓯᑦᑎᐊᕆᓐᓂᖅᓴᒧᑦ ᐱᔪᓐᓇᖁᓪᓗᒋᑦ. ᑕᐃᒃᑯᐊ ᑐᓐᖓᕕᒃᑯᑦ ᑖᔅᓱᒥᖓᑦᑕᐅᖅ ᐱᔭᒃᓴᖃᕐᒥᖕᒪᑕ ᐊᒻᒪ ᐅᕙᒍᑦ 
ᑖᓐᓇ ᐱᓕᕆᐊᕆᓪᓗᑎᒍ, ᓇᐅᒃᑯᒃᑭᐊᖅ ᑲᑎᖃᑎᒌᒋᐊᖃᖅᑰᖅᑐᒍᑦ ᑮᓇᐅᔭᓂᑦᓯᖃᑕᐅᑕᑦᑕᕐᓗᑎᒃᑕᐅᖅ 
ᑕᒪᒃᑯᓄᖓ ᐱᕚᓪᓕᕈᑎᒃᓴᐅᓂᐊᖅᑐᓄᑦ ᑕᒪᐃᓐᓄᑦ. ᑖᓐᓇ ᐅᕐᓂᒃᑕᐅᓯᒪᓐᖏᓗᐊᕋᓱᒋᔭᕋ ᒐᕙᒪᐅᖃᑦᑕᖅᓯᒪᔪᑦ, 
ᑐᓐᖓᕕᒃᑯᓪᓗ ᒐᕙᒪᒃᑯᓪᓗ ᐅᖃᖃᑎᒌᖃᑦᑕᖅᑑᒐᓗᐊᑦ ᑭᓯᐊᓂ ᐊᖏᖃᑎᒌᒍᑎᑎᒍᑦ ᓱᓇᓂᑦ ᑕᒪᒃᑯᓂᖓ  



ᕿᑎᖅᑰ, ᔫᓂ 14, 2018 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

15

ᒪᒃᑯᒃᑐᑦ ᐃᑎᖅᑕᕐᕕᒃᓴᖏᓐᓂᓘᓐᓃᑦ ᒪᑯᓂᖓ ᐃᑦᑕᕐᓂᑕᐅᓯᕐᕖᑦ ᓯᓚᑖᒍᑦ ᐱᓕᕆᖃᑎᒋᓪᓚᑦᑖᖃᑦᑕᕐᓗᑎᒍ ᑕᒪᑉᑕ 
ᑮᓇᐅᔭᓂᖃᑦᑕᕐᓗᑎᒍ. 
 
ᑕᐃᒪᓐᓇᐃᑦᑐᓂᒡᓕ ᐃᓱᒪᖃᖃᑦᑕᖅᑐᖓ ᐊᖏᖃᑎᒌᒍᑎᒥᒃ ᐅᖃᐅᓯᖃᕌᖓᑦᑕ ᑕᐃᒪᓐᓇ ᐅᒃᐱᕆᑎᒋᔭᕋ ᐊᒻᒪ 
ᑲᔪᖏᓐᓂᖅᑕᖃᕆᐊᖃᖅᑐᒍᑦ ᑕᕝᕘᓇ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᑦᑐᒪᓕᕐᒥᔭᕋ ᒪᓕᒐᓕᐅᖅᑎ ᒥᔅᑐ ᕿᓐᖑᖅ.  
 
ᕿᓐᖑᖅ: ᖁᔭᓇᒦᒃ, ᐃᒃᓯᕙᐅᑕᓖᒃ. ᐊᑕᐅᓰᓐᓇᕐᒥᑦ ᐊᐱᖅᑯᑎᔅᓴᖃᕋ, ᑖᒻᓇᓕ ᓄᓇᕗᒻᒥᐅᑦ ᖃᓄᖅ 
ᑕᐅᑐᖅᑰᕐᓇᖅᑎᒋᕙᑦ ᕼᐃᕗᓂᒃᓴᒧᑦ? ᑐᑭᕼᐃᓐᓇᕐᓂᕈᒪ. ᐃᒃᕼᐃᕙᐅᑕᓖ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᒥ ᑭᐅᔪᓐᓇᖅᑎᓚᐅᕐᓚᒍ ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᓯᕙᐅᑖᖅ. ᑕᐅᕗᖓ ᕼᐃᕗᓂᒃᕼᐊᒧᓪᓕ ᑕᐅᑐᒐᔭᖅᑐᖓᓕ ᑖᒃᑯᐊ ᐃᓄᐃᑦ 
ᒐᕙᒪᒃᑯᓐᓂᑦ ᐱᓕᕆᓂᖅᕼᐅᓕᕐᓗᑎᑦ, ᑖᒃᑯᐊ ᐃᓄᐃᖑᔪᑦ ᐃᓕᓐᓂᐊᕆᐊᖅᑕᖅᑐᑦ ᐊᒥᕼᐆᓂᖅᕼᐊᑦᑎᐊᓂᒃ 
ᐱᑦᑕᓕᕐᓗᑎᒃ, ᐃᓕᓐᓂᐊᕆᐊᒃᑲᓐᓂᖅᑕᕐᓗᑎᒃ ᐊᒻᒪ ᑖᒃᑯᐊ ᐃᒡᓗᕐᔪᐊᑭᒃᓴᖅᑐᑦ ᐃᒡᓗᕐᔪᐊᑭᒃᓴᓗᐊᓐᖏᓕᕐᓗᑎᑦ. 
ᑖᒃᑯᐊᓗᒃᑖᖅ ᕼᐃᕗᓂᒃᕼᐊᒧᑦ ᑕᐅᑐᖑᐊᕋᓗᐊᖅᑕᒃᑲ ᑎᐊ’ᓇ ᖁᕕᐊᓇᕐᓂᖅᓴᔪᑦ, ᐊᔪᖅᕼᐊᖏᖅᐹᓪᓕᕐᓂᖅᕼᐊᒧᑦ 
ᑕᐅᕗᖓ ᑐᕌᕐᓗᑕ, ᐊᒻᒪ; ᐅᕙᒍᑦ ᐃᓄᐃᑦ ᐃᕼᐅᒪᖏᑦ ᐊᒥᕼᐅᓂᒃ ᐋᓐᓂᐊᕐᒪᑕ ᑖᒃᑯᐊ ᐃᕼᐅᒪᖏᑦ 
ᕼᐃᒻᒪᖅᑎᒋᐊᕐᓗᒋᑦ, ᐋᖅᑭᒋᐊᕐᓗᒋᑦ, ᐊᒻᒪ ᑖᒃᑯᐊ ᐃᕼᒪᒥᒃᑯᑦ ᐋᓐᓂᐊᖅᑐᑦ ᐋᖅᑭᒋᐊᕐᕕᒻᒥ ᐱᑕᖃᓕᕐᓗᓂ ᑖᒃᑯᐊ 
ᑕᐃᑯᓐᖓᕐᓗᑎᑦ ᐃᕼᒪ ᐋᖅᑭᒋᐊᕐᓗᒍ. ᖃᐅᔨᒪᓗᒃᑖᕋᑉᑕ ᑖᓐᓇ ᐃᕼᐅᒪᕗᑦ ᓈᒻᒪᖏᑉᐸᑦ ᑖᒃᑯᐊ ᑎᒥᒧᑦ ᐊᒻᒪ 
ᑖᒃᑯᐊ ᐱᓕᕆᐊᕆᓂᐊᖅᑕᕗᑦ ᐊᔪᕐᓇᓂᖅᕼᐅᓂᐊᕐᒪᑕ ᐊᒻᒪ ᓈᒻᒪᖏᓐᓂᕼᐅᓂᐊᕐᒪᑕ. ᑖᓐᓇ ᐊᐱᖅᑯᑕᐃᑦ 
ᑭᐅᑦᑎᐊᖅ ᐊᔪᕐᓇᑐᕐᔪᐊᖅ ᑭᕼᐃᐊᓂ ᐱᐅᓂᖅᕼᐊᒧᑦ ᕼᐃᕗᒃᕼᐊᑦᑎᓐᓂ ᓈᒻᒪᖏᓐᓂᖅᓴᐅᓂᐊᕐᒪᑕ. ᑖᓐᓇ 
ᐊᐱᖅᓱᖅᑕᐃᑦ ᑭᐅᑦᓯᐊᕐᓂᖅ ᐊᔪᕐᓇᖅᑐᕐᔪᐊᖅ. ᑭᓯᐊᓂ ᑖᕗᖓ ᐱᐅᓂᖅᓴᒧᑦ ᓯᕗᓂᒃᓴᑦᑎᓐᓂ ᑕᐅᑐᒍᐊᖅᑐᖓ. 
ᒪ’ᓇ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒻᓇ ᑕᐅᑐᖅᑰᖅᖢᒍ ᖁᕕᐊᒋᔭᕋ ᓇᓃᓕᕈᒫᖅᐱᑕ 
ᐃᕐᖑᑕᒃᑲ ᐃᕐᖑᑕᕐᒪ ᐃᕐᖑᑕᖏᑦ ᑕᑯᔪᒪᓐᓇᖅ ᓇᓃᓕᕈᒫᕐᒪᖔᑕ. ᕿᓚᒥᒻᒪᕆᐊᓗᒃ ᐅᑉᓗᒥᒧᑦ ᑎᑭᒃᑲᑉᑕ 
ᐊᖓᔪᖅᑳᕗᑦ ᐃᓛᒃ ᐊᒡᓛᒃ ᑕᕝᕙᓃᑦᑐᐃᑦ ᐃᓚᖏᑦ ᐃᒡᓗᒥ ᐃᓅᓚᐅᖅᑐᑦ ᑐᐱᕐᒥᒃ ᓯᓚᒥ. ᐊᖓᔪᖅᑳᕗᑦ 
ᑕᑯᔭᕆᐅᓚᐅᖅᑐᑦ ᓯᑭᑑᓂᒃ ᐊᒡᓛᒃ ᑲᖏᖅᖠᓂᕐᒥ ᐅᖃᓘᑎᑖᖅ ᐅᖓᓯᒃᑐᒧᑦ ᐅᖃᓗᒋᐅᕐᒪᑕ ᐊᐅᓚᔨᕙᓐᓈᕋᒪ. 
ᑲᖏᖅᖠᓂᒃ ᑏᕖᑕᕐᒪᑦ ᓄᓇᓕᓗᒃᑖᑦ ᐃᑭᑦᑕᖅᑐᓂᒃ ᖃᒪᓂᓚᐅᖅᓯᒪᔪᑦ ᑏᕖᓪᓗ ᑖᓐᓇᑯᓗᒃ ᐃᑭᑦᑎᓪᓗᒍ. 
ᒫᓐᑐᕆᐅᓪ ᓵᓚᒃᓴᓚᐅᖅᓯᒪᔪᑦ ᕼᐋᑭᖅᑐᓂ. 
 
>>ᐃᓪᓚᖅᑐᑦ 
 
ᐃᓛᒃ ᑕᐃᑲᓐᖓᑦ ᐅᑉᓗᒥᒧᑦ ᓲᕐᓗ ᖃᐅᒻᒪᓪᓚᒃᑐᑐᑦ ᐃᓕᓐᓂᐊᕌᓂᖃᑦᑕᖅᑐᑦ ᐃᑉᐸᒃᓴᖅ ᐅᖓᑖ ᑐᓴᓚᐅᖅᑐᒍᑦ 
ᐊᕐᕕᐊᓂ 40 ᐃᓕᓐᓂᐊᕌᓂᒃᑐᑦ. ᖃᖓᑦᑎᐊᓵᑯᓗᒃ ᐃᓕᓐᓂᐊᕐᕕᖕᒧᑦ ᐃᑎᖅᑎᓕᓵᖅᑐᑯᓘᔪᒍᑦ. ᑕᐃᒃᑯᐊ 
Residential School-ᑰᓚᐅᖅᑐᑦ ᖁᔭᒋᖃᑦᑕᖅᑕᒃᑲ ᓴᐃᒻᒪᓐᓂᕐᒧᑦ ᐃᖏᕐᕋᑎᑉᐸᓪᓕᐊᖕᒪᑎᒍᑦ. ᖃᖓᑦᑎᐊᓵᑯᓗᒃ 
ᐃᓕᓐᓂᐊᕕᒻᒧᑦ ᐃᑎᓚᐅᖅᑐᑦ. ᖁᑦᑎᖕᓂᓕᒃ 12 ᑭᓯᐊᓂᖃᑦᑕᓕᐊᓂᒃᑐᒍᑦ ᒪᓕᒐᓕᕆᔨᑖᖅᑐᒍᑦ, 
ᓇᔭᓐᖑᐊᖃᐅᓕᖅᑐᒍᑦ, ᓴᕕᒐᔭᐅᓕᕆᔨᖃᐅᖅᑐᒍᑦ, ᕿᔪᓕᕆᔨᖃᐅᖅᑐᒍᑦ. ᐄ, ᐊᒥᒐᖅᑐᑦ ᓱᓕ, ᐄ. 
 
ᑭᓯᐊᓂ ᑕᐅᑐᖅᑰᒐᖃᖅᑐᖓᓕ ᖃᑯᒍᑭᐊᖅ ᐅᖃᖅᑐᓂᒃ ᑐᕌᓐᑐᒥ ᕚᓐᑰᕙᒥ ᓇᓂᑭᐊᖅ ᐅᖃᖅᑐᑦ ᐃᓄᖕᓂᒡᒎᖅ 
ᒪᓕᒐᓕᕆᔨᑖᕋᓱᖕᓂᐊᕋᒥ ᐊᔪᓐᖏᑐᒻᒪᕆᐊᓘᖕᒪᑕ ᑕᐃᒃᑯᐊ ᓄᓇᕗᒻᒥ ᓴᕕᒐᐅᔭᓕᕆᔩᑦ, ᓇᔭᓐᖑᐊᓪᓗ. 
ᐊᐃᖁᔭᐅᔪᑦ ᐊᓯᖏᓐᓄᑦ ᓄᓇᕗᑦ ᓯᓚᑖᓄᑦ ᑕᐅᑐᖅᑰᒐᖃᖅᐳᖓ. ᑕᐃᒪᓐᓇᐃᓕᕈᓐᓇᖅᑐᑦ ᑭᓯᐊᓂ ᐅᕙᒍᑦ  
ᒐᕙᒪᕗᑦ ᐱᓕᕆᑦᑎᐊᕈᑦᑕ ᓯᕗᓂᒃᓴᖏᓐᓄᑦ ᐃᓕᓐᓂᐊᕐᓂᒃᑯᑦ ᐊᔪᕈᓐᓃᖅᓴᕐᓂᒃᑯᓪᓗ.   



ᕿᑎᖅᑰ, ᔫᓂ 14, 2018 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᑖᑉᓱᒥᖓ ᑕᐅᑐᖅᑰᒍᒪᒐᓗᐊᖅᑐᖓᓕ ᓄᓇᕗᒻᒥᐅᑕᐃᑦ ᓄᓇᕗᑦ ᓯᓚᑖᓄᑦ ᕿᓄᐃᓵᖅᑕᐅᔪᑦ. ᑖᑉᓱᒥᖓᓕ 
ᑕᐅᑐᖅᑰᒐᖃᖅᑐᖓ ᐊᔪᓐᖏᓗᐊᕐᓂᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐅᑐᖅᑰᑐᐃᓐᓇᒐᓗᐊᖅᑐᒍᑦ ᓄᓇᕗᑦ ᐊᔪᓐᖏᑐᕐᔪᐊᖑᓕᖅᑎᓪᓗᒋᑦ 
ᑭᖑᕚᒃᓴᕗᑦ. ᑭᓯᐊᓂ, ᐃᒃᓯᕙᐅᑖᖅ, ᐊᕕᓯᒪᔪᐊᓘᑎᓪᓗᑕ ᑕᒪᓐᓇ ᓴᖅᑭᔾᔮᖏᑦᑐᖅ. ᑖᒃᑯᐊ ᕿᑎᕐᒥᐅᑦ 
ᐃᓛᒃᑰᓕᖅᑎᑕᐅᓯᒪᖅᑲᐅᔪᑦ ᖁᔭᓈᖅᑕᐅᓯᒪᔫᔭᓕᖅᑲᐅᔪᑦ ᓄᓇᕗᑖᖃᑕᐅᓯᒪᒐᓗᐊᕐᒪᑕ. ᑖᒃᑯᐊ ᐊᖏᔪᐊᓘᖕᒪᑦ 
ᓄᓇᕗᑦ ᐊᔾᔨᒌᓐᖏᑦᑐᐊᓗᖕᓂᓗ ᐃᓕᖅᑯᓯᖃᖅᓱᑕ. ᑖᒃᑯᐊ ᐱᓕᕆᖃᑎᒌᒋᐊᖃᕋᑦᑕ ᓯᕗᓂᒃᓴᕗᑦ ᐱᔾᔪᑎᒋᓪᓗᒍ. 
ᑕᐅᑐᖅᑰᖅᑐᖓᑦᑕᐅᖅ ᐃᕐᖑᑕᒃᑲ ᐃᓗᓕᒃᑲ ᐅᕙᑦᑎᓐᓂ ᐊᔪᓐᖏᓂᖅᓵᓗᓕᖅᑐᐃᑦ ᒪᓕᒐᓕᕆᔨᑦ, ᓘᒃᑖᑦ ᑕᒪᒃᑯᐊ 
ᓴᓇᔨᕐᔪᐊᑦ. ᑭᓯᐊᓂ ᐱᓕᕆᖃᑎᒌᑦᑎᐊᔮᓐᖏᒃᑯᑦᑕ ᐊᒻᒪᓗ ᓯᕗᓕᖅᑎᖃᑦᑎᐊᔮᓐᖏᒃᑯᑕ ᑕᒪᓐᓇ ᑕᑯᔾᔮᓐᖏᑕᕗᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᓚᐅᕐᓚᒍ, ᒪᓕᒐᓕᐅᖅᑎ ᒥᔅ ᓇᑲᓱᒃ.  
 
ᓇᑲᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᒐᓛᓪᓗᖓ ᓯᕗᓪᓕᕐᒥ ᐊᒥᓱᓄᑦ ᐅᖃᖅᑕᐅᓕᖅᑑᒐᓗᐊᖅ ᑕᕝᕗᖓ ᐅᓪᓗᒧᑦ 
ᑎᑭᓂᐊᕋᓱᒋᓚᐅᓐᖏᒃᑲᓗᐊᕋᑦᑕ ᑲᑎᒪᒋᐊᓯᓕᕋᑦᑕ ᑕᒫᓂ. ᑕᕝᕗᖓ ᑭᓯᐊᓂ ᑎᑭᓪᓗᒎᒻᒥᒻᒪᑦ ᐊᑐᕐᓂᓗᒎᕐᒥᒻᒪᑦ. 
ᐸᓐᓂᖅᑑᒥᐅᑦ ᑕᑯᓐᓈᖅᑐᑦ ᓇᒥᑐᐃᓐᓇᕐᓗ ᓄᓇᕗᒻᒥ ᐃᓱᒪᔅᓴᖅᓯᐅᕈᑎᒋᔭᕗᑦ ᐱᓐᖑᐊᖑᓐᖏᒻᒪᑦ. ᑕᐃᓐᓇᓗ 
ᓯᕗᓕᖅᑎᒋᓚᐅᖅᑕᕗᑦ ᖁᔭᓐᓇᒦᖅᑐᒍ ᐱᓕᕆᖃᑎᒋᓂᐊᕐᒥᒐᑦᑎᒍᑦ ᓱᓕ. ᑕᐃᒪᐃᓐᖑᓱᒃᑲᑦᑕᐃᓛᒃ ᑕᕝᕙᓃᑦᑐᑎᒍᑦ.  
 
ᐅᓇᓕ ᐊᐱᖅᑯᑎᒋᔪᒪᔭᕋ ᓯᕗᓕᖅᑎᒧᑦ: ᑭᓱᒥᒃ ᐱᓪᓚᕆᒋᔭᖃᖅᑐᒋᕕᓯ ᐊᔅᓱᕉᑎᒋᔭᔅᓴᓕᒫᕆᓗᒋᑦ ᓄᓇᕗᒻᒧᑦ? 
(ᑐᓵᔨᑎᒍᑦ) ᓯᕗᓪᓕᐅᑎᑕᑎᑦ ᑭᓲᕙᑦ? (ᑐᓵᔨᑎᒎᕈᓐᓃᖅᑐᖅ) ᓇᓗᓇᐃᖅᑑᔮᖃᑦᑕᕐᖓᑕ ᐃᓕᓯᒪᔪᑦ ᑭᓱᓂ 
ᐊᒃᓱᕉᑎᖃᓛᖑᔮᕐᒪᖔᑕ ᓄᓇᕘᒥ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᑭᐅᓗᓂ, ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᒃᓱᕈᕐᓇᕐᓂᖅᐹᖑᓇᓱᒋᓕᖅᑕᕋ ᒫᓐᓇᐅᔪᖅ, 
ᖃᐅᔨᖃᑦᑕᖅᓯᒪᓕᖅᑲᐅᒐᑦᑕ ᐃᓄᐊᖅᑕᐅᔪᑦ, ᐃᒻᒥᓃᖅᑐᐃᑦ ᕿᒫᕕᖃᑦᑎᐊᓐᖏᑦᑐᐃᑦ ᑕᒪᒃᑯᐊ ᐃᓚᒌᑦ. ᑕᒪᓐᓇ 
ᐊᒃᓱᕈᕈᑎᒋᒋᐊᖃᓪᓚᕆᓕᖅᑕᕗᑦ ᑲᑐᔾᔨᖃᑎᒌᓪᓗᑕ ᖃᐅᔨᒪᐅᔭᑐᐃᕐᓗᒍ ᐋᖅᑭᔮᓐᖏᑕᕗᑦ.  
 
ᐊᒻᒪᑦᑕᐅᖅ ᐅᓇ ᐊᒃᓱᕈᕈᑎᒋᓪᓚᕆᖃᑦᑕᖅᑕᕋ ᓄᓇᓕᕋᓛᕐᒥᐅᑕᐅᒐᒪ. . . ᓯᐊᒻᒪᕐᕕᐅᓯᒪᔪᓪᓕ 
ᐊᒃᓱᕈᐊᕆᔭᖃᓗᐊᓐᖏᒻᒪᑕ ᒐᕙᒪᒃᑯᓐᓄᑦ ᑐᓂᐅᖅᑲᖅᑕᐅᑐᐃᓐᓇᕐᒪᑕ ᑮᓇᐅᔭᓂᑦ. 
ᐊᖏᒡᓕᕙᓪᓕᐊᑐᐃᓐᓇᕐᓂᐊᕋᑦᑕ ᓄᓇᕗᑦ, ᑕᒪᒃᑯᐊ ᐱᓕᕆᐊᒃᓴᐃᑦ, ᐱᓕᕆᐊᒃᓴᖃᓐᖏᓗᐊᒧᓪᓗ ᖃᓄᖅ 
ᐱᓕᕆᐊᕆᒋᐊᖃᓐᖏᑕᒥᓂᒃ ᓵᓐᖓᓕᖃᑦᑕᕐᒪᑕ. ᑕᐃᒪ ᓄᓇᕗᑦ ᐊᖏᓪᓕᕙᓪᓕᐊᖏᓐᓇᕋᑦᑕ ᐱᓕᕆᐊᒃᓴᐃᑦ 
ᓴᖅᑭᐸᓪᓕᐊᑐᐃᓐᓇᕐᓂᐊᕐᒪᑕ ᑕᒪᒃᑯᓄᖓ ᐱᓕᕆᐊᒃᓴᐃᑦ ᒫᓐᓇᐅᔪᖅ ᓴᖅᑭᑦᑐᖃᕌᖓ ᓯᐊᒻᒪᕐᕕᐅᓯᒪᔪᓄᑦ ᑭᓯᐊᓂ 
ᑐᓂᔭᐅᖃᑦᑕᕐᒪᑕ.  
 
ᐃᓕᓐᓂᐊᕌᓂᒃᐸᓪᓕᐊᔪᐃᑦ ᒪᒃᑯᒃᑐᕗᑦ ᐊᒥᓱᑯᓘᓕᕋᓗᐊᕐᒪᑕ, ᑖᒃᑯᓄᖓ ᐱᓕᕆᐊᔅᓴᐃᑦ ᓴᖅᑭᑦᑕᕌᖓ 
ᓯᐊᒻᒪᕐᕕᐅᓯᒪᔪᓄᑦ ᑭᓯᐊᓂ ᐅᒃᑯᐃᖔᓕᓲᖑᖕᒪᑦ. ᐅᑯᐊ ᐱᓕᕆᔪᓐᓇᓕᕆᕋᓗᐊᕐᒪᑕ, ᑕᐅᑐᒋᐊᖃᓕᕋᓗᐊᑦᑎᒍ 
ᑖᒃᑯᐊ ᓄᓇᓖᑦ ᓯᐊᒻᒪᕐᕕᐅᓯᒪᓐᖏᑦᑐᐃᑦ ᐃᓚᒋᔭᐅᔪᒪᒐᓗᐊᕐᒪᑕ, ᐆᒃᑑᑎᒋᓗᒍ ᓴᓪᓕᖅ ᑕᐃᔅᓱᒪᓂ ᑕᐃᓐᓇ 
ᐃᓄᐃᑦ ᐱᔪᓐᓇᐅᑎᖏᓐᓄᑦ ᑭᒡᒐᖅᑐᐃᔩᑦ ᑎᑎᕋᕐᕕᒃ ᑕᐃᑯᓐᖓᓚᐅᖅᓯᒪᒐᑦᑎᒍ ᒪᓕᒐᓕᐅᖅᑎᐅᓪᓗᖓ. ᐱᖓᓱᓂᑦ 
ᐱᓕᕆᕝᕕᑖᕐᒪᑦ ᑖᓐᓇ ᓄᓇᓕᕋᓛᖅ ᐊᒃᓱᐊᓗᒃ ᓴᕆᒪᓇᖅᑐᖅ.  

ᓄᓇᕗᑦ ᐃᓚᒋᔭᐅᖕᒪᑕ ᑕᒪᒃᑯᐊ ᓄᓇᓖᑦ, ᕿᒥᕐᕈᐊᕆᐊᖃᖅᑕᕗᑦ ᐱᓕᕆᐊᒃᓴᓂᑦ ᓴᖅᑭᑦᑐᖃᕌᖓ ᒐᕙᒪᒃᑯᓐᓂᑦ 
ᓄᓇᓕᕌᓛᕐᒦᑦᑐᓐᓇᖅᐹ ᑖᓐᓇ ᐱᕆᐊᒃᓴᖅ. ᓯᐊᒻᒪᕐᕕᐅᓯᒪᔪᒨᑐᐃᓐᓇᖏᓪᓗᒍ. ᑕᒪᓐᓇ ᕿᒥᕐᕈᐊᕋᔭᖅᑕᕋ 
ᓯᕗᓕᖅᑎᓐᖑᖅᑎᑕᐅᒍᒪ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐊᐱᕆᕙᒋᑦ ᑖᔅᓱᒥᖓ, ᐊᖏᖃᑎᒋᕙᒋᓪᓗ ᑖᓐᓇ 
ᐊᑐᕈᒪᓐᖏᑦᑎᐊᖅᑲᐅᔭᕗᑦ ᐅᓪᓗᒥ ᐊᑐᖅᑕᕗᑦ.  
 
ᑕᕝᕙᓂ ᑲᑎᒪᑎᓪᓗᑕ ᐅᐱᕐᖔᖅ ᖃᐅᔨᒪᔭᐃᓐᓇᒃᑲ ᐊᕐᕕᓂᓖᑦ ᐱᑕᖃᕈᓐᓃᖅᑐᑦ ᐃᓄᐃᑦ, ᐃᓅᖃᑎᒥᑕ 
ᐊᒡᒐᖏᓐᓄᑦ ᐃᒻᒥᓄᓪᓘᓐᓃᑦ. ᐃᒻᒪᖄ ᐊᒥᓲᓂᖅᓴᐃᑦ ᑭᓯᐊᓂ ᓈᓴᖅᑕᒃᑲ ᐊᕐᕕᓂᓕᐅᒻᒪᑕ. ᓄᓇᓕᐅᑉ 
ᓴᓐᖏᑦᑎᑉᐸᓪᓕᐊᔭᕆᐊᖃᕐᓂᖓ ᓄᓇᓕᖕᓂ ᖃᓄᐃᖏᑦᑎᐊᕋᓱᐊᕐᓂᖅ ᓯᕗᓪᓕᐅᑎᔭᕆᐊᔅᓴᕐᓕ ᐃᓱᒪᒋᔭᕋ. ᑖᒃᑯᐊ 
ᐃᓗᐊᓂ ᐊᒥᓲᒻᒪᑕ ᐃᓐᓇᐃᑦ ᐃᑲᔪᖅᑕᐅᕕᒃᑕᖃᕆᐊᖃᕐᓃᓪᓗ, ᑖᒃᑯᐊᓕ ᑲᔪᓯᓂᐊᓕᒻᒪᑕ ᐱᓕᕆᐊᕆᓚᐅᕋᑉᑎᒍ 
ᑕᒪᑉᑕ ᑐᕌᖅᑕᕗᑦ ᒪᓕᑦᑐᒍ.  
 
ᑭᓯᐊᓂ ᓄᓇᓕᖕᓂ ᖃᓄᐃᖏᑦᑎᐊᕋᓱᐊᕐᓂᖅ ᐃᓗᓕᖃᕐᒪᑦ ᐊᒥᓱᓂᑦ, ᓄᓇᓖᑦ ᓴᓐᖏᑦᑎᒃᑲᓐᓂᕆᐊᖃᕐᓂᖏᓐᓂᑦ 
ᐅᖃᓪᓚᖅᑲᐅᒐᒪ ᐊᔪᓐᖏᓐᓂᖅᑖᑲᓐᓂᕆᐊᖃᖅᑐᑦ ᑮᓇᐅᔭᓂᑦᑕᐅᓂᖏᑦ ᕿᒥᕐᕈᔭᐅᒃᑲᓐᓂᕆᐊᓖᑦ ᐃᒻᒥᓂᒃ 
ᐱᓕᕆᔪᓐᓇᖅᓯᔾᔫᒥᔪᓐᓇᖁᓪᓗᒋᑦ. ᒐᕙᒪᓕᕆᓂᖅ ᓯᐊᒻᒪᖅᑎᖅᑕᐅᒻᒪᑦ ᑕᐃᔅᓱᒪᓂ ᖃᖓᑲᓪᓛᓘᓕᖅᑐᖅ, 
ᓄᓇᕗᑖᓚᐅᖅᑎᓐᓇᑕ ᖃᓄᖅ ᓯᐊᒻᒪᖅᑎᖅᑕᐅᓂᐊᕐᒪᖔᖅ ᓄᓇᓕᖕᓂ ᓯᐊᒻᒪᖅᑎᕆᓂᖅ ᐅᖃᐅᓯᐅᖕᒪᑦ.  
(ᑐᓵᔨᑎᒍᑦ) ᑭᓱᓕᒫᑦ ᐊᓯᔾᔨᖅᓯᒪᓕᖅᑐᑦ ᑕᐃᑲᓐᖓ ᐊᒻᒪᓗ ᓯᐊᒻᒪᖅᑎᖅᑕᐅᓯᒪᕝᕕᐅᓐᖏᑦᑐᑦ ᑕᐃᒃᑯᐊ ᒫᓐᓇ 
ᑕᐃᒪᐃᓕᔪᓐᓇᖅᓯᒪᔪᑦ, ᒪᑯᐊ ᐅᐊᔭᓅᖅᑐᑦ ᐱᑐᒃᓯᒪᐅᑏᑦ, ᑕᒪᒃᑯᐊᕈᓘᔮᓘᓕᕐᒪᑕ ᒪᑯᐊᓘᓐᓃᑦ 5 ᐅᕝᕙᓘᓐᓃᑦ 6 
ᐊᕐᕌᒍᓕᑯᓗᐃᑦ ᐅᖄᓚᐅᑎᐊᓛᓂᑦ ᐊᔪᕈᓐᓃᖅᑐᑦ ᓇᒧᓐᖓᕈᓘᔭᕈᓐᓇᖅᓯᔪᒍᑦ ᐊᒥᐊᓱᓗᓐᓂᑦ 
ᐱᓕᕆᐊᖃᕈᓐᓇᖅᑐᒍᑦ.  
 
ᐅᑯᐊ ᒐᕙᒪᐅᓗᒋᑦ ᕿᒥᕐᕈᓇᕆᐊᖃᖅᑐᒍᑦ ᑕᒪᓐᓇ ᓯᐊᒻᒪᖅᑎᕆᖃᑦᑕᕐᓂᖅ ᐃᖅᑲᓇᐃᔮᓂᑦ ᖃᓄᐃᒻᒪᖔᖓ ᐊᒻᒪᓗ 
ᐅᓄᒃᑲᓐᓂᖅᑐᓂᑦ ᓲᕐᓗ ᓯᐊᒻᒪᖅᑎᕐᕕᐅᓯᒪᓐᖏᑦᑐᓄᑦ ᑕᐃᑯᓐᖓᖅᓯᔪᓐᓇᖅᓯᒻᒪᖔᑦᑕ ᑐᑭᓯᒋᐊᖃᖅᑐᒍᑦ, ᑕᒪᓐᓇ 
ᕿᓂᕋᔭᖅᑕᕋ ᕿᒥᕐᕈᓇᒐᔭᖅᑕᕋ ᓯᕗᓪᓕᐅᔾᔭᐅᖃᑕᐅᓗᒍᓗ ᐱᓕᕆᖃᑎᒋᓗᒋᑦ ᒥᓂᔅᑕᐃ ᑲᑎᒪᔨᖏᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᕼᐃᕙᐅᑖᖅ. ᑕᐃᒪ ᓂᕈᐊᖅᑕᐅᓂᓗᒃᑎᓪᓗᑕ ᑕᒪᑉᑕ 
ᑐᕼᐊᖅᑕᐃᓇᖅᑕᓚᐅᕋᑉᑕ ᑖᒃᑯᐊᒎᖅ ᐃᓐᓇᖁᑎᕗᑦ ᓄᓇᕘᒻᒧᑦ ᐅᑎᕆᐊᖃᓕᕋᓗᐊᕐᒪᑕ. ᑖᓐᓇ ᑐᕌᖅᑕᕗᓐᓂ 
ᐃᓚᐅᖦᖢᓂ. ᑖᓐᓇ ᕼᐃᕗᓕᖅᐹᖑᒋᔭᕋ ᕼᐅᓕ ᒫᓐᓇ ᐱᒋᐊᓕᕼᐋᕋᓗᐊᖅᑐᒍ ᑖᒃᑯᐊ ᐃᓐᓇᖁᑎᕗ ᓄᓇᕗᑦ 
ᕼᐃᓚᑖᓃᑦᑐᑦ ᓄᓇᕘᒧᑦ ᐅᑎᖅᑎᓪᓗᒋ ᐊᒻᒪ ᑖᓐᓇᑕᐅ ᑐᕼᐊᕋᔪᓐᓇᖅᐳᖅ ᒪᒥᕼᐊᕐᕕᑖᕐᓗᓂ. ᑖᒃᑯᐊ ᐃᓄᐃᑦ 
ᐃᕼᐅᒪᖓᒍᑦ ᐋᓐᓂᐊᖅᑐᑦ ᐅᕝᕙᓘᕝᕙ ᐊᔪᕈᑎᓖᑦ ᐃᒥᐊᓗᖕᒧᑦ  ᐅᕝᕙᓘᕝᕙ ᐋᖓᔮᕐᓇᖅᑐᒧᑦ ᐳᓗᐊᑦᓯᔭᕐᓄᑦ 
ᐅᕝᕙᓘᕝᕙ ᕼᐊᓐᖏᓂᕼᐊᓄᑦ. ᑖᑉᑯᐊ ᐱᔭᕆᐊᖃᓪᓚᕆᕼᐅᒋᔭᒃᑲᓂ ᑕᐃᒃᑯᐊ.  
 
ᑐᕼᐊᖅᑕᕋᑉᑕ ᑖᒃᑯᐊ ᐃᓐᓇᖁᑎᕗᑦ ᐊᐅᓪᓚᖅᖢᑎᒃ ᑕᑯᔭᐅᕼᐃᑦᑐᒥᐊᖑᖦᖢᑎᒃ ᑕᐅᓄᖓ ᐅᑎᖅᑎᒍᐊᖅᑕᕗᑦ ᐊᒻᒪ 
ᑖᓐᓇ ᒐᕙᒪᑎᒍᑦ ᐱᓕᕆᐊᕆᓂᐊᖅᑕᕗᑦ ᐊᔭᐅᖅᑐᐃᓐᓇᕋᔭᖅᑕᕋ. ᑖᓐᓇ ᒐᕙᒪᑎᒍᑦ ᐱᓕᕆᐊᕆᓂᐊᖅᑕᕗᑦ 
ᐊᔭᐅᖅᑐᐃᓐᓇᕋᔭᖅᑕᕋ ᑖᓐᓇ ᒐᕙᒪ ᐃᕼᐅᓕᖅᑳᖅᑎᓐᓇᒍ ᑖᑉᑯᐊ ᖃᑉᑎᓂᒃᑭᐊᖅ ᓄᓇᕘᒻᒥᑦ ᐊᐅᓛᖅ 
ᕼᐊᓇᕼᐃᒪᓕᕐᓗᓂᑦ ᐊᐅᓛᕼᐃᒪᓕᕐᓗᓂ ᐃᓐᓇᕐᓄᑦ ᐃᓐᓇᑯᕼᐃᕝᕕᒃ ᐱᑐᖃᐅᕼᐃᕕᒃ ᐅᕙᑉᑎᒍᑦ ᐅᖃᐅᑕᐃᒍᑦ 
ᐆᒃᑑᕼᐊᐅᕼᐃᕖᑦ ᐊᒻᒪ ᒪᒥᕼᐊᕐᕕᒃ ᐊᒻᒪ ᑖᒃᑯᐊ ᐃᒡᓗᒃᑭᕼᐃᓂᑦ.  

ᑖᓐᓇ ᐃᒡᓗᑭᕼᐊᕌᖓᑕ ᑖᒃᑯᐊ ᐃᒡᓗ ᐊᑕᐅᕼᐃ ᐃᓗᐊᓂ ᐊᒥᕼᐆᓗᐊᕐᒪᑕ ᓈᒻᒪᒍᓐᓃᖅᑕᕐᒪᑕ 
ᐊᒃᕼᐅᕈᓗᐊᓕᖅᑕᕐᖓᑕ ᑖᑦᑯᐊ ᐊᒥᕼᐊᓗᐊᕌᖓᑕ ᐃᒡᓗᕐᔪᐊ ᐃᓗᐊᓂ ᑖᒃᑯᐊ ᐊᕼᐅᕉᑎᒋᒐᔭᖅᑕᒃᑲ ᑕᒃᑯᐊ 
ᑮᓇᐅᔭᓂᑦ ᕿᓂᒃᑲᓐᓂᕐᓗᑕ ᐃᒡᓗᕐᔪᐊᑖᑲᓐᓂᕐᓗᑕ ᒪᒥᕼᐊᕐᕕᑖᕐᒫᕐᓗᑕ. ᒪ’ᓇ, ᐃᕼᐃᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᑦᑐᒪᓕᕐᒥᔭᕋ, ᒪᓕᒐᓕᐅᖅᑎ ᒥᔅ ᑕᐅᑐᓐᖏ. 
 
ᑕᐅᑐᓐᖏ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ ᔭᒐᐃᒑᖓᑦᑕ ᒪᖃᐃᑦᑏᑦ ᓄᓇᕗᓕᒫᒥᑦ ᓄᓇᕗᑦ ᒐᕙᒪᒃᑯᑦ 
$100,000-ᒥᒃ ᐃᑲᔫᑕᐅᔪᓐᓇᖅᑐᒥᑦ ᓴᖅᑭᑎᑦᑎᓯᒪᖕᒪᑕ ᑭᓯᐊᓂ ᑕᒪᑦᑕᓗᑖᖅ ᖃᐅᔨᒪᔪᒍᑦ ᐅᒥᐊᖅᑖᕆᐊᕈᕕᑦ 
ᐅᒥᐊᖅ ᐊᑕᐅᓯᖅ $75,000. ᑖᓐᓇ $100,000 ᒥᑭᒋᒐᒃᑯ ᐊᒻᒪ ᖃᑉᓗᓈᖅ ᓄᓇᖓᓂ ᑕᐃᒃᑯᐊ ᐱᕈᖅᓰᕖᑦ 
ᐱᕈᖅᓯᑦᑎᖏᑳᖓᑕ ᒪᕐᕈᖃᑦᑎᐊᖏᑳᖓᑕ ᑲᓇᑕᐅᑉ ᒐᕙᒪᒃᑯᖏᓐᓄ ᐃᑲᔪᖅᑕᒻᒪᕆᐊᓘᓕᖃᑦᑕᕐᒪᑕ ᓴᓂᕌᒍᑦ 
ᑮᓇᐅᔭᓕᐊᕆᓇᔭᖅᑕᖓᑕ ᓯᓚᑖᒍᑦ. 
 
ᓯᕗᓕᖅᑎᐅᓕᕈᕕᓪᓕ ᑖᒃᑯᐊ ᒪᖃᐃᑏᑦ ᒐᔭᐃᖃᑦᑕᕐᓂᐊᓕᕐᒪᑕ ᐊᒻᒪ ᓯᑭᑑᑦ $20,000 ᕼᐊᓐᑕᐃᑦ $20,000  
ᖃᓄᖅ ᑖᔅᓱᒥᖓ ᖃᓄᖅᑑᑲᓐᓂᕋᔭᖅᐱᑦ? ᖁᔭᓐᓇᒦᒃ ᐃᒃᓯᕙᐅᑖᖅ. ᐊᐅᑦᑎᐊᕈ ᐊᐱᕆᒃᑲᓐᓂᕐᓂᐊᖅᑐᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᔅᓱᒪᖓ ᓯᕗᓪᓕᖅᐸᐅᓗᓂ ᑭᐅᑎᓚᐅᕐᓚᒍᖅ, ᒥᔅᑐ ᑯᓱᒐᖅ. 
 
ᐊᖓᔪᖅᖄᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐃᒃᓯᕙᐅᑖᖅ. ᓱᓕᕗᑎᑦ ᐊᖑᓇᓱᒍᑏᑦ ᐊᑭᑦᑐᖅᐸᓪᓕᐊᔪᒻᒪᕿᐊᓘᒻᒪᑕ  
ᐊᒻᒪ ᐊᖑᓇᓱᖕᓂᑐᐃᓐᓇᕐᒧᑦ ᐃᓅᓇᓱᒃᑐᑦ ᑕᖅᑳᓂ ᑭᓇᐅᔭᓂᒃ ᑎᒍᑐᐃᓐᓇᖃᖃᖏᒻᒪᑕ ᑮᓇᐅᔭᖃᕐᕕᓐᓄᓗ 
ᐊᑐᑐᖅᐊᒐᒃᓴᓂᒃ ᑕᒪᒃᑯᓂᖓ ᐊᔪᕐᓇᖃᑦᑕᖅᖢᓂ ᑕᓴᒃᑯᐊᓗ ᑐᓐᖓᕕᒃᑯᓐᓂ ᐃᑲᔫᑕᐅᕙᓚᐅᖅᑐᑦ ᒫᓐᓇ 
ᓄᖅᑲᖓᑎᓪᓗᒋ ᑕᒪᒃᑯᐊ ᐊᖑᓇᓱᖕᓂᑐᐃᓐᓇᕐᒥᑦ ᐱᓕᕆᐊᖃᖅᑐᑦ ᐊᖑᓇᓱᒍᑎᑕᖃᖏᑳᖓᑕ ᐊᔪᓕᑦᑎᐊᖃᑦᑕᕐᒪᑕ 
ᐃᑲᔪᖅᑕᐅᓗᑎ ᑭᓯᐊᓕᓂᐅᓕᖃᑦᑕᕐᒪᑦ. ᐃᓄᐃᑦ ᑕᖅᑳᓂ ᐊᖑᓇᓱᓐᓂᑐᐃᓐᓇᕐᒥᑦ ᐃᓅᓯᖃᖅᑐᑦ 
ᐃᓵᖓᑐᐃᓐᓇᕈᒪᖏᒃᑲᓄᐊᕐᒪᑕ ᐃᓵᖓᑐᐃᓐᓇᖅᑎᑦᓯᐊᕋᓗᐊᕐᒪᑕ ᐃᓄᐃᑦ ᐱᖅᑯᓯᖏᑦᑎᒍᑦ ᐃᓅᖃᑎᒥᓂ 
ᐃᑲᔪᕈᒪᓂᕐᒥᑦ ᐱᓕᕆᐊᖃᖅᑐᒻᒪᕆᐊᓗᑐᖃᐅᒐᓗᐊᕐᒪᑕ. 
 
ᐃᓵᖓᑐᐃᓐᓇᖏᑦᓯᐊᖃᑦᑕᕋᔭᖅᑑᒐᓗᐊᑦ ᑕᒪᒃᑯᐊ ᐃᑲᔫᑎᑦ ᐋᖅᑭᐅᒪᔾᔫᒥᓇᔭᖅᐸᑕ ᐃᑲᔪᕈᓐᓇᕐᒧᑦ ᑐᓴᕋᔪᒃᑲᑉᑕ 
ᑕᕝᕙᓂ ᓱᖁᓯᒐᓗᐊᕌᖓᑦ ᐊᔪᕐᓇᕐᒪᒎᖅ ᐃᓛ ᒪᓕᒐᐃᑦ ᐊᔪᖅᑎᑦᑎᖕᒪᑕ. ᐃᓛᒃ ᐱᖁᔭᐃᑦ ᐊᔪᖅᑎᑦᑎᒻᒪᑕ. 
ᒪᓕᒐᓕᐅᖅᑎᒧᑦ ᐆᒃᑐᓚᐅᖅᑐᒍᑦ ᒪᓕᒐᓕᐅᖅᑎᐅᔪᒍᑦ. ᐊᐱᕆᔭᐅᔭᕌᖓᑦᑕ ᓱᕕ ᓱᓇᐅᕕ ᒪᓕᒐᓕᐅᖅᑎᐅᔪᖓ, 
ᒪᓕᒐᕐᓂᒃ ᒪᓕᑦᑎᐅᔪᖓᐅᓐᖏᑦᑐᖅ ᒪᓕᒐᓕᐅᖅᑎᐅᔪᖓ, ᑕᒪᒃᑯᐊ ᕿᒥᕐᕈᔭᐅᒃᑲᓐᓂᕆᐊᓖᑦ ᐊᑕᐅᓯᐊᓐᖏᖦᖢᑕ 
ᑕᑯᒋᐊᕐᓂᐊᓕᖅᑕᒃᑲ ᖃᓄᖅ ᑮᓇᐅᔭᓂᒃᑕᐅᓯᒪᔪᑦ ᑮᓇᐅᔭᖏᑦ ᐊᑐᖅᑕᐅᓯᒪᖃᑦᑕᓚᐅᓐᖏᒻᒪᑕ ᐲᖅᑕᐅᕌᓂᓚᐅᕐᒪᑕ 
ᓲᕐᓗ ᐅᖅᓱᖅᑖᓂᕐᒧᑦ ᐃᑲᔫᑎᑦ. ᑖᓐᓇ ᐊᑕᐅᓯᐅᒐᓗᐊᖅ ᐆᒃᑑᑎᑐᐃᓐᓇᖅ ᑕᐃᒪᑲᓪᓚᐅᔪᒃᓴᐅᖕᒪᑕ ᐃᓗᐊᓂ, 
ᑕᒪᒃᑯᐊ ᐊᑐᓗᐊᓐᖏᑦᑐᑦ ᐋᖅᑭᒋᐊᕆᐊᖃᖅᑐᑦ ᐊᒻᒪ ᐱᓕᕆᖃᑎᒋᔭᕆᐊᖃᖅᑕᕗᑦ ᑖᒃᑯᐊ ᑲᑐᔾᔨᖃᑎᒌᒃᑯᑦ, 
ᑐᓐᖓᕕᒃᑯᓪᓗ ᑕᒪᓐᓇ ᐃᑲᔪᒃᑲᓐᓂᕈᓐᓇᕆᐊᖃᕋᑦᑎᒍ ᑕᒪᒃᑯᐊ ᐊᖑᓇᓱᓐᓂᕐᒧᑦ ᐃᓅᓯᖃᖅᑐᑦ ᓄᓇᕘ ᐃᓗᐊᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᓯᕙᐅᑖᖅ. ᑖᓐᓇ ᐄ, $100,000 ᒥᑭᔫᒐᓗᐊᖅ ᓄᓇᕗᓗᒃᑖᔪᑦ, ᑭᕼᐃᐊᓂ 
ᖃᐅᔨᒪᒐᒪ ᑐᕌᖓᔪᖅ ᕼᐊᓇᓐᖏᑐᐃᓐᓇᕐᓄᑦ. ᐄ, ᐊᑭᑐᔫᒐᓗᐃᑦ ᐱᖁᑎᖏᑦ ᓂᐅᕕᖅᑕᕗᑦ, ᑖᒃᑯᐊᓕ ᕼᐊᓇᔪᑦ 
insurance ᓂᐅᕕᖅᑑᓪᓗᐊᕐᒪᑕ. ᑖᓐᓇ ᐊᖏᓪᓕᕆᐊᖅᑕᐅᑑᓪᓗᐊᖅ ᑖᓐᓇ $100,000 ᑭᕼᐊᓂ ᓇᑭᓪᓕᑭᐊᖅ 
ᑮᓇᐅᔭᒥᒃ ᑎᒍᕼᐃᓗᑕ ᑭᕼᐃᐊᓂᐅᓇᔭᕐᒪᑦ, ᐃᒻᒪᖄ ᑖᓐᓇ $1 ᒥᓕᐊᓐᒧᑦ ᑎᑭᑉᐸᑦ, ᐃᒡᓗᕐᔪᐊᓂᑦ 
ᐊᒥᕼᐆᓐᖏᓂᖅᓴᓂᑦ ᕼᐊᓇᓕᕐᓗᑕ, ᐅᕝᕙᓘᕝᕙ ᕼᐅᓇᑭᐊᖅ ᐱᒋᐊᖃᓚᐅᖅᑑᒐᓗᐊᖅ ᐱᓐᖏᓕᕐᓗᒍ. 

ᑮᓇᐅᔭᕗᑦ ᓄᖑᕼᐅᐃᑦᑑᖏᒻᒪᑕ ᒐᕙᒪᒃᑯᑦ ᑮᓇᐅᔭᖏᑦ. ᐄ, ᑖᓐᓇ ᒥᑭᔫᒐᓗᐊᖅ ᐊᑐᐊᕆᐊᖃᖅᖢᓂ. ᑖᒃᑯᐊ 
ᒪᓕᒐᓕᐅᖅᑏᑦ ᐊᖏᓪᓕᖁᓐᓂᖅᐸᒍ, ᐄ ᐊᖏᓪᓕᒋᐊᖅᑑᓪᓗᐊᖅ. ᑭᕼᐊᓂ ᓇᑭᓪᓕᑭᐊᖅ ᑮᓇᐅᔭᕐᒥᑦ ᑎᒍᕼᐃᓗᑕ 
ᒐᕙᒪᒃᑯᓐᓂᑦ ᑖᓐᓇ ᑮᓇᐅᔭᖅ ᑎᒍᒥᐊᖅᑕᐅᖕᒪᑦ. ᑖᓐᓇ ᒐᕙᒪᑐᖃᒃᑭᓐᓂ ᑮᓇᐅᔭᖅᑖᕼᐅᐃᑉᑑᒐᑉᑕ ᑖᔅᓱᒪ 
ᒥᒃᕼᐋᓄᑦ. ᕼᐆᖅ ᐊᖏᓪᓕᕆᐊᖅᑑᓪᓗᐊᖅ ᑭᕼᐊᓂ ᓇᑭᒃᑭᐊᖅ ᑎᒍᕼᐃᓗᑕ. ᒪ’ᓇ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᑦᑕᐅᖅ ᐅᖃᐅᓯᐅᓚᐅᕐᒪᑦ ᓇᐅᔮᓂ ᐳᓚᕋᒃᑎᓪᓗᖓ ᑕᐃᓐᓇᒎᖅ ᑖᓐᓇ 
ᐃᑲᔫᑕᐅᖃᑦᑕᖅᑐᖅ ᐊᖑᓇᓱᒃᑎᓄᑦ ᑮᓇᐅᔭᖅ ᓱᕙᓕᑭᐊᖑᒻᒪᒡᒎᖅ, ᐱᑕᖃᓐᖏᑦᑎᐊᒻᒪᕆᓕᖅᐸᒡᒎᖅ 
ᐱᐅᓂᖅᓴᐅᓇᔭᖅᑑᒐᓗᐊᖅ. ᐆᑦᑐᕋᓱᒃᑲᓗᐊᖅᑐᓂᒎᖅ ᐱᑎᑕᐅᔪᓐᓇᖃᑦᑕᖏᒻᒪᑕ ᐃᓚᖏᑦ ᐊᖑᓇᓱᒃᑏᑦ 
ᐱᖁᑎᒥᓂᒃ ᐊᓯᐅᔨᔪᐃᑦ. ᐱᑕᖃᓐᖏᑦᑎᐊᒻᒪᕆᕈᓗᓕᖅᐸᓪᓕᐊᖕᒪᑦ ᐱᐅᓂᖅᓴᐅᓇᔭᖅᑐᓛᓚᐅᕐᒪᑦ, ᑭᓯᐊᓂ 
ᒥᑭᔫᒐᓗᐊᖅ $100,000 ᐃᑲᔪᕈᑎᒐᓛᖑᒻᒪᑦ ᓄᓇᕗᑦ ᐊᖑᓇᓱᒃᑎᖏᓐᓄᑦ. 
 
ᐊᒻᒪᓗ ᐅᖃᕋᑖᕐᒪᑦ ᒪᓕᒐᓕᐅᖅᑎᐅᖃᑎᒐ ᓴᕕᑲᑖᖅ, ᐃᓛᒃ ᑮᓇᐅᔭᑭᔅᓴᖅᑐᐊᓘᒐᑦᑕ ᒫᓐᓇᐅᔪᕐᓗ ᑕᕝᕙᓂ ᐊᕐᕌᒍᒥ 
ᐊᒻᒪ ᐊᕐᕌᒎᔪᒫᖅᑐᖅ ᐅᖓᓪᓕᐅᔪᒫᖅᑐᒥᑦ ᐊᑭᓕᔅᓴᖃᓕᕐᓂᐊᕋᑦᑕ ᒐᕙᒪᒃᑯᑦ. ᓯᓚᑦᑐᓵᕆᐊᖃᕋᑦᑕ ᑖᒃᑯᐊ 
ᑮᓇᐅᔭᒐᓛᕗᑦ ᐃᑲᔫᓯᐊᖅᑎᑐᐃᓐᓇᐅᒐᑦᑕ ᒐᕙᒪᑐᖃᒃᑯᓐᓂᑦ, ᓯᓚᑐᔪᑎᒋᒋᐊᖃᖃᑦᑕᕋᑦᑎᒍ ᑕᒪᒃᑯᐊ 
ᑮᓇᐅᔭᖅᑖᕆᖃᑦᑕᖅᑕᕗᑦ ᒐᕙᒪᑐᖃᒃᑯᓐᓂᑦ ᖃᓄᖅ ᐱᐅᓛᕐᒧᑦ ᐊᑑᑎᖃᕋᔭᕐᒪᖔᑦ.  
 
ᑖᒃᑯᐊᓕ ᐊᖏᒡᓕᒋᐊᕋᔭᖅᐸᑦ, ᐅᖃᕈᓐᓇᖏᑦᑐᖓ ᑭᓯᐊᓂ ᖃᓄᖅ ᐱᐅᓂᖅᓴᒥᒃ 
ᓴᖅᑭᑦᑎᒍᓐᓇᖏᒃᑲᓗᐊᖅᐱᑕᖃᐃ? ᐃᓱᒪᒃᓴᖅᓯᐅᖃᑎᒋᒍᒪᓇᔭᖅᑕᒃᑲ ᐅᒥᐊᖅᑖᔮᓐᖏᒻᒪᑕ ᑖᔅᓱᒧᖓ, ᐅᒥᐊᑦ 
$100,000 ᐅᖓᑖᓃᓕᕐᒪᑕ ᑭᕕᔪᖃᕐᓂᖅᐸᑦ, ᓲᖅ ᐃᓱᒪᒃᓴᖅᓯᐅᖃᑎᒋᒍᒪᔭᓇᖅᑕᒃᑲ ᑖᒃᑯᐊ ᒪᓕᒐᓕᐅᖅᑏᑦ 
ᖃᓄᖅ ᑖᓐᓇ $100,000 ᐊᑐᑦᑎᐊᒃᑲᓐᓂᕈᓐᓇᖅᐱᑎᒍᑦ. ᖁᔭᓐᓇᒦᒃ, ᐅᖃᖅᑏ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑲᔪᓯᒋᐊᓚᐅᖏᓐᓂᑦᑎᓐᓂ 15 ᒥᓂᔅᓯᒥᒃ ᓄᖅᑲᖓᑲᐃᓐᓇᕐᓂᐊᖅᑐᒍᑦ.  
 
>>ᓄᖅᑲᑲᐃᓐᓇᖅᑐᑦ 16:54ᒥ ᑲᔪᓯᒃᑲᓂᖅᑐᑎᓪᓗ 17:11 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑖᓐᓇ ᑲᑎᒪᓂᕆᔭᕗᑦ ᓄᓇᕗᒻᒥ ᓯᕗᓕᖅᑎᑖᕋᓱᐊᕐᓂᕐᒧᑦ ᑲᔪᓯᓂᐊᕐᒪᑦ. ᓱᓕ 
ᑖᒃᑯᓄᖓ ᓂᕈᐊᒐᒃᓴᐅᔪᓄᑦ ᓯᕗᓕᖅᑎᒃᓴᒧᑦ ᐊᐱᖅᓱᕐᓂᖅ ᐱᕕᖃᕐᒪᑦ. ᒫᓐᓇ ᑲᔪᓯᕙᓪᓕᐊᑎᓪᓗᑕ 
ᐱᕕᖃᖅᑎᑦᑐᒪᓕᕐᒥᔭᕋ ᐊᐱᕆᔪᓐᓇᖁᓪᓗᒍ, ᒪᓕᒐᓕᐅᖅᑎ ᖃᐃᕐᓂᖅ.  
 
ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᕕᖃᖅᑎᒍᓐᓇᕋᕕᖓ. ᐊᑕᐅᓯᕐᒥᑦ ᐊᐱᖅᑯᑎᔅᓴᖃᑐᐃᓐᓇᕈᒪᔪᖓ, ᑕᐃᒪ 
ᓂᕈᐊᒐᒃᓴᐅᓇᓱᒃᑲᔅᓯ ᓯᕗᓕᐅᖅᑎᒧᑦ. ᒫᓐᓇ ᓇᖕᒥᓂᖅᓱᕐᓂᖅ ᑕᒪᓐᓇ ᖃᓄᕐᓕ ᐱᕙᓪᓕᐊᑎᒃᑲᔭᖅᐱᓯᐅᒃ? 
ᐅᕝᕙᓘᓐᓃᑦ ᒫᓐᓇ ᐃᖏᕐᕋᓂᕆᔭᖓ ᑕᐃᒪᓐᓇᑐᐃᓐᓇᖅ ᐃᖏᕐᕋᑎᓐᓇᔭᖅᐱᓯᐅᒃ ᓇᖕᒥᓂᖅᓱᕐᓂᕗᑦ 
ᐊᖏᕈᑕᐅᕙᓪᓕᐊᓇᓱᒃᑎᓪᓗᒍ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᔅᓱᒧᖓ ᑭᐅᓂᕐᒧᑦ ᓯᕗᓪᓕᖅᐸᐅᑎᓚᐅᕐᓚᒍ, ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᓯᕙᐅᑖᖅ. ᑖᓐᓇ devolution ᐃᕼᐅᒪᒋᔭᕋᓕ ᑖᒃᑯᐊ ᐅᕙᒍᑦ ᓄᓇᕘᑎᒍᑦ 
ᒫᓐᓇᐅᔪᖅ ᐸᕐᓇᐃᕼᐃᒪᓐᖏᓗᐊᖅᑐᒍᑦ. ᒫᓐᓇᐅᔪᖅ ᐅᕙᒍᑦ ᒐᕙᒪᑎᒍᑦ ᑖᒃᑯᐊ ᐱᓕᕆᐊᕗᑦ ᐃᓕᑦᓯᐊᖅᑎᖅᑳᕐᓗᒋᑦ 
ᑖᓐᓇ ᐱᓕᕆᐊᕆᓂᓗᒃᑕᕗᑦ ᐆᑦᑐᕋᐅᑎᒋᓗᒍ, ᑖᒃᑯᐊ ᕼᐊᓇᔨᕗᑦ ᕼᐊᓇᔨᑖᕐᓂᖅ ᐊᔪᕐᓇᖅᑐᕐᔫ’ᑕᖅᑐᖅ. ᑖᒃᑯᐊ 
ᕼᐊᓇᔭᒃᕼᐊᑦ ᐃᓐᓄᒃᑕᐅᕼᐅᐃᑦᑐᒥᐊᑦ. ᐱᓕᕆᐊᒃᕼᐊᓂᑦ ᑕᕝᕗᖓ ᐃᓐᓄᕼᐅᐃᑦᑐᓂᑦ ᖃᐃᔭᐅᒃᑲᓐᓂᕈᑦᑕ ᑕᐃᒪ 
ᐃᓄᖕᓂᒃ ᐊᔪᖅᑐᖅ ᐊᔪᕐᓂᕚᓪᓕᓗᐊᒃᑲᓐᓂᕋᔭᖅᑐᓂ ᐊᒡᓛᑦ. ᑖᓐᓇ devolution ᓄᖅᑲᐅᑎᒐᔭᓐᖏᒃᑲᓗᐊᖅᑕᕋ  

ᑭᕼᐊᓂ ᐱᐊᕋᐃᓐᓂᖅᕼᐊᒧᑦ ᐊᐅᓪᓛᖅᑎᒐᔭᕐᓂᓂᐊᖅᑕᕋ ᑖᓐᓇ ᐅᕙᒍᑦ ᐊᐅᓪᓛᕐᓂᕗᑦ ᐃᓕᑦᓯᐊᖅᑳᕐᓗᒍ. 
ᕼᐊᓂᑖᕐᓂᕐᒧᑦ ᐊᔪᓐᖏᑦᑎᐊᕐᓗᑕ. ᑖᒃᑯᐊ ᓄᓇᕗᑦ ᑲᒪᒋᐊᖃᖅᑕᕗᑦ ᐊᔪᓐᖏᑦᑎᐊᓕᕐᓗᒋᑦ. ᐊᒻᒪ; 
 
ᐊᕐᕌᓂᐅᓚᐅᖅᑐᖅ ᑕᐃᒃᑯᐊ ᐅᖅᕼᐊᓗᒻᒥᑦ ᐃᑰᑕᕐᒥᑦ ᕿᓂᕐᓂᕐᒥᑦ ᑕᕆᐅᕐᒥᑦ ᒐᕙᒪᑐᖃᒃᑯᑦ ᐲᖅᑎᓚᐅᕐᒪᒍ, 
ᒫᓐᓇᐅᓕᖅᑐᖅ ᕿᓂᕐᓂᖅ ᐃᑰᑕᕋᓗᖕᓂᒃ ᐊᔪᖅᑐᑦ ᓄᓇᕗᒻᒥ ᑕᕝᕙᓂ ᐃᒪᖁᑎᑦᑎᓐᓂᑦ. ᑖᓐᓇ ᐃᓚᐅᓐᖏᓕᖅᑕ 
ᐊᒡᓛᑦ ᑕᐃᑲᓂ ᓇᖕᒥᓂᖅᓱᕐᓂᕐᒥ. ᐊᒻᒪ; ᑖᒃᑯᐊ ᓄᓇᖁᑎᕗᑦ ᐅᔭᕋᓐᓂᐊᕐᕕᐅᖑᓇᔭᖅᑐᑦ ᑖᒃᑯᐊ ᓄᓇᑦ 
ᐊᒥᕼᐆᓂᖅᕼᐊᖏᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᑎᒍᒥᐊᖅᑕᐅᖅᖢᑎ ᑖᒃᑯᐊ ᖃᐅᔨᒪᔭᐅᔪᑦ ᒎᓗᖃᖅᑐᖅ 
ᑎᐊ’ᓇᕋᓗᒃ ᕼᐊᕕᒃᕼᐊᓂᑦ. 
 
ᑖᓐᓇ ᓄᖅᑲᐅᑎᒋᔾᔮᓐᖏᑕᕋ, ᑭᕼᐊᓂ ᐃᕼᐅᒪᖅᕼᐅᑦᑎᐊᑲᓐᓂᕆᐊᖃᕋᔭᖅᑐᒍᑦ ᑖᓐᓇ ᐅᕙᒍᑦ ᐱᓂᓗᒃᑕᕗᑦ 
ᑕᕝᕗᖓ ᓄᓇᕗᑦ ᐃᓗᐊᓂ ᐊᐅᓪᓛᑦᑎᐊᕐᓂᐊᖅᐸᑦ ᕼᐆᖅ ᑎᒍᕼᐃᒃᑲᓐᓂᕈᐊᕋᔭᕐᒪᖔᑕ. ᒪ’ᓇ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᐃᑲᔪᖅᓯᖅᑕᕋ ᒐᕙᒪᑐᖃᒃᑯᑦ ᐱᒍᓐᓇᐅᑎᖏᓐᓂᑦ ᑎᒍᓯᒐᓱᐊᕐᓂᖅ 
ᐃᓱᒋᑐᐃᓐᓇᖅᑐᒍ ᑕᒪᓐᓇ. ᐃᓱᓕᒃᕕᖃᕆᐊᖃᓐᖏᑦᑐᒍᓪᓕ ᐅᓪᓗᕐᒥ ᐊᖏᖃᑎᒌᒍᒪᓂᑯᐊᓗᑐᐃᓐᓇᕐᒧᑦ, 
ᑐᑭᓯᓯᒪᒐᒪ ᓯᑎᐱᕆᐅᓕᖅᑲᑦ (ᑐᓵᔨᑎᒎᕈᓐᓃᖅᑐᖅ) ᑖᓐᓇ ᒪᓕᒐᓕᐅᖅᑎᐅᖃᑎᒐ ᐅᖃᐅᓯᕆᔭᖏᑦ ᐊᖏᖃᑎᒋᔭᕋ, 
ᑐᐊᕕᓗᐊᕈᒪᓐᖏᑦᑐᖓᑦᑕᐅᖅ ᐱᐅᓂᖅᐹᒧᑦ ᓄᓇᕘᒧᑦ ᑐᕌᖅᑐᒧᑦ ᐱᒋᐊᖃᕋᑦᑕ. ᑖᓐᓇ ᐊᑎᓕᐅᓱᖓᕈᑦᑎᒍ 
ᑕᐃᒪᓐᓇᐃᖏᓐᓇᕐᓂᐅᔭᕐᒪᑦ. 
 
ᐊᒻᒪ ᐅᑯᐊ ᐅᔭᕋᑦᑕᕆᐊᖃᓕᕌᖓᑦᑕ ᓂᖏᖅᑕᕐᕕᒃᓴᑐᐊᕆᒐᓗᐊᕋᑦᑎᒍ ᑕᒪᓐᓇ ᓄᓇᕘ ᓴᕕᒃᓴᐃᑦ. ᑕᒪᒃᑯᐊ 
ᐅᔭᕋᓐᓂᐊᕐᕕᒃᓴᐃᑦ ᑲᑐᔾᔨᖃᑎᒌᓄᑦ ᐱᒋᔭᐅᑉᐸᑕ ᓂᖏᕐᓂᖅ ᐊᔪᕋᔭᕋᑦᑕ. ᑭᓯᐊᓂᑦᑕᐅᖅ ᖃᓄᖅ ᒐᕙᒪᑐᖃᒃᑯᓐᓄᑦ 
ᐃᑲᔫᓯᐊᖅᑎᑐᐃᓐᓇᐅᒐᑦᑕ ᓇᖕᒥᓂᖅᓱᓕᕈᑦᑕ ᑕᒪᒃᑯᐊ ᐅᔭᕋᒃᑕᕆᐊᓄᑦ ᓂᖏᕈᓐᓇᖅᓯᒐᔭᕋᓗᐊᕋᑦᑕ ᑮᓇᐅᔭᓂᑦ 
ᑕᒫᓐᖓ ᓄᓇᕘᑎᓐᓂ.  
 
ᑕᐃᒪᑦᑕᐅᖅ ᑖᒃᑯᐊ ᑕᐃᓐᓇ ᐅᖅᓱᐊᓗᒃᓯᐅᕐᓂᖅ ᑕᒫᓐᖓᑦ ᓄᓇᕘ ᐃᓗᐊᓂ ᒪᑐᔭᐅᓯᒪᑎᓪᓗᒍ, ᐱᔭᐅᓯᒪᓂᐊᖅᐸᑦ 
ᑕᐅᕗᖓᓕᒫᖅ ᐱᐅᓐᖏᒻᒪᑦ ᓇᖕᒥᓂᖅᓱᕐᓂᕐᒥᒃ ᐊᖏᕈᑎᖃᓕᕐᓗᑕᓗ ᑖᒃᑯᐊ ᐊᔪᕈᓐᓃᕈᑎᒃᓴᕋᓗᐊᕗᑦ 
ᑕᒪᓐᓇᑦᑕᐅᖅ ᐅᓗᕆᐊᒋᔭᕋ ᐊᖏᖅᓵᓕᒐᔭᕆᐊᖅ ᑕᒪᓐᓇ ᓇᖕᒥᓂᖅᓱᕐᓂᖅ ᒥᒃᓵᓄᑦ, ᓇᖕᒥᓂᖅᓱᕐᓂᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᒫᓐᓇ ᐱᕕᖃᖅᑎᓐᓂᐊᖅᑕᕋ ᒪᓕᒐᓕᐅᖅᑎ ᒥᔅ ᖃᒥᓐᖑᐊᖅ. 
 
ᒪᒥᐊᓇᖅ. ᑕᖃᓕᕇᕋᒪᓕᖃᐃ. ᒪᒥᐊᓇᖅ, ᒥᔅᑕ ᑯᓱᒐᖅ. ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ. ᐱᔮᕆᓐᖏᑦᑐᑎᑦ ᖃᐅᔨᒪᔪᖓ.  
 
ᐅᕙᖓᑦᑕᐅᖅ ᑕᒪᓐᓇ ᓇᖕᒥᓂᖅᓱᕐᓂᖅ ᖃᐅᔨᓴᑦᑎᐊᕆᐊᖃᕋᑦᑎᒍ ᓱᓇᓗᒃᑖᒥᑦ ᐊᓯᐅᔨᒥᐊᕐᓗᑕ 
ᓇᖕᒥᓂᖅᓱᕐᓂᖅᑖᓚᐅᓱᖓᕈᑦᑕᐅᖏᑦᑎᐊᕐᓗᓂ ᑭᓯᐊᓂ, ᐊᒻᒪ ᐃᖏᕐᕋᓂᕆᔭᖓ ᐅᕙᒍᑦ ᐃᖏᕐᕋᓂᕆᖁᔭᖓᑎᒍᑦ 
ᑭᓯᐊᓂ ᐃᖏᕐᕋᓂᖓᓂᑦ ᐃᑲᔪᖅᑐᐃᓂᐊᖅᑐᖓ. ᒐᕙᒪᕗᑦ ᐸᕐᓇᒃᓯᒪᓐᖏᑎᓪᓗᒍ, ᑕᐃᓐᓇ ᓯᕗᕙᖅᑎᒋᒍᑦᑎᒍ 
ᑐᑉᐱᒃᑕᕈᑎᒋᓕᕐᒥᓗᑎᒍ ᓈᑦᑕᕈᑎᒋᓕᕐᒥᓗᑎᒍᓪᓗ ᓇᖏᐊᕐᓇᖅᑐᒃᑰᕈᑎᒋᑕᓕᕈᒫᕋᑉᑎᒍ, ᖃᐅᔨᒪᒐᒪ ᐅᖃᕈᒫᕐᒪᑕ 
ᒐᕙᒪᒃᑯᑦ ᐊᖏᖃᑎᒌᕌᓂᓚᐅᖅᑐᒍᑦ.  
 
ᐃᑲᔪᖅᑐᖅᑕᕋᓗᐊᕋ, ᖃᑯᒍᒃᑭᐊᖅ ᐅᕙᒍᑦ ᓇᒻᒥᓂᖅᓱᕐᓗᑕ ᐊᐅᓚᓕᕋᔭᕐᓂᑦᑎᓐᓂᑦ, ᐅᕙᒍᑦ ᑭᓯᐊᓂ 
ᐊᑐᐃᓐᓇᕈᕈᑦᑕ ᐱᓕᕆᕕᕗᑦ ᐊᑐᐃᓐᓇᕈᖅᐸᑕ, ᓄᓇᕗᒻᒥᐅᑕᐃᓪᓗ ᐊᑐᐃᓐᓇᕈᖅᐸᑕ. ᑭᓯᐊᓂ ᑕᕝᕙᓂ  
ᕿᒥᕐᕈᒃᑲᓐᓂᕆᐊᖃᕋᓱᒋᔭᕋᓕ   

ᑕᒪᒃᑯᐊ ᐱᓕᕆᔨᒋᔭᕗᑦ ᐊᐃᕙᔨᒋᔭᕗᓪᓗ ᑖᑉᓱᒧᖓ ᑖᒃᑯᐊ ᐊᐃᕙᔨᐅᓂᐊᖅᑐᑦ ᐊᐃᕙᔨᐅᔪᓪᓗ ᓄᓇᕗᒻᒧᑦ 
ᓈᒻᒪᒃᑎᐊᕋᓗᐊᕐᒪᖔᑕ ᑖᔅᓱᒧᖓᓗ ᐊᐃᕙᓂᕐᒧᑦ ᐃᑲᔪᕐᓂᖃᕐᓂᐊᖅᑎᐊᕋᓗᐊᕐᒪᖔᑕ. ᑖᒃᑯᐊ ᑕᕝᕙ 
ᕿᒥᕐᕈᒃᑎᐊᒻᒪᕆᒋᐊᖃᕐᓂᐊᖅᑕᕗᑦ. ᑐᓴᓵᓚᐅᕋᑦᑕ ᐋᔩᖅᑎ-ᑖᕐᓂᐊᕐᓂᑦᑎᓐᓂᑦ ᑕᒪᒃᑯᐊ 
ᐃᓂᓪᓚᖓᑦᑎᐊᕆᐊᖃᕐᓂᐊᕐᒥᖕᒪᑕ. ᕿᒥᕐᕈᑦᑎᐊᕈᒪᓂᐊᖅᑕᒃᑲᓕ ᑕᒪᒃᑯᐊ ᑲᔪᓯᕙᓪᓕᐊᑎᓪᓗᑕ ᑕᕝᕘᓇ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪᓗ ᒥᔅᑐ ᑯᓱᒐᖅ, ᒪᒥᐊᕝᕕᒋᒃᑲᓐᓂᖅᐸᒋᑦ. ᒫᓐᓇ ᐱᕕᖃᖅᑎᑦᑐᒪᓕᕐᒥᔭᕋ 
ᒪᓕᒐᓕᐅᖅᑎ ᒥᔅ ᖃᒥᓐᖑᐊᖅ.  
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔪᐃᓐᓇᐅᒐᔅᓯ ᑕᐃᒪ ᐊᔭᐅᕆᔪᑎᒋᓯᒪᒐᒃᑯ ᑕᒪᓐᓇ 7-
ᓂᑦ ᑕᖅᑭᓂᑦ, ᖃᓄᕐᓕ ᕼᐋᒻᒪᓚᖓ ᖁᕐᓗᖅᑑᒥᐅᑦ ᑐᒃᓯᕋᐅᑎᒋᓯᒪᔭᖓ ᐅᓪᓗᓕᒫᖅ, ᐅᓐᓄᐊᓕᒫᖅ ᐃᓐᓇᑐᖃᕐᓂᑦ 
ᑲᒪᕕᐅᒍᓐᓇᕋᔭᖅᑐᒥᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᖁᔭᓐᓇᒦᒃᑕᐅᖅ ᐊᐱᕆᖕᒪᑦ. ᑕᐃᒫᒃ 
ᐅᖃᖅᑐᐃᓐᓇᐅᓯᒪᒐᑦᑕ ᐅᕙᓂ ᐊᑕᖏᑦᑎᐊᖅᑐᑕᓗ ᐊᖏᖃᑎᒌᔅᓯᒪᒐᑦᑕ, ᐃᓐᓇᑐᖃᖁᑎᕗᑦ ᐊᖏᕐᕋᒧᑦ 
ᖃᓂᓐᓂᖅᓴᐅᑐᐃᓐᓇᖏᓪᓗᑎᑦ ᐊᖏᕐᕋᒦᓪᓗᑎ, ᐊᖏᕐᕋᒦᓐᖏᑉᐸᑕ ᖃᓂᓐᓂᖅᐹᒦᑎᒐᓱᓪᓗᒋᑦ ᐊᖏᕐᕋᖏᓐᓄᑦ.  
ᐋᑐᕚ, ᐃᐊᑦᒪᓐᑕᓐ ᖃᓂᖏᕕᐅᑎᒻᒪᑕ ᓄᓇᕘᒧ. ᑕᐃᒪᐃᓕᓚᐅᕐᓗᖓ ᕿᓂᕋᓱᒋᐊᖃᖅᑐᒍᑦ ᐱᐅᓂᖅᐹᖑᔪᓂᑦ 
ᐊᖅᑯᑎᐅᓂᐊᖅᑐᓂᑦ ᑕᒪᓐᓇ ᓴᖅᑭᕈᓐᓇᖁᓪᓗᒍ. ᒪᓕᒐᓕᐅᖅᑎᐅᓗᑕ ᐅᕙᒍᑦ ᑲᑐᔾᔨᓗᒍ ᕿᒥᕐᕈᐊᕆᐊᖃᖅᑕᕗᑦ.  
 
ᑕᐃᒪᐃᓕᓚᐅᖅᑐᖓ ᓄᓇᕘᓗᒃᑖᖅ ᐊᕕᒃᑐᖅᓯᒪᓂᐅᓪᓗᑕ ᓄᓇᕘᓕᒫᖅ ᕿᒥᕐᕈᐊᒐᓱᒋᐊᖃᕋᑦᑎᒍ 
ᑕᑯᓐᓈᕆᐊᖃᕋᑦᑎᒍ. ᐃᓱᒪᕗᑦ ᐊᒡᒍᖅᓯᒪᔪᕕᔾᔪᐊᕌᓘᓕᓲᖑᒻᒪᑕ ᐊᕕᒃᑐᖅᓯᒪᓂᖁᑎᕗᖔᖅ ᑕᑯᓐᓈᓕᖅᑐᑎᒍ, 
ᓄᓇᕘᓕᒫᖅ ᑕᑯᓐᓈᕆᐊᖃᕋᓗᐊᖅᑐᒍ. ᖃᐅᔨᒪᔪᖓ ᕿᑎᕐᒥᐅᒥ ᐃᓄᒋᐊᒐᓛᓘᓕᕐᖓᑕ, ᑲᖏᖅᓯᓂᕐᒥᑦ 
ᓄᓇᖃᓕᖅᑐᐃᑦ. ᐅᔭᕋᓐᓂᐊᕐᕕᒃ ᑕᐅᔅᓱᒪᓂᐊᓗᒃ ᒪᑐᐃᕐᖓᑦ ᑕᐅᓄᓐᖓᖅᑐᒥᓃᑦ. ᐊᔾᔨᒌᓐᖏᑦᑐᕈᓘᔭᓗᐃᑦ 
ᑲᑎᓐᖓᐅᕈᓘᔭᕐᖓᑕ ᓄᓇᕘᒥ. 
 
ᐃᓐᓇᑐᖃᒃᑯᕕᒃ ᐅᖃᐅᓯᕆᖅᑲᐅᔭᐃᑦ ᖁᕐᓗᖅᑑᒥ ᕿᒥᕐᕈᐊᖅᑕᐅᑦᑎᐊᕆᐊᓕᒃ ᑕᐃᒫᒃ 
ᕿᒥᕐᕈᐊᑦᑎᐊᕆᐊᖃᓲᕆᒐᑦᑎᒍ ᑭᓱᓕᒫᑦ, ᑕᐃᒫᔅᓴᐃᓐᓇᖅ ᐱᔭᐅᒍᓐᓇᕐᓂᖃᕆᐊᓕᒃ ᒥᑭᓂᖅᓴᐅᑎᑕᐅᓐᖏᓪᓗᓂ, 
ᕼᐋᒻᓚᒃᑯᓐᓄᑦ ᓴᖅᑭᖅᑕᒥᓂᐅᒻᒪᑦ ᓴᖅᑭᖅᑕᒥᓂᐅᓂᖓ ᐱᔾᔪᑎᒋᓪᓗᒍ, ᐃᒫᒃ 
ᐱᒻᒪᕆᐅᓐᖏᓂᖅᓴᐅᑎᑕᐅᔭᕆᐊᖃᓐᖏᑦᑐᖅ ᕼᐋᒻᓚᒃᑯᓃᓐᖔᖅᑐᕈᓘᒻᒪᑦ. ᐊᓯᖏᓐᓄᑦ ᑐᒃᓯᕋᐅᑎᓕᐅᖅᐸᑦᑐᓄᑦ 
ᑕᐃᒫᔅᓴᐃᓐᓇᖅᑕᐅᖅ ᑲᒪᒋᔭᐅᔭᕆᐊᓕᒃ. ᓯᕗᓕᖅᑎᒋᔭᐅᓐᓂᕈᒪ ᑕᒪᒃᑯᐊ ᑐᒃᓯᕌᖑᔪᐃᑦ, ᐊᓯᖏᓪᓗᑦᑕᐅᖅ 
ᑐᒃᓯᕌᖑᒧᐃᑦ ᑕᐃᒫᔅᓴᐃᓐᓇᖅ ᑕᑯᔅᓴᐅᑎᑕᐅᒋᐊᕐᓗᑎ ᐱᓕᕆᐊᖑᖃᑦᑕᕋᔭᖅᑐᑦ ᐊᔾᔨᒌᑎᑕᐅᓗᑎᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ (ᑐᓵᔨᑎᒍᑦ) ᖁᔭᓐᓇᒦᑦᑕᐅᖅ ᐊᐱᕆᒐᕕᑦ. ᑎᓕᔭᐅᓯᒪᔪᑎᒋᔭᑦᑎᓐᓂ ᐃᓐᓇᐃᑦ 
ᐊᖏᕐᕋᑦᑎᓐᓂ ᖃᓂᔅᓴᕐᓂᖅᓴᐅᖁᒐᒃᑭᑦ, ᒐᕙᒪᐅᓪᓗᑕ ᑭᒃᑯᓕᒫᓄᑦ. ᐊᐱᖅᓱᖃᑦᑕᖅᓯᒪᒐᒪ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᓄᑦ ᐅᓄᖅᑐᐃᓱᖅᑐᖓ ᑭᒃᑯᓕᒫᓄᑦ ᒐᕙᒪᐅᓪᓗᑕ 
ᐃᓚᓐᓈᕆᐊᖃᓐᖏᓐᓇᑦᑕ. ᑕᐃᒪᐃᒻᒪᑦ ᐃᑲᔪᖅᑐᐃᓪᓚᕆᑦᑐᑦ ᐃᓐᓇᑐᖃᐃᑦ ᐸᖅᑭᔭᐅᕝᕕᖏᑦ ᐊᖏᕐᕋᖏᓐᓂ 
ᖃᓂᔅᓴᕐᓂᖅᓴᐅᖁᓪᓗᒋᑦ, ᐃᑲᔪᖅᑐᐃᒐᔭᖅᑐᖓ ᖃᓄᐃᓕᐅᕈᑕᐅᓇᓱᑦᑐᓂᑦ ᓄᓇᕗᒻᒦᖏᓐᓇᖁᓪᓗᒋᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.   

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓐᓇᐃᑦ ᐸᖅᑭᔭᐅᓂᖏᑦ ᐱᒻᒪᕆᐅᔪᖅ, ᑖᓐᓇ 
ᐊᒃᓱᐊᓗᒃ ᓯᕗᓪᓕᐅᑎᓯᒪᓪᓗᑎᒍᓪᓗ. ᕿᒥᕐᕈᓇᒃᑕᐅᒐᔭᖅᑐᖅ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᐅᖃᖅᓯᒪᒻᒪᑕ 
ᑕᒪᒃᑯᐊ ᑐᒃᓯᕋᐅᑎᓕᒫᑦ ᕿᒥᕐᕈᓇᓪᓗᒋᑦ ᓄᓇᕗᑦ ᐃᓗᐃᑦᑑᓈᕐᓗᒍ ᑖᒃᑯᓂᖓ ᑭᓱᓂᑦ ᐊᑲᐅᓂᖅᐹᖑᒐᓗᐊᕐᒪᖔᖅ 
ᓄᓇᕘᒥ. ᒫᓐᓇ ᑐᓯᕋᐅᑎᖃᓕᕇᕐᒪᑕ ᑐᒃᓯᕋᐅᑎᓕᐅᖅᓯᒪᓕᕇᕐᒪᑕ ᑕᐃᒃᑯᓂᖓ ᐊᓪᓗᖅᓯᒪᔪᑦ ᑐᒃᓯᕋᐅᑎᑦ 
ᑕᑯᓚᐅᖅᑕᒃᑲ ᑎᑎᕋᐅᔭᖅᓯᒪᔪᓪᓕ, ᒐᕙᒪᐅᓚᐅᖅᑎᓪᓗᑕ.  
 
ᑕᐃᒃᑯᐊ ᑭᒃᑯᓕᒫᑦ ᕿᒥᕐᕈᓇᒃᑕᐅᒐᔭᖅᑐᑦ ᐊᔾᔨᒌᓪᓗᑎᒃ, ᐊᔾᔨᒌᑎᑕᐅᓗᑎᑦ. ᒫᓐᓇᐅᓂᖓᓂᓕ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᒪᒻᒪᑕ ᐃᓐᓇᐃᑦ ᐸᖅᑭᔭᐅᓂᖓᓄᑦ. ᐋᖅᑭᒋᐊᕈᑎᔅᓴᓂᑦ ᓴᖅᑭᑦᑎᓂᐊᖅᑐᖓ 
ᓯᕗᓕᖅᑎᐅᓗᖓ, ᑕᐃᒃᑯᐊ ᕿᒥᕐᕈᓇᒃᑕᐅᖁᒐᔭᖅᑕᒃᑲ ᐃᓘᓐᓇᖏᑦ ᑐᒃᓯᕋᐅᑏᑦ, ᐊᒻᒪᓗ ᐱᐅᓂᖅᐹᖑᔪᑦ 
ᓄᓇᕗᒻᒧᑦ ᐊᑲᐅᓛᖑᔪᖅ ᐊᑐᕐᓗᒍ, ᓄᓇᕗᒻᒦᑎᓪᓗᒋᑦ ᐃᓐᓇᐃᑦ ᑮᓇᐅᔭᕗᑦ ᐊᑐᕐᓗᒋᑦ. ᓯᕗᓪᓕᕐᒥ 
ᓴᖅᑭᑦᑎᔭᕆᐊᖃᕋᔭᖅᑐᒍᑦ ᖃᓄᖅ ᐱᓕᕆᓂᐊᖅᐱᑎᒍᑦ? ᑐᒃᓯᕋᐅᑎᒋᔭᐅᔪᓪᓗ ᖃᓄᐃᒻᒪᑦ ᐃᒪᓐᓇ ᐊᐱᕆᓐᖏᓪᓗᑕ 
ᖃᓄᐃᒻᒪᑦ ᑕᐃᑲᓃᑦᑕᕆᐊᖃᖅᐸ? ᖃᓄᐃᒻᒪᑦ ᐃᒪᓐᓇᖔᖅ ᐊᐱᕆᓗᑕ, ᖃᓄᐃᒻᒪᑦ ᑕᐃᑲᓃᑦᑕᕆᐊᖃᓐᖏᓚᖅ? 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᓐᓂᐊᓕᕐᒥᔭᕋ ᐊᐱᕆᔪᓐᓇᖁᓪᓗᒍ ᒪᓕᒐᓕᐅᖅᑎ ᐊᕐᓇᒃᑲᖅ.   
 
ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᓄᖅᑐᐊᓗᓐᓂᑦ 
ᐱᔪᒪᔪᖃᕐᒪᑕ ᒐᕙᒪᒃᑯᓃᓐᖔᖅᑐᓂᑦ ᑭᐅᖃᑦᑕᖁᓪᓗᒋᑦ ᑭᓱᓕᒫᑦᑎᐊᓂᒃ ᐊᖏᔫᒐᓗᐊᖅᐸᑕ, ᒥᑭᑦᑑᒐᓗᐊᖅᐸᑕ. 
ᖃᐅᔨᒪᔪᐃᓐᓇᐅᒐᑦᑕᓗ ᐊᒃᓱᐊᓗᒃ ᐃᖅᑲᓇᐃᔭᕆᐊᖃᕋᑦᑕ ᐃᒡᓗᑭᔅᓴᕐᓂᖅ, ᐊᔪᖅᓴᖅᑐᑦ ᐅᓄᖅᑐᑦ, ᐅᕝᕙᓘᓐᓃᑦ 
ᐃᖅᑲᓇᐃᔭᑭᔅᓴᕐᓂᖅ ᓄᓇᑦᑎᓐᓂ. ᐊᖏᔪᐊᓗᓐᓂᑦ ᐱᖁᑎᕐᔪᐊᓄᑦ ᐊᑭᓕᔅᓴᖃᕋᑦᑕ. ᐆᑦᑑᑎᑐᐃᓐᓇᕆᓪᓗᒋᑦ ᑖᒃᑯᐊ.  
 
ᓄᓇᕗᑦ ᒐᕙᒪᒃᑯᖏᑦ ᒫᓐᓇᑐᐃᓐᓇᖅ ᑮᓇᐅᔭᖅᑖᔮᓐᖏᒻᒪᑕ ᐊᖏᔪᐊᓗᒻᒥ, ᖃᓄᕐᓕ ᑖᒃᑯᐊ ᑭᓐᖒᒪᔭᕗᑦ ᖃᓄᖅ 
ᐋᖅᑭᒃᑕᐅᒐᔭᖅᐸ? ᐱᓕᕆᒐᔭᖅᐱᒋᑦ ᑮᓇᐅᔭᑭᔅᓴᕐᓂᖅᐳᑦ ᒪᓕᓪᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᕐᕈᐃᓕᖓᖅᑰᔨᔪᓂᒃ ᐅᖃᐅᓯᖃᕐᒪᑦ (ᑐᓵᔨᑎᒎᕈᓐᓃᖅᑐᖅ) ᐃᒡᓗᑭᒃᓴᓂᕐᒥᑦ 
ᐊᒻᒪᓗ ᐊᔪᖅᓴᓗᐊᖅᐸᒃᑐᓂᒃ.  
 
(ᑐᓵᔨᑎᒍᑦ) ᖃᓄᕐᖏᓐᓇ, ᑕᒪᓐᓇ ᐃᓛᒃ ᑕᐃᔅᓱᒪᓂ ᓄᓇᑦᑎᐊᑯᓐᓄᑦ ᐊᑕᑎᓪᓗᑕ ᐃᒡᓗᓕᕆᔨᒃᑯᓐᓂᑦ 
ᐊᑐᖅᑐᐊᖅᑎᐅᓚᐅᖅᓯᒪᖕᒥᒐᒪ. ᑕᐃᒃᑯᐊ ᐃᖅᑲᓇᐃᔭᖅᑎᓄᑦ ᐃᒡᓗᖁᑎᐅᔪᑦ ᐅᖃᐅᓯᕇᓐᓇᖅᐸᒃᖢᒍᓗ ᑕᕝᕙᓂ. 
ᓇᖕᒥᓂᖅᑖᕆᔭᐅᖃᑦᑕᖅᑐᐃᑦ ᐃᒡᓗᐃᑦ, ᐃᒡᓗᖃᓚᐅᖅᓯᒪᒧᖓ ᐃᒡᓗᓕᕆᔨᕐᔪᐊᒃᑯᑦ ᐊᑐᖅᑐᐊᖅᓱᒐ 
ᐊᑭᓕᖅᑐᐃᔭᖅᑐᒍ. ᑭᓯᐊᓂ ᐃᒡᓗᓕᕆᔨᕐᔪᐊᒃᑯᑦ ᑕᐃᔅᓱᒪᓂ ᒪᑯᓂᖓ ᐃᖅᑲᓇᐃᔭᖅᑎᓄᑦ ᐃᒡᓗᖁᑎᓂᑦ 
ᓴᖅᑭᑎᑦᑎᓚᐅᖅᓯᒪᒻᒪᑕ, ᐱᑎᑕᐅᓪᓗᖓ ᐃᒡᓗᒥ, ᓴᓇᓪᓗᒍ ᓴᓇᐅᖁᔭᐅᓪᓗᖓ ᐃᒡᓗ ᑖᓐᓇ ᐅᑭᐅᖅ ᒪᕐᕈᑲᓵᖕᓂᒃ 
ᓴᓇᓚᐅᖅᓯᒪᔭᕋ.  
 
ᑕᐃᒪᓐᖓᑦ ᑕᐃᓐᓇ ᐃᒡᓗᕗᑦ ᓴᓇᓚᐅᖅᓯᒪᒐᒃᑯᑦ ᐃᒡᓗᓕᕆᔨᕐᔪᐊᒃᑯᓐᓄᑦ ᓱᓕ 
ᐃᒡᓗᑖᖅᑎᑕᐅᓚᐅᕐᓚᖓᑑᓚᓚᐅᖅᓯᒪᓐᖏᑦᑐᖓ. (ᑐᓵᔨᑎᒍᑦ) ᐊᑕᐅᑦᑎᒃᑰᕐᓗᒋᑦ ᑖᒃᑯᐊ ᑭᐅᓪᓗᒋᑦ 
(ᑐᓵᔨᑎᒎᕈᓐᓃᖅᑐᖅ) ᐃᒡᓗ ᐊᑐᖅᑐᐊᓚᐅᖅᑕᕋ ᐃᒡᓗᖃᓐᖏᑦᑐᒧᑦ ᐊᑐᖅᑕᐅᔪᓐᓇᓕᓚᐅᖅᑐᖅ. ᑕᐃᒪᓐᓇ 
ᐅᑎᖅᑎᒃᑯᑦᑎᒍ ᑕᒪᓐᓇ (ᑐᓵᔨᑎᒍᑦ) ᓲᕐᓗ ᒪᕐᕉᓐᓂᒃ ᑭᐅᓪᓗᒋ (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᐃᒡᓗᒥ 
ᐊᐅᓚᑦᑎᔪᓐᓇᖅᑐᐃᑦ ᑐᓂᓗᒋᑦ, ᓴᓇᔾᔪᑎᓗᒋᑦ. ᐊᑭᑐᔫᒐᓗᐊᖅ ᑭᓯᐊᓂ ᑕᐅᓄᖓᑲᓪᓚᒃ ᑕᐅᑐᒃᑯᑦᑕ  
ᐊᑭᑐᓐᖏᑦᑐᖅ. ᑕᒪᓐᓇ ᐸᖕᒥᐅᕐᓂᐊᓗᒃ ᒥᑭᔫᒐᓗᐊᒥᒃ   

ᐋᖅᑭᒃᐸᓪᓕᐊᒐᔭᖅᑐᖅ ᓇᓗᓇᓐᖏᑦᑐᖅ. ᐅᖃᕋᓱᐃᓐᓇᖃᑦᑕᕋᓗᐊᖅᑐᖓ ᑕᒪᓐᓇ ᐅᑎᖅᑎᒋᐊᖃᖅᑕᕋᓗᐊᕗᑦ 
(ᑐᓵᔨᑎᒍᑦ) ᐃᒡᓗᓕᐅᕈᓐᓇᖅᓯᑎᑕᐅᓂᖅ ᓇᖕᒥᓂᒃᓴᓂᒃ. 
 
(ᑐᓵᔨᑎᒎᕈᓐᓃᖅᑐᖅ) ᐊᔪᖅᓴᓗᐊᕐᓂᖅ ᑕᐃᒃᑯᐊ ᒪᓕᒐᒦᑦᑐᑦ ᐊᒻᒪ ᒐᕙᒪᒃᑯᑦ ᐊᔪᖅᓴᓗᐊᖅᑕᐃᓕᒪᔪᖁᑎᖃᕐᒪᑕ 
ᖃᓄᖅ ᐊᔪᖅᓴᕈᓐᓃᑎᑦᑎᒐᔭᕐᒪᖔᑕ ᑕᒪᓐᓇ ᓱᓕ ᕿᒥᕐᕈᐊᓪᓚᕆᓚᐅᓐᖏᓇᒃᑯ, ᕿᒥᕐᕈᐊᕋᔭᖅᑕᕋ ᖃᓄᒃᑲᓐᓂᖅ 
ᑕᒪᓐᓇ ᐊᔪᖅᓴᓗᐊᕐᓂᐊᓗᒃ ᐋᖅᑭᒍᓐᓇᕐᒪᖔᑎᒍᑦ. ᖁᔭᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐊᐱᕆᒐᕕᑦ ᑖᔅᓱᒥᖓ. ᑕᒪᓐᓇᐃᓛᒃ ᕿᒥᕐᕈᑦᑎᐊᕆᐊᖃᕋᑦᑎᒍ ᑕᒪᓐᓇ 
ᑮᓇᐅᔭᕐᖏᓛᒃ ᐃᓱᖃᕐᒪᑦ, ᑕᕝᕙᓂᓗ ᒪᓕᒐᓕᐅᖅᑎᓐᖑᕋᑦᑕ ᑕᐃᒪᓐᖓᓂᑦ ᐅᑭᐅᖅ ᐊᒻᒪ ᒫᓐᓇ ᑮᓇᔭᓂᑦ 
ᐅᖃᐅᓯᖃᐃᓐᓇᑦᑎᐊᕋᑦᑕ ᕿᒥᕐᕈᓪᓗᒋᓪᓗ ᑕᒪᒃᑯᐊ ᑮᓇᐅᔭᐃᑦ ᓇᒧᑦ ᐃᓕᔭᐅᓲᖑᒻᒪᖔᑕ 
ᑮᓇᐅᔭᓂᒃᑕᐅᓂᕆᖃᑦᑕᖅᑕᖏᑦ. ᐃᒻᒪᖄ ᐱᐅᓂᖅᓴᒥᑦ ᕿᓂᕆᐊᖃᖅᑐᒍᑦ.  
 
ᑐᓵᖃᑦᑕᓚᐅᕋᑦᑕ ᑲᑎᒪᔨᑐᐃᓐᓇᕐᓂᑦ ᑕᒪᒃᑯᐊ ᐃᓚᖏᑦ ᑮᓇᐅᔭᐃᑦ ᐊᑐᖅᑐᐊᓇᓱᒋᓲᖑᒻᒪᑕ ᒫᑦᓯ 31-
ᖑᓚᐅᖅᑳᖅᑎᓐᓇᒍ ᓄᖑᑕᐅᓇᓱᑐᐃᓐᓇᖅᑑᔭᖅᑐᑎᑦ ᓲᕐᓗ ᑕᒪᓐᓇ ᑮᓇᐅᔭᓕᕆᓂᕆᖃᑦᑕᖅᑕᕗᑦ 
ᑮᓇᐅᔭᓕᕆᓂᕆᖃᑦᑕᖅᑕᕗᑦ ᑕᑯᒋᐊᒃᑲᓐᓂᕆᐊᖃᓪᓚᑦᑖᖅᑰᓕᖅᑕᕗᑦ ᓈᒻᒪᒃᑲᓗᐊᕐᒪᖔᑦ, ᐃᓱᐊᕋᓗᐊᕐᒪᖔᓪᓗ. 
ᑐᓴᖃᑦᑕᓚᐅᕋᑦᑕ ᑕᒪᒃᑯᐊ ᐃᓚᖏᑦ, ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᑦᑏᑦ ᐆᒃᑑᑎᒋᓗᒍ, ᐃᒪᓐᓇ ᑮᓇᐅᔭᓂᑦ 
ᐃᓕᑕᕆᔭᐅᖏᓐᓇᖅᐸᒃᑐᓂᑦ ᐊᕐᕌᒍᑕᒫᑦ, ᐱᔭᕆᐊᖃᓐᖏᑦᑕᕋᓗᐊᖅᐸᑦ ᐱᔭᕆᐊᖃᖅᑕᕋᓗᐊᖅᐸᓘᓐᓃᑦ 
ᐃᓱᒪᒋᔭᐅᓐᖏᖦᖢᑎᒃ. ᑕᒪᓐᓇ ᑕᑯᒃᑲᓐᓂᕆᐊᖃᖅᑰᖅᑕᕗᑦ. 
 
(ᑐᓵᔨᑎᒍᑦ) ᐊᒃᓱᐊᓗᒃ ᓇᓗᓇᐃᖅᓯᑦᑎᐊᕆᐊᖃᖅᑐᖓ ᒪᓕᒐᓕᐅᖅᑎᐅᖃᑎᓐᓄᑦ ᑕᒪᓐᓇ 
ᐃᓱᒪᒃᓴᖅᓯᐅᕈᑎᒋᒋᐊᖃᖅᑕᕗᑦ ᑮᓇᐅᔭᖅᑐᕈᑎᒃᓴᒃᑲᓐᓂᖅ. ᐊᒃᓱᐊᓗᒃ ᒥᔅᑕ ᓚᐃᑦᓯᑑᓐ 
ᐊᐱᖅᓱᖅᑐᐊᓘᖃᑦᑕᓚᐅᕐᒪᑦ ᐅᕙᑦᑎᓐᓂ, ᐃᓱᒪᒃᓴᖅᓯᐅᒃᑲᓐᓂᕆᐊᖃᓕᖅᑐᒍᑦ ᑮᓇᐅᔭᖅᑐᕈᑎᒃᓴᑦᑎᓐᓂᑦ, 
ᓄᖒᑦᑎᓇᓱᑐᐃᓐᓇᖏᓪᓗᑕ ᑮᓇᐅᔭᓂᑦ ᐊᔭᒐᐃᑐᐃᓐᓇᕐᓂᐊᖏᓐᓇᑦᑕ. ᔭᒐᐃᓐᖏᒃᑲᓗᐊᖅᑐᒍᑦ 
ᐊᑐᓗᐊᖅᑕᐃᓕᒪᑐᐃᓐᓇᖅᑐᒍᑦ.  
 
ᑖᒃᑯᐊ ᕿᒥᕐᕈᓇᒋᐊᖃᕋᑦᑎᒍ ᑮᓇᔭᓕᕆᔨᒃᑯᑦ ᒥᓂᔅᑕᖓ ᐱᖃᑎᒋᓗᒍ ᑕᒪᓐᓇ 
ᐃᓱᒪᔅᓴᖅᓯᐅᕈᑎᒋᒃᑲᓐᓂᕆᐊᖃᖅᑐᒍᑦ. ᑕᐃᒪᓐᓇᑐᐃᓐᓇᖅ ᐊᔾᔨᒌᑐᐃᓐᓈᓗᖕᒥᑦ ᐱᑎᑦᑕᕆᐊᖃᖅᑰᖏᓐᓇᑦᑎᒍ. 
ᑖᒃᑯᐊ ᕿᒥᕐᕈᓇᒋᐊᖃᕋᑦᑐᒍ ᖃᓄᖅ ᑕᒪᒃᑯᐊ ᐱᔨᔅᓯᕈᑏᑦ ᐱᓕᕆᐊᓂᒃ, ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᓪᓕ 
ᐋᖅᑭᓱᖅᓯᒪᔪᑦ ᑕᒪᒃᑯᐊ, ᐊᓯᖅᑯᕐᕕᖃᓐᖏᖦᖢᑕᓗ ᐃᓚᖏᑎᒍᑦ ᐊᓯᖅᑯᕐᕕᖃᕋᓗᐊᖅᖢᓂ. 
ᕿᒥᕐᕈᓇᒋᐊᖃᕋᓗᐊᖅᑐᒍᑦ ᑕᒪᒃᑯᓂᖓ ᕿᒥᕐᕈᓇᓪᓚᑦᑖᕐᓗᑕ ᑭᓱᓂᑦ ᐱᓕᕆᐊᖃᕐᒪᖔᑦᑕ 
ᑮᓇᐅᔭᖃᖅᑎᑦᑎᖃᑦᑕᕐᓂᖅ, ᑭᓱᓂ ᐱᔪᒪᕕᑕ ᓄᓇᕗᒻᒥ? ᑭᓱᓂᒡᓗ ᑭᓐᖒᒪᒃᖠᖅᐱᑕ? ᑖᒃᑯᐊ 
ᕿᒥᕐᕈᓇᒋᐊᖃᕋᑦᑎᒍ, ᑲᑐᔾᔨᓗᑕ ᐱᓕᕆᔪᓐᓇᖅᑰᖅᑕᕗᑦ, ᐱᕕᒃᓴᖃᖅᑰᖅᑐᒍᑦ. $1 ᒥᓕᐊᓂᒃ ᑮᓇᐅᔭᐃᑦ 
ᐊᑐᓐᖏᑕᕗᑦ ᐊᓯᐊᓄᑦ ᐊᑐᕈᓐᓇᕋᑦᑎᒍ.  
 
ᖁᔭᓐᓇᒦᒃ ᐱᕕᖃᖅᑎᕋᑖᕋᕕᓐᖓ, ᐃᒃᓯᕙᐅᑖᖅ, ᑭᐅᑎᖦᖢᖓ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒻᒪᓐᖏᑦᑐᐃᓐᓈᓘᔪᒍᑦ, ᑮᓇᐅᔭᖁᑎᕗᑦ 
ᑭᒡᓕᖃᐅᕐᒪᑕ. ᐊᑲᐅᓂᖅᐹᖑᒐᔭᖅᑰᖅᑐᖅ ᐃᓱᒪᒋᔭᒃᑯᑦ ᐊᑲᐅᓐᖏᓕᐅᕈᑎᖃᕋᑦᑕ ᓂᐅᕕᖃᑦᑕᕐᓂᐅᑉ ᒥᒃᓵᓄᑦ. 
ᐊᑐᕈᒫᖅᑕᕗᑦ ᑕᕝᕗᖓ ᓴᖅᑭᖃᑦᑕᖅᖢᑎ, ᑕᓚᕖᓴᖃᑦᑕᖅᑐᑦ ᖁᓐᖏᐊᖅᖢᑎᒃ ᐊᑐᕈᒫᖅᑕᑎᓐᓂ ᕿᒥᕐᕈᓇᒃᑐᑎᑦ. 
ᐃᓕᓐᓂᐊᕐᕕᓕᐅᕐᓂᐊᖅᑐᒍᑦ $35 ᒥᓕᐊᖑᓪᓗᓂ ᑮᓇᐅᔭᖅᑐᕈᑎᓄᑦ ᐊᑐᕈᒫᖅᑐᖅ. $25 ᒥᓕᐊᒧᑦ  

ᐱᓇᓱᒃᔮᓐᖏᑦᑐᖅ ᑮᓇᐅᔭᖅᑐᕈᑎᓄᑦ ᐃᒪᓐᓇ ᐊᑭᑦᑐᕋᐅᑎᓂᖃᓪᓚᕆᒃᑐᖅ ᑕᐃᒪᓐᓇ ᐊᑲᐅᑦᑎᐊᕋᔭᖅᑐᖅ 
ᖃᐅᔨᒪᓐᓂᕈᑎ ᐊᑐᕈᒫᖅᑐᓂᑦ ᑭᒡᓕᖃᕐᒪᑕ ᑳᒻᐸᓂᐅᔪᑦ ᐊᖏᔫᑎᓂᑦ ᑳᓐᑐᕌᒃᓂ ᐱᓇᓱᒍᓐᓇᕆᐊᖃᖅᑐᑦ.  
 
ᓂᐅᕕᖃᖅᑕᕐᓂᐅᑉ ᒥᒃᓵᓄᑦ ᐱᓕᕆᔭᕆᐊᖃᖅᑐᒍᑦ ᓴᖅᑭᔮᑦᑎᐊᓂᖅᓴᐅᓗᓂ ᐊᒻᒪᓗᑦᑕᐅᖅ ᑭᓯᐊᓂ ᑖᒃᑯᐊ 
ᐊᖏᔫᑏᑦ ᐱᓕᕆᐊᒃᓴᐃᑦ ᒐᕙᒪᑯᓐᓄᑦ ᐊᖏᔫᑎᐊᓗᐃᑦ ᐱᓕᕆᔭᐅᖃᑦᑕᖅᑐᑦ, ᑕᐃᒃᑯᐊ ᒪᓕᖃᑦᑕᖏᒻᒪᑕ ᑳᓐᑐᕌᒃᒥ 
ᐱᓇᓱᒐᓱᒃᑐᖅ ᖃᓪᓗᓈᓂ ᖃᓄᕐᓕ ᓴᓐᖏᑎᒋᖕᒪᖔᑦ ᖃᐅᔨᒪᓐᖏᑦᑐᖓ, ᑳᒻᐸᓂᖃᕐᓂᖅᓴᐅᖕᒪᑕ ᐅᓄᖅᑐᓂᑦ 
ᐊᑭᑦᑐᕋᐅᑎᓂᖅᓴᐅᓪᓗᑎᒡᓗ. ᐆᒃᑑᑎᒋᓗᒍ ᑕᐃᒃᑯᐊ ᐱᓕᕆᐊᒃᓴᖅ ᐸᖕᓂᖅᑑᒥ ᓴᓇᔭᐅᓂᐊᓚᐅᖅᑐᖅ 
ᖃᐅᔨᓴᐃᓪᓗᑎᑦ ᒥᑦᑕᕐᕕᖕᒥ, ᑳᓐᑐᕌᒃᓂᑦ ᐱᓇᓱᒃᑐᑦ ᐊᑭᑐᔪᐊᓘᓚᐅᕐᒪᑕ ᐊᑐᕈᒫᖅᑕᑦᑕ ᐅᖓᑖᓄᑦ ᑕᐃᒪᓐᓇ 
ᖃᐅᔨᒪᓚᐅᕐᒪᑕ ᑮᓇᐅᔭᖅᑐᕈᑎᒃᓴᑦᑎᓐᓂ. 
 
ᐋᖅᑭᒋᐊᕈᑎᓂᑦ ᐱᑕᖃᓐᖏᒻᒪᑦ, ᖃᓄᖅ ᐋᖅᑭᒍᓐᓇᒪᖔᑦᑎᒍ, ᓴᖅᑭᔮᕈᒪᒐᓗᐊᖅᖢᑕ. ᑕᐃᒃᑯᐊ ᑲᒻᐸᓂᓕᒫᕌᓗᐃᑦ 
ᖃᐅᔨᒪᖁᓐᖏᑦᓇᑦᑎᒍ ᖃᑦᑎᓂᒃ ᑮᓇᐅᔭᓂᑦ ᑳᓐᑐᕌᒃᑎᒍᑦ ᐱᓇᓱᒐᔭᕐᒪᖔᑕ. ᑮᓇᐅᔭᓕᕆᔨᒃᑯᑦ ᐱᓕᕆᕕᖓ 
ᐅᖃᖃᑎᒋᓗᒍ, ᒪᓕᒐᕐᓂᐊᖅᑏᑦ, ᒪᓕᒐᓕᐅᖅᑏᓪᓗ ᐅᖃᖃᑎᒋᓗᒋᑦ ᐊᑯᓐᓂᐊᒍᑦ ᑕᐃᒪᓐᓇ ᑎᑭᑦᑕᕆᐊᖃᕋᑦᑎᖑ 
ᒪᓕᒐᓕᐅᖅᑎᐅᑉ ᐊᑐᕈᒫᖅᑐᓂᑦ ᐊᐱᖅᓲᑎᒋᖃᑦᑕᖅᑕᖏᑦ, ᖃᐅᔨᒪᓪᓗᓂᒋᓪᓗ ᑭᓯᐊᓂᓕ ᑖᒃᑯᓂᖓ ᑳᓐᑐᕌᒃᒐᔅᓴᐃᑦ 
ᓴᖅᑭᑦᑕᐅᔭᕌᖓᑕ ᐱᓇᓱᒃᑐᖅ ᖃᐅᔨᒪᖃᑦᑕᖏᒻᒪᑕ ᑮᓇᐅᔭᖅᑐᕈᑎᔅᓴᖓ ᖃᔅᓯᐅᖕᒪᖔᑕ, ᑕᕝᕙ ᑖᓐᓇ 
ᐋᖅᑭᒃᑕᐅᓇᓱᖁᒐᔭᖅᑕᕋ.  
 
ᐊᔪᖅᓴᓗᐊᕐᓂᖅ ᐱᔾᔪᑎᒋᓪᓗᒍ ᐃᓄᖁᑎᕗᑦ ᐃᓕᓐᓂᐊᖅᑎᑦᑕᕆᐊᖃᕋᑦᑎᒍ. ᓄᓇᕗᒻᒥᐅᑦ 
ᐃᓕᓐᓂᐊᖃᑦᑕᕆᐊᖃᕐᒪᑕ ᐃᓕᓐᓂᐊᖅᓯᒪᔭᕆᐊᖃᕐᒪᑕ. ᐃᓕᓐᓂᐊᕆᐊᖃᑦᑕᕆᔅᓯ ᐱᓕᒻᒪᒃᓴᖃᑦᑕᕐᓗᓯ, ᐃᒪᓐᓇ 
ᑐᑭᖃᓐᖏᑦᑐᖅ ᓘᑦᑖᖑᕐᓂᐊᖅᑐᒍᑦ, ᐃᓕᓴᐃᔨᓐᖑᕐᓂᐊᖅᑐᒍᑦ, ᒪᓕᒐᕐᓂᐊᖅᑎᓐᖑᕐᓂᐊᖅᑐᒍᑦ, ᓴᓇᔨᕈᕐᓂᐊᖅᑐᒍᑦ. 
ᑭᓯᐊᓂ ᐃᖅᑲᓇᐃᔭᖅᑎᓐᖑᕆᐊᖃᕐᒪᑕ ᐊᔾᔪᒥᒋᔭᑦᑎᓐᓂᒃ ᐱᑕᖃᕆᐊᖃᖅᑐᖅ ᓄᓇᓕᑦᑎᓐᓂᑦ ᑕᐅᑐᑦᑕᐅᖃᑦᑕᕐᓗᓂ 
ᐊᔾᔪᒥᒋᔭᐅᖃᑦᑕᕐᓗᓂ ᐃᔾᔪᐊᖅᑕᐅᔪᒪᓗᓂ ᐃᖅᑲᓇᐃᔭᖅᑐᖅ. ᐃᖅᑲᓇᐃᔭᖅᑐᖅ ᕿᑐᕐᖓᒥᓂᒃ ᐸᖅᑭᔪᖅ, 
ᐃᓚᒥᖕᓂᒃ ᐸᖅᑭᔪᖅ, ᐃᓗᐊᖃᑦᑕᕐᒪᑕ ᖁᕕᐊᓱᒃᖢᑎᒃ. ᓄᓇᕗᒻᒥᐅᑦ ᑕᐃᒪᓐᓇᐃᑦᑐᒥᑦ 
ᐃᒃᐱᖕᓂᐊᓂᖃᖅᑎᑦᑕᕆᐊᖃᕋᑦᑎᒍ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᓚᐅᕐᓚᒍ ᒪᓕᒐᓕᐅᖅᑎ ᐋᖁᐊᖅ.  
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᔾᔨᒋᓐᖏᑕᖓᓂᑦ ᐊᐱᖅᓲᑎᖃᕐᓂᐊᕋᒪ, ᓯᕗᓕᖅᑎᐅᓪᓗᑕ 
ᑕᒻᒪᓲᖑᒐᑦᑕ ᐃᓛᓐᓂᒃᑯᑦ ᐋᖅᑭᒋᐊᒃᑲᓐᓂᕈᓐᓇᐃᓕᖃᑦᑕᖅᑐᓂ. ᓯᕗᓕᖅᑎᓐᖑᕈᒪᔪᖅ ᐊᐱᕆᔪᒪᓪᓗᒍ, 
ᐊᖏᔪᑲᓪᓚᕈᓗᒻᒥᑦ ᑕᒻᒪᕐᓂᕈᕕᑦ ᐊᖏᔪᐊᓗᒻᒥᑦ ᐋᖅᑭᒍᓐᓇᕋᔭᓐᖏᑕᕐᓂᑦ, ᒪᒥᐊᓪᓗᑎᒃ. ᒪᒥᐊᑐᐃᓐᓇᕐᓗᑎᓪᓕ 
ᖃᓄᕐᓕ ᑲᒪᒋᒐᔭᖅᐱᐅᒃ ᐋᖅᑭᒍᓐᓇᖏᓪᓗᓂ ᑕᒻᒪᕐᓂᕈᕕᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓱ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐱᔭᕐᓂᖅᑐᕈᓗᒃ, ᒪᒥᐊᓈᕐᓗᖓ 
ᐋᖅᑭᒍᓐᓇᖏᑉᐸᑦ ᐅᐱᓐᓇᖅᑐᒥᒃ ᐱᒐᔭᖅᑐᖓ. ᓄᖅᑲᕋᔭᖅᑐᖓ. ᑕᐃᒪᓐᓇ ᐱᓐᓂᖅᐸᑦ. ᑭᓯᐊᓂ ᑭᓲᓂᖓ 
ᒪᓕᒃᑲᔭᖅᑕᖃ ᑕᒻᒪᕐᓂᕈᒪ. ᑕᕝᕙᓃᒃᑲᑦᑕ ᐃᖅᑲᓇᐃᔮᔅᓴᖃᕋᑦᑕ ᓱᓕᓗᑕ ᒥᔅᓯᐊᖏᓪᓗᑕ ᐱᔭᕆᐊᖃᖅᑐᑦ ᑕᐃᒃᑯᐊ 
ᒪᒥᐊᑐᐃᓐᓇᕐᓗᓂ ᐋᖅᑭᒍᓐᓇᖏᑉᐸᑦ, ᑕᒻᒪᖏᓪᓗᓂ ᐃᒻᒥᓂᒃ ᐲᕐᓗᑕ. ᑕᐃᒪᓐᓇ ᐲᕋᔭᖅᐳᖓ ᑕᕝᕙᓐᖓᑦ 
ᐃᓂᒋᔭᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐃᖅᑲᐃᔪᓐᓇᖏᓐᓇᒪ ᑖᓐᓇ 
ᓯᕗᓕᖅᑎ ᖃᓄᖅ ᑕᐃᒪᐃᑦᑐᒨᕋᔭᕐᒪᖔᖅ. ᐊᔪᕐᓇᑲᓴᒻᒪᑦ ᑕᐅᑐᓐᖑᐊᕈᓐᓇᖏᓐᓇᒃᑯ ᑭᓯᐊᓂ 
ᒪᒥᐊᓇᑐᓐᓇᕋᔭᖅᑐᖓ, ᑕᐃᒪᐃᒃᓯᒪᓪᓗᖓᓗ ᒪᓕᒐᓕᐅᕐᕕᒻᒥ. ᑐᓴᐅᒪᔭᑎᑦ ᐊᑐᕐᓗᒋᑦ ᑕᐃᔅᓱᒪᓂᐅᑎᓪᓗᒍ 
ᐋᖅᑭᔅᓯᓲᖑᒐᕕᑦ. ᑕᐃᒪᓕ ᖃᐅᔨᒃᑲᓐᓂᕐᓂᕈᕕᑦ ᑕᐃᒪ ᑕᐃᒪᓂᕐᓂᑦ ᖃᐅᔨᓗᑎᑦ ᐋᖅᑭᒋᐊᕐᓗᒍ. 
 
ᑕᐃᒪᐃ ᐱᐅᓐᖏᑐᒻᒪᕆᐅᑉᐸᑦ ᐃᖅᑲᐃᔪᓐᓇᖏᓐᓇᒪ, ᒪᒥᐊᑐᐃᓐᓇᓂᕐᒧᑦ ᐋᖅᑭᒍᓐᓇᓐᖏᑦᑐᒥᑦ. ᐱᕋᔭᓐᓂᐅᑉᐸᑦ 
ᑎᒡᓕᓂᐅᖅᐸᑦ, ᐄ ᓄᖅᑲᕆᐊᖃᕋᔭᖅᑐᖅ ᑖᓐᓇ ᓯᕗᓕᖅᑎ ᒥᓂᔅᑕᓕᒫᓪᓗ ᐹᓂ ᖁᑦᑎᓐᓂᖅᓴᒦᒃᑲᑦᑕ, 
ᐃᒪᓐᓇᐅᔪᓐᓇᕆᐊᖃᕆᑦ ᓇᒻᒥᓂᖅ ᑕᕐᕋᖅᑑᒧᑦ ᑕᑯᔪᓐᓇᕐᓗᑎᑦ ᐱᔪᓐᓇᕐᓂᓕᒫᓐᓂᒃ, ᓴᓪᓗᖏᓪᓗᑎᓪᓗ, 
ᑭᒃᑯᓕᒫᓄᓪᓗ ᐱᕚᓪᓕᐅᑕᐅᔪᓐᓇᖅᑐᑦ. ᑕᐃᒪᓕ ᐋᖅᑭᒐᔅᓴᐅᓐᖏᑦᑐᓂ ᐃᓄᓐᓂ ᐅᑉᐱᕆᔭᐅᔭᕆᐊᖃᕋᕕᑦ 
ᑕᐅᑐᑦᑕᐅᑦᑎᐊᕆᐊᖃᕋᕕᑦ, ᓱᓕᔪᒥᒃ ᐅᖃᕆᐊᖃᕋᕕᑦ. ᐃᒪᓐᓇ ᐅᑉᐱᓇᑦᑎᐊᕆᐊᖃᕋᕕᑦ. 
 
ᓇᒻᒥᓂᕐᓗ ᑕᐅᑐᓐᖑᐊᕈᓐᓇᖏᓐᓇᒪ ᑕᐃᒪᐃᑦᑐᒥ. ᑭᓇᑐᐃᓐᓇᖅ ᒥᓂᔅᑕᐃᑦ, ᓯᕗᓕᖅᑎᓘᓐᓃᑦ 
ᓄᖅᑲᕆᐊᖃᕋᔭᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᑕᐃᒪᐃᓐᓇᐃᑦᑐᒥᓇᓐᖏᑦᑑᒐᓗᐊᖅ ᐃᒪᓐᓇ 
ᐃᓱᒪᒋᔪᓐᓇᐃᕆᐊᒃᓴᕕᑦ ᑕᒻᒪᕈᕕᑦ, ᐅᓪᓛᖅ ᖃᐅᔨᖅᑲᐅᒐᑦᑕ ᓯᕗᓕᖅᑎᑐᓐᓄᑦ ᐲᖅᑲᐅᔭᑦᑎᓐᓄᑦ ᒪᒥᐊᓚᐅᕐᒪᑦ 
ᑭᖑᕙᓗᐊᖅᑐᓂ.  
 
ᑕᒻᒪᖅᑐᕕᓂᐅᒍᒪ ᒪᒥᐊᑐᐃᓐᓇᕐᓗᖓᓗ ᐋᖅᑭᒍᓐᓇᖏᑉᐸᑦ, ᑮᑲ ᑐᓂᓗᒋᑦ ᐊᖏᕐᕋᕋᔭᖅᑐᖓ ᑕᓚᕖᓴᓕᕐᓗᖓᓗ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
>>ᐃᓪᓚᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᕆᓚᐅᕐᓚᖓ: ᒪᓕᒐᓕᐅᖅᑏᑦ ᓇᓕᖅᓯᑐᐃᓐᓇᖅ ᐊᐱᕆᓚᐅᓐᖏᑦᑐᒥᒃ ᓱᓕ 
ᐱᑕᖃᖅᐸ? ᐱᑕᖃᓐᖏᑉᐸᑦ, ᑭᖑᓪᓕᕐᒧᑦ ᐊᐱᖅᑯᑎᒃᓴᓕᖕᓄᐊᕐᓂᐊᓕᕋᒪ. ᐊᐱᕆᓚᐅᓐᖏᑦᑐᒥᒃ ᒫᓐᓇ 
ᐊᐱᕆᔪᒪᔪᖃᖅᐸ? ᐊᐱᕆᓚᐅᓐᖏᑦᑐᒥᑦ ᐊᐱᕆᔪᒪᔪᖃᖅᐸ? ᐊᐃᑉᐸᕆᓕᖅᑕᖓᓐᓂᒃ ᒫᓐᓇ ᐱᕕᖃᖅᑎᓕᖅᐸᒋᑦ, 
ᒥᔅ ᑕᐅᑐᓐᖏ.  
 
ᑕᐅᑐᓐᖏ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᕗᓕᒫᒥ ᑖᓐᓇ ᐃᓱᒪᒃᑯᑦ ᐋᓐᓂᐊᕐᓂᖅ ᐊᒻᒪ ᐊᔪᕈᑎᖃᕐᓂᖅ ᐊᒃᑐᐃᖕᒪᑦ 
ᖃᑕᓐᖑᑎᒌᓂᑦ ᐊᒻᒪ ᓄᓇᓕᖕᓂ, ᑕᒪᒃᑯᐊ ᓄᓇᕗᓕᒫᒥᓪᓗ ᐊᔪᕈᑎᖃᕐᓂᕐᒧᑦ ᑐᑦᑕᕐᕕᖃᓐᖏᑦᓱᑕ, ᐃᓄᐃᑦ 
ᑕᐅᓄᖓ ᓯᐅᓪᑰᒃᒧᑦ ᐊᐅᓪᓚᖅᑎᑕᐅᑦᑕᕐᒪᑕ. ᑖᓐᓇᓕ ᐃᓱᒪᒃᑯᑦ ᐋᓐᓂᐊᖃᕐᓂᖅ, ᓯᕗᓕᖅᑎᓐᖑᕋᔭᕈᕕᑦ 
ᓇᒦᑎᓐᓇᔭᖅᐱᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᒥᔅᑐ ᓴᕕᑲᑖᖅ.  

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ ᐃᒃᕼᐃᕙᐅᑖᖅ. ᑖᓐᓇ ᑐᑭᕼᐃᑦᑎᐊᓐᖏᓐᓂᕉᕋᖕᓂ ᓄᓇᓕᐅᑉ, ᓇᓕᐊ ᓄᓇᓕᒃ? 
ᐅᕝᕙᓘᓐᓃᑦ ᑐᑭᕼᐃᒃᑲᓐᓂᕆᐊᑑᓪᓗᐊᕐᓂᕈᒃᑯ. ᒪ’ᓇ, ᐃᒃᕼᐃᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᑕᐅᑐᓐᖏ, ᑖᓐᓇ ᐊᐱᖅᑯᑏᑦ ᑐᑭᓯᓇᖅᓯᑎᒋᐊᑲᐃᓐᓇᓚᐅᕈᒃ ᑭᐅᔭᐅᑦᑎᐊᕐᓂᐊᕋᕕᑦ. 
ᒥᔅ ᑕᐅᑐᓐᖏ.  
 
ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒐ: ᓇᓃᑎᒃᑲᔭᖅᐱᐅᒃ ᐅᓇ ᓯᕗᓪᓕᐅᑎᑕᖅ 
ᐃᓱᒪᓕᕆᓂᖅ ᓯᕗᓕᖅᑎᓐᖑᕐᓂᕈᕕᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒡᓗ ᑐᑭᓯᓇᖅᓯᑎᒋᐊᕋᕕᐅᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᑖᒃᑯᐊ ᓯᕗᓪᓕᐅᑎᑕᕗᑦ 
ᑭᓲᒻᒪᖔᑕ ᐊᐱᕆᔭᐅᒍᒪ ᓯᕗᓪᓕᐅᑎᒃᑲᔭᖅᑕᒃᑲᓕ ᑕᒪᒃᑯᐊ ᐃᓐᓇᐃᑦ ᐅᑎᖅᑎᓪᓗᖏᑦ ᐊᒻᒪᓗ ᒪᒥᓴᕐᕕᒃ 
ᐊᔪᓕᐅᑎᖃᖅᓯᒪᔪᓄᑦ ᐃᑲᔪᖅᑕᐅᕕᖃᑐᐊᓂ ᓄᓇᕗᒻᒥ. ᑕᒪᒃᑯᐊ ᒪᒥᑎᑦᑕᕆᐊᖃᕋᑦᑎᒍ ᑕᐃᒪ 
ᒪᒥᓴᕆᐊᓕᒻᒪᕆᐅᒻᒪᑕ ᑕᐃᒪᐃᓕᐅᕆᐊᖃᕋᑦᑕᓕ, ᑖᒃᑯᐊ ᒪᕐᕉᒃ ᓯᕗᓪᓕᐅᑎᑕᖏᑦ ᐹᓂᑦᑎᐊᕋᔭᖅᑐᖅ, ᐃᓐᓇᐃᑦ 
ᐊᖏᕐᕋᖅᑎᓪᓗᒋᑦ ᐊᒻᒪᓗ ᓄᓇᕗᒻᒥᐅᑦ ᐃᑲᔪᕐᓗᒋᑦ ᐃᓱᒪᒥᑎᒍᑦ ᖁᐊᖅᓵᕐᓂᑰᒐᓗᐊᖅᐸᑦ, 
ᐊᔪᓕᐅᑎᖃᕐᓂᒃᑰᒐᓗᐊᖅᐸᑦ ᑖᒃᑯᐊ ᐊᑦᑐᐊᓂᖃᕐᒪᑕ. ᑖᓐᓇ ᓯᕗᓪᓕᐅᑎᑕᓐᓃᖃᑕᐅᒐᔭᖅᑐᖅ ᑕᐃᒪ 
ᐊᐱᖅᑯᑕᐅᖅᑲᐅᔪᒥ ᑭᐅᖅᑲᐅᓪᓗᖓ ᑕᐃᒫᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪ ᐃᑉᐸᒃᓴᖅ ᑖᓐᓇ ᒪᓕᒐᒃᓴᖅ 7 ᓴᖅᑭᑎᓚᐅᕋᑦᑎᒍ ᐊᒻᒪ 
ᐅᖃᓪᓚᓚᐅᖅᑐᓱᖓ ᑕᐃᔅᓱᒪᓂ ᐊᖏᔪᖃᓚᐅᖅᓯᒪᒐᓚ ᑕᒪᔅᓱᒧᖓ ᓱᕈᖅᑕᐅᓯᒪᔪᒥᑦ ᓱᕐᕋᕐᓇᖅᑐᒧᑦ, ᐊᒻᒪ ᑖᓐᓇ 
ᓇᓗᓇᓐᖏᑦᑐᖅ, ᐃᒃᓯᕙᐅᑖᖅ, ᑕᒪᒃᑯᐊ ᐊᔪᕐᓇᖏᓐᓂᖅᓴᐅᓂᐊᓕᕐᒪᑦ ᑐᓵᔨᖃᖃᑦᑕᓕᖅᑐᐃᓪᓗ. ᐃᓱᒪᖏᓪᓗ 
ᓈᒻᒪᑦᑎᐊᖃᑦᑕᖏᑦᑐᐃᑦ ᐊᒥᓱᓐᖑᖅᐸᓪᓕᐊᓗᐊᓚᖓᖕᒪᑕ, ᐃᑲᔪᖅᑕᐅᔭᕆᐊᖃᓚᖓᔪᐃᑦ ᓇᓗᓇᓐᖏᑦᑐᖅ.  
 
ᐅᖁᒪᐃᓪᓕᐅᓚᖓᔪᐊᓘᔮᖅᑐᒍᑦ ᓯᕗᓂᔅᓴᑎᓐᓂ ᑕᒪᓐᓇ ᐃᓂᖅᑎᕆᔪᓐᓇᕐᓂᐊᖏᒃᑯᑦᑕ ᓱᕈᓯᑦᑎᓐᓂ ᑕᒪᓐᓇ 
ᐱᔾᔪᑕᐅᓗᐊᖃᑦᑕᖅᑐᖅ ᐊᖏᕐᕋᑎᓐᓂ ᓄᖅᑲᖅᑎᓐᓂᐊᑎᒃᑯᑦᑎᒍ, ᐊᖏᕐᕋᑎᓐᓂ ᑕᒪᓐᓇ ᐱᒋᐊᕐᓂᐅᒪᑦ 
ᐋᖅᑭᒃᐸᓪᓕᐊᓂᖅ. ᑭᖑᕙᓗᐊᖅᓱᑎᒃ ᓇᔭᓐᖑᐊᕐᓅᖅᑕᐅᖃᑦᑕᕐᒪᑕ ᐅᕝᕙᓘᓐᓃᑦ ᓂᐊᖁᓕᕆᔨᓄᑦ. ᐊᖏᕐᕋᑎᓐᓂᑦ 
ᑕᒪᓐᓇ ᐱᒋᐊᕐᓂᐅᖕᒪᑦ, ᐃᓂᖅᑎᕆᓂᖅ ᑕᒪᓐᓇ ᐃᓅᓯᒧᑦ ᐃᑲᔪᓐᖏᑦᑐᖅ ᐃᓂᖅᑎᕆᓂᐅᖕᒪᑦ, ᓯᓚᑐᓂᐅᖕᒪᑦ. 
ᐊᒃᓱᕈᓪᓚᕆᓚᖓᓕᖅᑐᒍᑦ ᓇᓗᓇᕈᓐᓃᖅᑐᖅ, ᐊᒃᓱᕈᐊᓂᖃᑦᑕᓕᖅᑐᒍᑦ ᑕᒪᓐᓇ ᐃᓱᒪᒧᑦ ᐋᓐᓂᐊᖅᑐᐃᑦ. ᑕᒪᓐᓇ 
ᑕᕝᕙ ᐅᖃᐅᓯᕆᔪᓐᓇᖅᑕᑐᐊᕋ, ᐊᖏᕐᕋᑎᓐᓂᑦ ᐱᒋᐊᕆᐊᓕᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᖁᔭᓐᓇᒦᒃ ᑖᔅᓱᒥᖓ ᐊᐱᕆᒐᕕᑦ. ᐃᓱᒪᒃᑯᑦ ᐋᓐᓂᐊᖅᑐᑦ 
ᐊᒥᓱᒻᒪᕆᐊᓘᖕᒪᑕ ᓄᓇᕗᒻᒥ, ᐊᒡᓛᒃ ᐃᓱᒪᒥᒍᑦ ᐋᓐᓂᐊᖃᖅᑐᑦ ᐃᓱᒪᒥᓂᒍᑦ ᐋᓐᓂᐊᕐᓂᕐᒥᓂᑦ ᖃᐅᔨᒪᓐᖏᑦᑐᑦ, 
ᐊᒥᓱᐊᓘᖕᒥᖕᒪᑕᑦᑕᐅᖅ. ᑕᒪᓐᓇ ᐱᓕᕆᐊᕆᔭᐅᔭᕆᐊᓕᒃ ᐱᓕᕆᐊᖑᔫᒐᓗᐊᖅ ᒫᓐᓇ ᑭᓯᐊᓂ 
ᕿᒥᕐᕈᒃᑲᓐᓂᕆᐊᖃᖅᖢᒍᑦ. ᐅᖃᖃᑦᑕᕋᑦᑕ ᐃᓄᐃᑦ ᖃᐅᔨᒪᔭᑐᖃᖏᒡᒎᖅ ᓱᓇᑭᐊᖅ? ᐃᓄᐃᑦ ᖃᐅᔨᒪᔭᑐᖃᖏᑦ 
ᐅᖃᐅᓯᐊ ᐃᖅᑲᑦᑖᕆᑐᐃᓐᓇᖃᑦᑕᖃᑦᑎᒍ ᒐᕙᒪᒃᑯᓐᓂᑦ ᐊᑐᕆᐊᖃᓕᕌᖓ, ᐃᓄᐃᑦ ᖃᐅᔨᒪᔭᑐᖃᖓᒎᖅ ᐊᑐᕐᓗᒍ. 
ᑕᕝᕘᓇ ᐃᓱᒪᓕᕆᓂᒃᑯᑦ ᐋᓐᓂᐊᖅᑐᓕᕆᓂᒃᑯᑦ ᑎᒥᒥᒍᑦ ᐃᓛᒃ ᒫᓐᓇ ᐃᓱᒪᒃᑯᑦ ᓱᓇᒃᑯᑦ ᐊᒃᓱᕉᑎᖃᕐᓂᖅ. ᐃᓄᐃᑦ 
ᖃᐅᔨᒪᔭᑐᖃᖏᑦ ᑕᕝᕘᓇ ᐊᑐᖅᑕᒻᒪᕆᐊᓘᔪᓐᓇᖅᑰᕐᒪᑕ.  
 



ᕿᑎᖅᑰ, ᔫᓂ 14, 2018 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

27

ᐱᑖᕆᐊᖃᖅᐱᑕ ᐃᓱᒪᓕᕆᕕᖕᒥ ᐃᒡᓗᕐᔪᐊᒥ ᓱᓇᒥᑭᐊᖅ ᐃᓱᒪᒥᒍᑦ ᐋᓐᓂᐊᖃᖅᑐᓂᑦ ᐋᖅᑭᒃᑕᐅᔭᕿᐊᖃᖅᑐᓂᒃ 
ᐅᕝᕙᓘᕝᕙ ᓄᓇᓕᖕᓂ ᒥᑭᔪᓂᓪᓘᓐᓃᑦ ᑕᐃᒪᓐᓇᐃᑦᑐᓂᑦ ᐃᓕᐅᖅᑲᐃᔭᕆᐊᖃᖅᐱᑕ, ᖃᓄᖅ ᑕᒪᓐᓇ 
ᐱᓕᕆᐊᖑᓂᐊᖅ ᐋᓐᓂᐊᖅᑐᓕᕆᔨᑎᒍᑦ ᐃᓱᒪᓕᕆᔨᑎᒍᑦ ᐱᓕᕆᖃᑎᒌᒡᓗᑕ. ᑭᓯᐊᓂ ᓯᕗᒧᒃᐸᓪᓕᐊᔪᓐᓇᕋᓱᒋᔭᕋ 
ᐊᒻᒪ ᐊᒃᓱᕈᐊᕆᓂᐊᖅᖢᑎᒍ ᐊᒃᓱᕈᐊᒋᔭᐅᓯᒪᖁᔭᐅᖕᒪᑦ ᑕᕝᕙᓂ ᒐᕙᒪᓐᖑᖅᑎᓪᓗᑕ. ᑕᒪᓐᓇ 
ᓯᕗᒧᑉᐸᓪᓕᐊᔭᕆᐊᖃᖅᑕᕗᑦ ᐱᐊᓚᔭᒃᑯᑦ ᐱᓕᕆᐊᕆᒍᑦᑎᒍᑦ. 
 
ᑭᓯᐊᓂ ᐊᒥᓱᐊᓘᖕᒪᑕ ᐋᓐᓂᐊᖅᑐᑦ ᐃᓱᒪᒥᒍᑦ ᐋᓐᓂᐊᖃᖅᑐᖅ ᓄᑕᖅᑲᑦ ᐊᒡᓛᑦ ᐃᓄᑐᖃᐃᓪᓗ ᑕᒪᕐᒥᒃ ᐃᓚᖏᑦ 
ᖃᐅᔨᒪᓐᖏᑐᓪᓘᓐᓃᑦ. ᓴᓂᕙᖅᑎᑕᐅᓕᓲᖑᒻᒪᑕ ᐃᓅᖃᑎᖏᓐᓄᑦ ᓱᓇᐅᓐᖏᓐᓂᕋᖅᑕᐅᓪᓗᑎᑦ ᐅᕝᕙ ᐃᓱᒪᖓᒍᑦ 
ᐋᓐᓂᐊᖃᑐᐃᓐᓇᖅᑐᖅ ᐃᑲᔪᖅᑕᐅᔪᓐᓇᖅᓯᔭᕆᐊᖃᖅᑐᒍᑦ ᑕᒫᓂ ᓄᓇᕗᒻᒥ ᐊᐅᓪᓚᖅᑎᑕᐅᓐᖏᓪᓗᑕ 
ᐋᓐᓂᐊᖃᖅᑐᓯᕕᖕᒧᑦ ᐃᒃᓯᓐᓇᖅᑕᐅᔪᓐᓃᕐᓗᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐳᑕᖅ: ᖁᔭᓐᓇᒦᒃ. ᒫᓐᓇ ᐊᐃᑉᐸᕆᔭᖓᓂᒃ ᐊᐱᕆᔪᓐᓇᖅᓯᑎᒻᒥᔭᕋ, ᒪᓕᒐᓕᐅᖅᑎ ᒥᔅᑐ ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎᑦ ᐅᓄᖅᑐᑦ ᐅᖃᖃᑦᑕᖅᓯᒪᒻᒪᑕ ᐃᓱᒫᓗᑎᒥᓂᒃ 
ᓄᓇᕗᑦ ᒪᑯᓄᖓ ᐃᓅᓯᕐᒧᑦ ᐃᓗᐊᓐᖏᓕᐅᕈᑎᖏᓐᓂᒃ. ᑖᒃᑯᐊ ᓯᕗᓕᖅᑎᒧᑦ ᓂᕈᐊᒐᒃᓴᐅᔪᑦ ᐊᐱᕆᔪᒪᔭᒃᑲ 
ᖃᓄᓪᓚᑦᑖᖅ ᖃᓄᐃᓕᐅᕋᔭᖅᐱᑕᓛᖅᑭᑦ ᐋᖅᑭᔾᔪᑎᒋᓇᓱᒡᓗᒋᑦ ᓄᓇᕗᒻᒥ ᐊᕐᓇᐃᑦ ᐋᓐᓂᑎᖅᑕᐅᖃᑦᑕᖅᑐᑦ 
ᑯᔭᓐᓂᑯᓪᓗ ᓱᕈᓰᑦ ᐱᖑᕆᑕᐅᖃᑦᑕᕐᓂᖏᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᐅᑎᓚᐅᕐᓚᒍ ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᑕᐃᒪ ᐃᓕᑦᑎᑕᐅᖅ ᑖᓐᓇ ᓇᔭᒐ ᐋᓐᓂᖅᑕᐅᑎᓪᓗᒍ ᐊᐃᑦᑖᖑᒐᓗᐊᖅ 
ᓇᖕᒥᓂᖅ ᖃᐅᔨᓂᑰᒻᒥᒐᒪᑦᑕᐅᖅ ᐃᕝᕕᑦᑐᑦ. ᑖᓐᓇ ᑕᐃᒪᓐᓇ ᐅᓄᖅᑑᔪᑎᒍᑦ ᖃᐅᔨᔭᕆᐊᖃᓐᖏᑕᑦᑎᓐᓂ ᑭᓯᐊᓂ 
ᐋᖅᑭᓱᖅᓯᒪᓂᖓ ᑕᑯᓪᓗᒍ ᑕᐃᒪᐃᓕᐅᖅᑐᖃᖃᑦᑕᕐᒪᑦ. ᑕᐃᒪ ᓯᕕᒃᓱᕋᔭᖅᑐᒧᑦ ᕿᑐᕐᖓᒃᑲ 
ᑕᐃᒪᐃᓕᐅᖅᑕᐅᓂᖅᐸᑦ ᐋᓐᓂᑕᐅᕐᓂᖅᐸᑦ ᑕᐃᒫᒃ ᑕᑯᓪᓚᑦᑖᕆᐊᖃᖅᑰᖅᑐᒍᑦ ᑐᐊᕕᕐᓇᖅᑐᒥ. 
 
ᒪᑐᒥᖓ ᖃᓄᖅ ᐱᑕᖃᖅᐸ ᓴᐳᒻᒥᔭᐅᔾᔪᑎᐅᔪᓐᓇᖅᑐᓂᒃ ᐊᕐᓇᓄᑦ ᓱᕈᓯᕐᓄᓪᓗ? ᒫᓐᓇ ᓈᒻᒪᓐᖏᓗᐊᕐᒪᑦ 
ᖃᓄᐃᓕᕆᐊᖃᖅᐱᑕ ᑕᒪᓐᓇ ᓯᕗᒧᐊᑦᑎᒋᐊᒃᑲᓐᓂᕋᓱᓪᓗᒍ ᐃᑉᐸᒃᓴᖅ ᓲᕐᓗ ᐱᒋᐊᕐᓗᒍ? ᓇᔭᑦᑎᓐᓂ 
ᑕᐃᒪᐃᓕᐅᑦᑐᖃᒃᑲᓐᓂᖁᓇᒍ ᐊᒻᒪᓗ ᐋᓐᓂᖅᑎᖃᑦᑕᕐᓂᖅ ᓱᕈᓯᓛᑯᓗᖕᓄᑦ. ᑕᐃᒪᓐᓇᐃᑦᑕᕆᐊᖃᓐᖏᒃᑲᓗᐊᕐᒪᑦ. 
ᐊᕙᓃᑐᐃᓐᓇᕆᐊᖃᓐᖏᓇᑦᑕ ᐆᒃᑐᕋᓱᓚᐅᓚᕗᑦ. ᐃᒪᓐᓇ ᐱᓇᓱᑐᐃᓐᓇᕐᓂᖅ ᒥᑭᓗᐊᕐᒪᑦ. 
 
ᑕᐃᒪᓐᖓᑦ ᐅᖃᐅᑎᔪᓐᓇᖅᐸᑦ ᒥᓂᔅᑕᐃᓪᓗ ᐃᓕᔅᓯ ᐱᓕᕆᖃᑎᒋᒐᔭᕋᔅᓯ ᐊᒻᒪᓗ ᐊᔭᐅᖅᑐᕐᓗᓯ ᐃᒪᓐᓇ 
ᑎᓕᐅᕈᑎᒌᓐᓇᕐᓗᒍ ᓈᓚᒃᑐᖃᕋᓚᐅᓐᖏᓐᓂᖓᓂ. ᑕᐃᒪᓐᓇ ᐊᔭᐅᖅᑐᑎᐊᖅᐸᕗᑦ ᒪᓕᒐᓕᐅᖅᑎᐅᖃᑎᒃᑲᓗ 
ᐊᒻᒪᓗ ᐊᑏᑦ ᑐᒃᓯᕋᐃᓐᓇᖃᑦᑕᕆᔅᓯ. ᑕᐃᒪᓕ ᓯᕗᓕᐅᖅᑎᐅᓐᓂᕈᒪ ᐅᖃᐅᑎᔪᓐᓇᑎᐊᖅᐸᒋᑦ ᑕᕝᕙ ᒥᓂᔅᑕᐃᑦ 
ᑐᓵᑦᑎᐊᕋᔭᖅᑐᑦ ᖃᓄᐃᓕᐅᖅᑐᖃᕆᐊᖃᕐᓂᖓᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᑖᓐᓇ ᐱᕕᔾᔪᐊᖑᒻᒪᑦ ᐅᓪᓗᒥ ᐊᑐᖅᑕᐅᖃᑦᑕᖅᑐᖅ 
ᐋᓐᓂᖅᑕᐅᖃᑦᑕᕐᓂᖏᓐᓄᑦ ᓱᕈᓰᑦ ᐊᕐᓇᐃᓪᓗ. ᑕᐃᒪ ᐅᖃᓪᓚᖅᑲᐅᔪᖓ ᑖᒃᑯᓄᖓ ᐱᓕᕆᕝᕕᐅᖃᑎᒌᑦᑐᓂᒃ  
ᑲᑎᒪᔨᕋᓛᓂ ᑕᒪᒃᑯᐊ ᐃᓅᓯᓕᕆᓂᕐᒧᑦ   

ᐊᕐᓇᐃᓪᓗ ᖃᓄᐃᓕᖓ ᓴᖅᑭᑦᑎᓪᓗᖓᓗ ᐊᑐᓕᖁᔭᕐᓂᑦ ᖃᓄᖅ ᐊᕐᓇᕗᑦ ᐃᑲᔪᖅᓱᕈᓐᓇᕐᒪᖔᑦᑎᒍ.  
 
ᖃᐅᔨᒪᒐᑦᑕ ᑕᒪᒃᑯᐊ ᐊᐃᑉᐸᕇᑦᑎᐊᕐᓂᖅ ᑖᓐᓇ ᑐᖁᔾᔪᑕᐅᓚᐅᓲᖑᒻᒪᑦ ᐊᕐᓇᓂᒃ ᓱᕈᓯᕐᓂᓪᓗ. 
ᓴᖅᑭᑦᑎᔭᕆᐊᖃᖅᑰᖅᑐᒍᑦ ᐅᓚᕕᓴᐃᓂᖅ ᐱᖁᔭᓂᒃ ᓴᖅᑭᑦᑎᓗᑕ. ᑕᐃᒪ ᐱᔪᓐᓇᐅᑎᒋᒐᔭᖅᑕᕗᑦ ᑖᓐᓇ ᐃᓚᔮᓂ 
ᑕᕝᕙᓐᖓᑦ ᐊᐃᑉᐸᕇᓐᓂᕐᒥᒃ ᐃᑲᔪᕐᓗᒋᓪᓗ ᐊᖑᑏᑦ ᐊᖑᑏᑦ ᐃᑲᔪᖅᑕᐅᔭᕆᐊᓖᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ. 
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᒃᑯᐊ ᐃᓚᔮᕇᑦ ᑕᐃᒪᐃᑦᑐᒃᑰᖅᑐᑦ 
ᐃᑲᔪᕆᐊᖃᕋᑦᑎᒍ. ᑭᓯᐊᓂ ᑖᓐᓇ ᓲᕐᓗ ᒪᑦᑐᑎᑐᐃᓐᓇᐅᖅᑰᔨᒻᒪᑦ ᖃᓄᐃᒻᒪᓕ ᑕᐃᒪᐃᓕᐅᖅᐸᑦ? ᑭᓯᐊᓂ 
ᐱᔾᔪᑎᖃᖅᐸᑦ. ᑕᐃᒃᑯᐊ ᐃᑲᔪᕆᐊᖃᖅᑕᕗᑦ ᑕᐃᑲᓐᖓᑦ ᐱᒋᐊᕐᕕᖓᓂ. ᐊᔪᓕᐅᑎᖃᖅᓯᒪᔪᓂᒃ ᐃᑲᔪᖅᑕᐅᓂ 
ᖁᐊᖅᓵᓇᖅᑐᒃᑰᓱᓂ ᑕᒪᒃᑯᐊ ᐃᓱᒪᓕᕆᔨᓄᑦ ᑕᒪᒃᑯᐊ ᑕᒪᑐᒧᖓ ᑐᕌᖓᔪᐃᓐᓇᐅᒻᒪᑦ.  
 
ᑖᒃᑯᐊ ᐋᓐᓂᐊᕈᑎᖏᑦ ᓲᕐᓗ ᐄᔭᒐᕐᒧᑦ ᐋᖅᑭᓱᑐᐃᓐᓇᕆᐊᖃᖅᐱ, ᑕᐃᒪᓕ ᐱᔾᔪᑎᒋᓪᓚᑦᑖᕆᓐᖏᑕᖏᑦ 
ᑲᒪᒋᓚᐅᖅᓯᒪᓐᖏᑯᑦᑎᒍ ᓯᕗᒧᐊᑉᐸᓪᓕᐊᔾᔮᖏᓐᓇᑦᑕ. ᑕᐃᒪᓕ ᑭᖑᓂᖓᒍᑦ ᑭᓯᐊᓂ ᑖᓐᓇ 
ᐃᓗᐊᓐᖏᓕᐅᕈᑎᓪᓚᑦᑖᖓ ᑕᐃᒪᐃᓕᐅᓚᐅᓐᖏᓐᓂᖓᓂ ᐋᖅᑭᒋᐊᖃᖅᑐᖅ ᑖᒃᑯᐊ ᐃᑲᔪᕆᐊᖃᕋᑦᑎᒍ 
ᐃᑲᔪᖅᑕᐅᔭᕆᐊᓖᑦ. ᖃᐅᔨᒪᓐᖏᓇᒃᑯ ᑭᓱᒧᑦ ᐱᒋᐊᕈᑎᖃᕐᒪᖔᖅ. ᓇᓚᐅᑦᑖᕈᓐᓇᕋᓗᐊᖅᑐᖓ ᐊᑐᓂᓪᓗ 
ᐊᔾᔨᒌᖃᑦᑕᖏᑦᑐᑦ. ᑕᐃᒪ ᐋᖅᑭᒍᑎᑕᖃᕐᒪᑦ ᐃᑲᔪᖅᑕᐅᔭᕆᐊᓕᒻᒥᒃ ᑭᓯᐊᓂ ᑭᓱᒥᒃ ᑕᐃᒪᐃᔾᔪᑎᖃᕐᒪᖔᖅ 
ᖃᐅᔨᔭᕆᐊᖃᕋᑦᑎᒍ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐃᑉᐸᕆᓕᖅᑕᖓᓐᓂᒃ ᐊᐱᕆᔪᓐᓇᖅᓯᑎᑦᑐᒪᖕᒥᔭᕋ, ᒪᓕᒐᓕᐅᖅᑎ ᖃᒥᓐᖑᐊᖅ.  
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᓄᐃᑦᑐᓂᒃ ᑕᖏᓕᓐᓂᒃ ᐊᑐᕐᓂᐊᖅᐱᑦ ᓈᓴᐅᑎᓕᒃ 23 
ᓄᓇᑖᓐᓂᒃᑯᑦ ᐊᖏᕈᑎ ᐃᓗᓕᖏᓐᓃᑦᑐᑦ ᐊᑐᓕᖅᑎᑕᐅᓂᐊᕐᒪᑦ ᓲᕐᓗ ᐊᖓᔪᖅᑲᐅᑎᖏᓪᓗ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᑭᐅᑎᓚᐅᕐᓚᒍ ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᔭᓐᓂ ᒦᓚ. ᓄᓇᕗᑦ 
ᒐᕙᒪᒃᑯᑦ ᐊᑎᓕᐅᖃᑕᐅᓯᒪᒻᒪᑕ ᓄᓇᕗᒻᒥ ᓄᓇᑖᓂᕐᒧᑦ ᐊᖏᕈᑎᒥᒃ ᐊᒻᒪᓗ ᐃᓄᖁᑎᕗᑦ ᑕᐃᒃᑯᐊ ᒐᕙᒪᒃᑯᑦ 
ᐃᓗᐊᓂ ᐃᖅᑲᓇᐃᔭᖅᑐᑦ ᐃᓛᒃ ᑕᐃᒃᑯᐊ ᖁᕝᕙᐸᓪᓕᐊᓂᐊᕋᓗᐊᖅᑎᓪᓗᒋᑦ ᐃᖅᑲᓇᐃᔮᒥᒍᑦ 
ᐊᑐᐃᓐᓇᐅᓐᖏᓗᐊᖅᑎᓪᓗᒋᑦ ᐃᓕᕈᓗᑐᐃᓐᓇᖃᑦᑕᕈᓐᓇᖏᓐᓇᒃᑭᑦ ᖁᕝᕙᓯᓐᓂᖅᓴᒧᑦ.  
 
ᐃᓄᖁᑎᕗᓂᒃᑯᐊ ᑕᕝᕗᖓ ᐃᓕᑉᐸᓕᐊᓂᖓ ᒪᓕᓪᓗᒍ ᐃᓕᔭᐅᖃᑦᑕᕆᐊᓖᑦ ᖁᕝᕙᓯᓐᓂᖅᓴᓄᑦ ᓈᓴᐅᑎᓕᒃ 23 
ᐊᑐᕋᓱᑐᐃᓐᓇᕐᓗᒍ ᐃᓄᐃᓐᓇᓱᑐᐃᓐᓇᕐᓗᓂ ᐊᑐᐃᓐᓇᐅᓐᖏᑎᓪᓗᒍ ᑖᓐᓇ ᐃᓄᒃ ᓈᒻᒪᒐᔭᓐᖏᑦᑐᖅ. 
ᐊᑐᐃᓐᓇᐅᓐᖏᓗᐊᖅᑎᓪᓗᒋᑦ ᐃᓕᖃᑦᑕᕈᒪᓇᔭᓐᖏᓇᒃᑭᑦ ᖁᕝᕙᓯᓐᓂᖅᓴᓄᑦ. ᐱᓕᒻᒪᒃᓴᐃᓂᖅ ᐃᓕᓐᓂᐊᕐᓂᖅ 
ᑕᒪᔾᔭᐅᓇᔭᖅᑐᖅ ᑕᐃᒃᑯᐊ ᓯᕗᓂᔅᓴᑦᑎᓐᓂ ᒪᒃᑯᑦᑐᖁᑎᕗᑦ ᐃᔨᖃᑦᑕᕈᓐᓇᓂᐊᕐᒪᑕ ᖁᕝᕙᓯᓐᓂᖅᓴᓄᑦ 
ᐃᖅᑲᓇᐃᔮᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐱᔭᕐᓂᖏᑦᑐᖅ. 
ᖃᓄᖅᑑᕈᑎᔅᓴᖅᓯᐅᓯᒪᔪᒍᑦ ᑕᐃᒪᓐᖓᓂᑦ 1999-ᒥ, 18 ᐊᕐᕌᒎᓕᖅᑐᑦ. ᐃᓄᐃᑦ ᑕᐃᒃᑯᓄᖓ ᖁᕝᕙᓯᓐᓂᖅᓴᓄᑦ 
ᐃᖅᑲᓇᐃᔮᓄᕆᐊᓖᑦ ᑭᓯᐊᓂ ᒥᔅᑕ ᓇᑦᓯᖅ ᐅᖃᖅᑲᐅᒻᒪᑦ ᐊᔪᓐᖏᑦᑎᐊᕆᐊᓖᑦ ᐃᓕᓐᓂᐊᕈᑎᒃᓴᓂᑦ 
ᐱᑕᖃᕆᐊᓖᑦ.  
 
ᐊᒻᒪᓗ ᐱᔪᓐᓇᖅᑐᓂᒃ ᐃᓕᓴᖅᑕᐅᓗᑎᑦ ᑕᒪᒃᑯᐊ ᐱᑕᖃᒃᑲᓐᓂᕆᐊᓖᑦ ᐊᒻᒪᓗ ᒪᑯᐊ ᐊᐅᓚᑦᑎᔨᐅᒐᔭᖅᑐᑦ 
ᐊᖓᔪᖅᑳᖑᓇᔭᖅᑐᑦ ᐱᓕᕆᕝᕕᓐᓂ ᑕᒪᒃᑯᓄᖓ ᑐᕌᒐᖃᓪᓗᐊᖅᑐᒍᑦ. ᑕᐃᒪᐃᑦᑐᑦ ᐃᓱᒪᓕᐅᖅᑎᐅᖃᑦᑕᕐᒪᑕ. 
ᐊᔪᓐᖏᓂᖅᓴᒥᒃ ᐱᖃᑎᖃᕐᓗᑎᑦ ᑕᐃᒪᓐᓇ ᐋᖅᑭᓯᒪᔪᓂᒃ ᑕᑯᔪᒥᓇᖅ ᐊᒻᒪᓗ ᐃᓕᓐᓂᐊᖅᑎᑕᐅᓗᑎᑦ ᒍᕋᐃᑦ 12-
ᖑᑉᐸᑦ ᐃᓕᓐᓂᐊᕆᐊᒃᑲᓂᕐᓗᑎᑦ ᖁᕝᕙᓯᓐᓂᓴᓄᑦ ᐃᖅᑲᓇᐃᔮᑦ ᑕᒪᔾᔭᐅᕗᑦ ᐱᔪᓐᓇᕐᓂᖃᑦᑎᐊᖅᑐᑦ ᑕᒪᔾᔭᐅᑉᐸᑕ. 
ᐃᖅᑲᓇᐃᔮᑦ ᑕᒪᔾᔭᐅᒐᓗᐊᑦ.  
 
ᑕᐃᒫᑐᐃᓐᓇᖅ ᐊᔪᓐᖏᓂᖅᓴᓂᒃ ᐃᖅᑲᓇᐃᔭᖅᑎᓂᒃ ᐃᖅᑲᓇᐃᔭᖃᑎᖃᕐᓗᑎᑦ ᑕᒪᒃᑯᐊ ᐱᓕᒻᒪᒃᓴᖅᐸᓪᓕᐊᔪᑦ 
ᐱᓇᔭᖅᑐᒍᑦ. ᐊᑦᑎᖅᐹᕐᒥ ᐱᒋᐊᕐᓗᑎᑦ ᖁᕝᕙᐸᓪᓕᐊᓗᑎᑦ. ᐅᕙᓂ ᐱᒋᐊᕐᓗᓂ ᐅᓇ ᐃᖅᑲᓇᐃᔮᕆᕈᓐᓂ ᐊᓯᐊᓄᑦ 
ᓅᓕᕐᒥᓗᓂ ᖁᕝᕙᓯᓐᓂᖅᓴᒧᑦ ᐱᓕᒻᒪᐸᓪᓕᐊᓂᖓ ᒪᓕᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓕᕗᖓ ᑖᓐᓇ ᐊᐱᖅᑯᑎᒋᔭᓐᓂ. 
ᒥᓂᔅᑕᐅᑎᓪᓗᖓ ᑕᒪᓐᓇ ᓂᓪᓕᐅᑎᒋᓚᐅᖅᓯᒪᒐᒃᑯ ᐊᒻᒪᓗ ᐅᓐᓄᓴ ᓂᓪᓕᐅᑎᒋᒃᑲᓂᖅᑲᐅᒻᒥᔭᕋ. ᑖᓐᓇ 
ᐱᕐᔪᐊᕌᓗᒻᒪᑦ ᑖᓐᓇ ᓈᓴᐅᑎᓕᒃ 23 ᒪᐅᖓᑐᐃᓐᓇᖅ ᓂᕆᐅᓐᓂᖅᑖᑦᑎᔪᒥᓇᕐᓇᖏᒻᒪᑦ. 
 
ᑕᐃᒪ ᐱᓕᕆᕕᒥᓛᒃ ᑖᔅᓱᒥᖓ ᓈᓴᐅᑎᓕᒃ 23-ᒥ ᑲᒪᖃᑦᑕᖅᑐ ᕿᒥᕐᕈᓇᑦᑎᐊᕆᓖᑦ ᖃᓄᐃᓕᐅᕋᓱᒻᒪᖔᖅ ᑖᓐᓇ 
ᐋᖅᑭᒋᐊᕐᓗᑎᒃᑯᑦ. ᐊᒻᒪᓗ, ᒐᕙᒪᒃᑯᑦ ᐃᒪᐃᓕᐅᖃᑦᑕᕐᒪᑕ ᐃᒪᐃᓕᐅᕈᓐᓇᓐᖏᑦᑐᒍᑦ ᐅᓇ ᐱᔾᔪᑎᒋᓪᓗᒍ 
ᐅᕝᕙᓘᓐᓃᑦ ᐆᒥᖓ ᐆᒃᑐᓂᐊᖅᐳᒍᑦ ᐅᓇ ᐱᔾᔪᑎᒋᓪᓗᒍ. ᑕᐃᒪ ᑖᔅᓱᒥᖓᔅᓴᐃᓐᓈᓗᒃ ᐊᑐᖃᑦᑕᕆᐊᖃᓐᖏᓇᑦᑕ.  
 
ᐃᑉᐸᒃᓴᖅ ᐅᖃᐅᓯᖃᖅᑎᓪᓗᑕ ᓇᓕᐊᑭᐊᖅ ᐱᓕᕆᕝᕕᒻᒥ ᐅᖃᐅᓯᖃᖅᑎᓪᓗᑕ ᒥᔅᑕ ᒪᐃᓐ ᐅᖃᓚᐅᕐᒪᑦ ᑭᓱᒥᒃ 
ᐆᒃᑐᕆᐊᖃᓐᖏᑦᑐᒍᑦ ᑲᔪᓯᑦᑎᐊᕈᓐᓇᓐᖏᓐᓂᖓ ᖃᐅᔨᒪᒍᑦᑎᒃᑯᑦ. ᑕᒪᓐᓇ ᕿᒥᕐᕈᓇᑦᑎᐊᕆᐊᖃᖅᑕᕗᑦ 
ᓈᓴᐅᑎᓕᒃ 23. ᐃᒻᒪᖃ ᖁᕝᕙᓯᓐᓂᖅᓴᓄᑦ ᐊᑯᓐᓂᓱᖅᑐᓂᓪᓗ ᐃᓕᖃᑦᑕᓕᖏᓕᕋᓗᐊᖅᐸᕗᑦ ᐊᑦᑎᓂᖅᓴᓄᑦ 
ᐃᓕᓯᒪᓚᐅᕐᓗᑎᑦ ᑕᑉᐸᐅᖓ ᖁᕝᕙᖅᐸᓪᓕᐊᒐᓛᓪᓗᓂ.  
 
ᐄ, ᐱᕐᔪᐊᖑᔪᖅ ᓯᕗᒃᑲᑕᖅᑎᕗᓪᓗ ᐅᖃᕐᓗᑎᑦ, ᐊᑏ ᐅᓇ ᕿᒥᕐᕈᓇᓚᐅᕐᓚᕗᑦ. ᒫᓐᓇ ᐊᑐᖅᑕᕗᑦ 
ᐃᖏᕐᕋᑎᐊᓐᖏᒻᒪᑦ. ᖃᓄᖅᑑᕈᑎᒋᓗᒍ ᐃᓄᐃᑦ ᐃᖅᑲᓇᐃᔭᖅᑏᑦ ᑕᐃᒃᑯᐊ ᐊᐱᖅᓱᕐᓗᒋᓪᓗ ᓱᒻᒪᑦ 
ᖁᕝᕙᓯᓐᓂᖅᓴᓄᑦ ᐃᓕᕙᓪᓕᐊᖏᒻᒪᖔᖏᑦ ᐊᒻᒪᓘᓐᓃᑦ ᖁᕝᕙᖅᐸᓪᓕᐊᔪᒪᓐᖏᒻᒪᖔᖏᑦ ᑕᒪᒃᑯᐊ 
ᐱᔭᕐᓂᓐᖏᕈᑏᑦ ᐅᓄᕈᓘᔭᖅᑐᑦ. ᐅᖃᖃᑎᒋᖃᑦᑕᓐᖏᓗᐊᒧᑦ ᑕᐃᒃᑯᐊ ᐃᓄᐃᑦ ᐃᖅᑲᓇᐃᔭᖅᑏᑦ  
ᑐᓴᐅᒪᖃᑎᒋᓐᖏᓗᐊᕋᑦᑎᒃᑯᑦ ᑕᐃᒃᑯᐊ   

ᐊᐅᓚᑦᑎᔪᑦ ᖁᕝᕙᖅᐸᓪᓕᐊᑎᑦᑎᖃᑦᑕᖅᑐᑦ ᑕᐃᒃᑯᐊᓗ ᖁᕝᕙᖅᐸᓪᓕᐊᔪᒪᔪᑦ. ᒫᓐᓇ ᐊᑐᖅᑕᕗᑦ 
ᐃᖏᕐᕋᑎᐊᓐᖏᒻᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐊᑎᖁᑎᖃᕈᓐᓃᕋᒪ. ᐊᑎᖁᑎᑖᖅᐳᖓ. ᒪᓕᒐᓕᐅᖅᑎ ᒥᔅ ᓇᑲᓱᒃ, 
ᐊᐃᑉᐸᕆᓕᖅᑕᖓᓂᒃ.  
 
ᓇᑲᓱᒃ: ᖁᔭᓐᓇᒦᒃ. ᐅᓇ ᐊᐱᖅᑯᑎᒋᔪᒪᔭᕋ ᓄᓇᕗᑦ ᐊᖏᔪᐊᓗᒻᒥᒻᒪᑦ ᐃᓄᖏᑦ ᓯᓚᕐᔪᐊᖅ ᑕᑯᓐᓇᖅᑐᒍ ᐅᕝᕙᓗ 
ᑲᓇᑕᐅᑉ ᐃᓗᐊᓂ. (ᑐᓵᔨᑎᒍᑦ) 35,000 ᐊᒥᓲᓂᖏᑦ ᐊᒻᒪᓗ 4,000-ᖏᓐᓃᓱᑎᑦ ᐃᖅᑲᓇᐃᔭᖅᑏᑦ ᓄᓇᕗᑦ 
ᒐᕙᒪᒃᑯᖏᓐᓂ ᐊᒻᒪᓗ ᑐᓴᖃᑦᑕᖅᑐᒍᑦ ᒪᑯᓂᖓ ᖃᓄᖅ ᒐᕙᒪᒃᑯᑦ ᓵᑕᔅᓴᐅᔪᓐᓇᕐᒪᖔᖏᑦ ᐱᔨᑦᑎᕈᑎᓂᒃ 
ᐊᑐᐃᓐᓇᖃᖅᑎᑦᑎᖃᓐᖏᑉᐸᑕ ᑕᐃᒪᐃᑦᑕᕆᐊᖃᕋᓗᐊᖅᖢᓂ. ᐅᖃᐅᓯᕆᕙᒻᒥᔭᕗᑦ, ᐃᖅᑲᓇᐃᔭᖅᑐᓕᕆᓂᕐᒧᑦ 
ᑐᕌᖓᔪᑦ (ᑐᓵᔨᑎᒎᕈᓐᓃᖅᑐᖅ) ᐃᖅᑲᓇᐃᔭᖅᑏᑦ ᐊᒥᒐᖅᑐᑦ, ᐃᖅᑲᓇᐃᔭᖅᑏᑦ ᐊᓯᔾᔨᑕᖅᑐᑦ, ᐃᖅᑲᓇᐃᔭᕐᕕᐅᑉ 
ᐃᓗᐊᓂ ᐊᐅᓚᓂᖃᑦᑎᐊᓐᖏᓗᐊᖅᑐᑦ. (ᑐᓵᔨᑎᒍᑦ) ᐊᕐᕌᒍᓂ ᐱᖓᓱᓂᒃ ᐊᒡᒋᖅᑐᓂᑦ ᑎᓴᒪᓪᓗ ᐊᕐᕌᒍᑦ, 
ᓯᕗᓕᖅᑎᐅᓗᑎᑦ ᑕᒪᓐᓇ ᖃᓄᖅ ᐋᖅᑭᒋᐊᕋᔭᖅᐱᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᑭᐅᑎᓚᐅᕐᓚᒍ ᒥᔅᑐ ᓴᕕᑲᑖᖅ. 
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐊᒃᓱᕉᑎᒋᒃᑲᓐᓂᕆᐊᖃᖅᑕᕗᑦ 
ᑕᒪᓐᓇ ᐃᖅᑲᓇᐃᔭᖅᑎᑦᑖᕈᓯᒋᖃᑦᑕᖅᑕᕗᑦ. ᐃᖅᑲᓇᐃᔭᓄᑦ ᐃᓕᖃᑦᑕᓂᐊᕐᒪᑕ ᑕᐃᒃᑯᐊ ᓄᓇᕗᒻᒥᐅᑦ ᐊᒻᒪ 
ᐱᔨᑦᑎᕐᓗᑎᑦ ᑭᓯᐊᓂᑦᑕᐅᖅ ᐃᖅᑲᓇᐃᔮᕆᔭᕆᐊᖃᕐᒥᔭᕗᑦ ᑕᕝᕙᓃᑎᑦᑏᓇᕐᓂᖅ. ᑕᕝᕙᓃᖏᓐᓇᕈᒪᖁᓇᖅᑐᖅ 
ᐃᖅᑲᓇᐃᔭᖅᑏᑦ ᑐᓐᖓᓇᖅᑐᒥᒃ ᐃᖅᑲᓇᐃᔭᕐᓗᑎᑦ ᐊᒻᒪᓗ ᐊᑭᑦᑐᕋᐅᑎᖃᑎᖃᕐᒥᔪᒍᑦ ᐊᓯᖏᓐᓂᒃ ᑎᒥᐅᔪᓂᒃ 
ᑲᒻᐸᓂᐅᔪᓂᓪᓗ ᓄᓇᕗᑦ ᐃᓗᐊᓂ ᓯᓚᑖᓂᓗ.  
 
ᒥᔅᑕ ᕼᐃᒃᔅ ᐅᖃᓚᐅᕐᒪᑦ, ᓇᓗᔪᒍᑦ ᖃᓄᐃᑦᑐᓂᒃ ᐱᔨᑦᑎᕈᑎᓂᒃ ᓴᖅᑭᔭᖅᑎᑦᑎᔪᓐᓇᕋᔭᕋᑦᑕ 
ᐃᓐᓄᑦᑕᐅᓯᒪᔪᐃᓐᓇᐅᑉᐸᑕ ᐃᖅᑲᓇᐃᔮᑦ. ᑕᐃᑯᖓ ᑎᑭᐅᑎᓇᓱᑦᑐᒍᑦ. ᑭᓯᒥᒃ ᐊᓯᔾᔨᖅᓯᔭᕆᐊᖃᖅᑐᒍᑦ 
ᐋᖅᑭᒋᐊᖅᓴᕋᐃᓐᓂᖅᓴᐅᓂᐊᕋᑦᑕ. ᐃᖅᑲᓇᐃᔮᓂᒃᑯᐊ ᐃᓛᓐᓂᒃᑯᑦ ᓄᖅᑲᕐᓴᕋᐃᑦᑐᑯᓘᖃᑦᑕᕐᒪᑕ ᐃᓚᖏᓐᓂᒃ 
ᐱᓕᕆᕝᕕᓐᓂ ᐊᒻᒪᓗ ᐅᖃᖅᑲᐅᒐᒪ ᑮᓇᐅᔭᑦ ᕿᒥᕐᕈᓇᓪᓗᒋᑦ ᐊᒻᒪᓗ ᖃᓄᖅᑑᕈᑎᒋᓗᒍ. ᐃᒻᒪᖄ 
ᐃᖅᑲᓇᐃᔭᖅᑐᓕᕆᔨᒃᑯᑦ ᑮᓇᐅᔭᓕᕆᔨᒃᑯᓪᓗ ᓇᒻᒥᓂᖃᓕᕐᓗᑎᑦ ᑖᔅᓱᒧᖓ ᑖᔅᓱᒧᖓᓪᓗᐊᑕᖅ ᐱᓕᕆᓂᐊᕐᒪᑕ.  
 
ᑭᓯᐊᓂᑦᑕᐅᖅ ᑕᕝᕙᓂ ᒐᕙᒪᒃᑯᓐᓄᑦ ᐃᖅᑲᓇᐃᔭᕈᒪᒋᐊᓖᑦ ᐃᖅᑲᓇᐃᔭᖅᑎᑦᑎᔨᐅᒐᑦᑕ ᑐᓐᖓᓇᖅᑑᒋᐊᖃᖅᑐᒍᑦ 
ᐃᖅᑲᓇᐃᔭᕐᕕᐅᔪᒪᓗᑕᓗ ᖁᕕᐊᓱᒃᑲᒥ. ᐃᖅᑲᓇᐃᔮᒥᓂᒃ ᖁᕕᐊᒋᔭᖃᕈᓂ ᐱᓕᕆᔪᒪᑦᑎᐊᖅᑐᑦ ᓄᓇᕗᒻᒥᐅᓂᑦ 
ᐃᑲᔪᕈᒪᑦᑎᐊᖅᑐᑦ. ᐃᖅᑲᓇᐃᔭᕆᐊᕐᓗᓂ ᐊᓕᐊᓇᐃᒋᓐᖏᑕᒥᓂᒃ ᐃᖅᑲᓇᐃᔭᑦᑎᐊᕋᔭᓐᖏᒻᒪᑦ. ᑕᐃᒪᐃᑦᑑᒻᒪᑦ 
ᑕᕝᕙᓂ ᑕᕝᕙᓃᑦᑐᒪᖁᔨᓇᖅᑐᖅ ᖁᕕᐊᓱᒃᑲᒥ ᐱᔨᑦᑎᑦᑎᐊᕐᓗᓂᓗ ᓄᓇᕗᒻᒥᐅᓄᑦ. ᑕᒪᒃᑯᐊ ᐱᔨᑦᑎᕈᑏᑦ 
ᐃᓘᓐᓇᖏᑦ ᑕᖅᑲᐅᖓᖅᑕᐅᔭᕆᐊᖃᕐᒪᑕ ᐊᑐᐃᓐᓇᕈᖅᑎᑕᐅᓯᒪᓗᑎᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᑖᑉᓱᒥᖓ ᐊᐱᕆᒐᕕᑦ. ᑕᐃᑉᓱᒪᓂ 
ᒥᓂᔅᑕᖑᓵᖅᑐᖓ ᑕᕝᕗᖓ ᐅᑭᐅᖅ ᑕᕝᕙ ᒥᓂᔅᑕᐅᓕᓵᕐᓚᒃᖢᖓ ᐅᖃᐅᔾᔭᐅᖦᖤᖅᐳᖓ ᒪᕐᕉᒎᖅ ᐃᓅᒃ 
ᒥᓂᔅᑑᕕᒋᓯᒪᔭᒪ ᐃᓚᖓᓄᑦ ᓅᓚᐅᖅᑐᑦ ᓴᓇᔪᓐᓃᖅᖢᑎᒃ ᒐᕙᒪᒃᑯᓐᓄᑦ. ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ  
ᓴᓇᖔᓕᖅᖢᓂ.   

ᐊ’ᐋᕌᓗᓚᐅᖅᑐᖅ ᖁᕕᐊᓇᓐᖏᑦᑐᐊᓘᓚᐅᖅᑐᖅ ᑖᓐᓇ ᑐᓴᖅᖢᒍ. ᖁᕕᐊᓇᓚᐅᖅᑐᖅ ᐃᓄᐃᑦ ᑲᑐᔾᔨᖃᑎᒌᖏᑦ 
ᓴᓇᔨᑖᑦᑎᐊᖅᑐᐊᓗᖕᒪᑕ. ᑭᓯᐊᓂ ᐅᕙᒍᑦᑕᐅᖅ ᓴᓇᔨᑦᑎᐊᕙᖕᓂ ᐸᐸᑦᑎᓇᓱᒋᐊᖃᕋᓗᐊᕋᑦᑕ.  
 
(ᑐᓵᔨᑎᒍᑦ) ᐃᖅᑲᓇᐃᔭᖅᑏᑦ ᑕᒪᒃᑯᐊ ᐃᖅᑲᓇᐃᔭᑦᑎᐊᖅᑐᐊᓗᐃᑦ ᐊᒻᒪᓗ ᐱᔨᑦᑎᕈᑎᓂᒃ 
ᐊᑐᐃᓐᓇᕈᖅᓯᓯᒪᔭᒥᓐᓂᒃ ᑕᒪᒃᑯᓂᖓ ᐅᖃᐅᓯᖃᒍᓪᓗᑎᑦ. ᐊᒃᓱᕉᑎᖃᖅᖢᑎᑦ ᐃᖅᑲᓇᐃᔭᖃᑦᑕᖅᑐᑦ 
ᐃᖅᑲᓇᐃᔮᒥᓄᓪᓗ ᐊᖏᖅᓯᒪᑦᑎᐊᖅᑐᑎᐅᖃᑦᑕᖅᑐᑦ. ᖃᔅᓯᓐᓂᒃ ᑕᐃᒪᓐᓇᐃᓚᐅᕋᓗᐊᖅᑐᓂᒃ ᖃᔅᓰᓐᓇᑯᓗᐃᑦ 
ᑕᒪᒃᑯᐊ ᐱᐅᓐᖏᓐᓂᕐᒥᒃ ᓴᖅᑭᔮᖅᑎᑦᑎᓕᕋᒥᒃ ᔭᒐᐃᖃᑦᑕᖅᑐᒍᑦ. ᐃᒻᒪᖃ ᑐᓴᐅᒪᖃᑎᒌᓐᖏᓗᐊᖅᑐᒍᑦ ᐅᕙᒍᑦ. 
ᒐᕙᒪᒃᑯᓐᓄᑦ ᐃᖅᑲᓇᐃᔭᕋᕕᑦ, ᐅᐊ ᖃᓄᐃᒻᒪᒃᑭᐊᖏᒃᑯᐊ ᓄᖅᑲᖃᑦᑕᖅᐸᑦ ᐅᓇ ᖁᕕᐊᓇᕐᓂᖅᐹᖅ ᐃᖅᑲᓇᐃᔮᖅ, 
6 ᑕᖅᑮᑦ ᐊᓂᒍᕐᒪᑕ ᓱᓇᐅᕝᕙᓕᐅᓇ ᐃᖅᑲᓇᐃᔭᕐᕕᑦᑎᐊᕙᐅᓐᖏᑦᑐᕈᓗᒃ.  
 
ᑕᐃᒪ ᑐᓴᐅᒪᖃᑎᒌᖕᓂᕐᒧᑦ ᐊᐳᖅᑕᐅᑏᑦ ᑕᒪᒃᑯᐊᖑᓕᕌᖓᑕ ᓄᖅᑲᕈᑎᒋᔭᐅᓕᓲᖑᖕᒪᑦ. ᒪᑯᐊᓗ 
ᐃᖅᑲᓇᐃᔭᖅᑏᓂᒃᑯᐊ ᐃᓛᓐᓂᓚᐅᓱᖓᖅ ᓲᕐᓗ ᐃᓄᐃᑦ ᖃᐅᔨᒪᔭᑐᖃᖏᑕ ᐅᓪᓗᖓ ᐊᑐᖅᖢᒍ 
ᐃᖃᓪᓕᐊᖅᑎᑕᐅᖃᑦᑕᕐᒪᑦ ᖃᓄᖅ ᖁᕕᐊᓇᖅᑐᓂᑦ ᐊᑐᖅᑎᑕᐅᓪᓗᑎᑦ. ᑖᒃᑯᐊᓗ ᐅᖃᖃᑎᒌᑉᐸᖏᑦᑑᒐᓗᐊᑦ 
ᐅᖃᓪᓚᖃᑎᒌᓕᖅᖢᑎᒃ ᐃᖅᑲᓇᐃᔭᑦᑎᐊᓕᖅᖢᑎᒡᓗ ᐅᑎᕋᒥᒃ. 
 
ᑕᐃᒪᓐᓇ ᐱᐅᓯᑎᑦᑎᒃᑲᓐᓂᕈᓐᓇᖅᑐᒍᑦ ᐃᖅᑲᓇᐃᔭᕐᕕᐅᑉ ᐃᓗᐊᓃᑦᑐᒥᒃ. ᑕᒪᒃᑯᓂᖓ ᖁᕕᐊᓇᖅᑐᓂᒃ 
ᐊᑐᕋᔪᓐᖏᓗᐊᖅᑰᕋᑦᑕ ᐱᕐᔪᐊᓪᓚᕆᐊᓗᒃ ᑕᐃᒪᐃᓕᐅᖃᑦᑕᓐᖏᓗᐊᖅᑰᕋᑦᑕ. ᐃᒻᒪᖃ ᒐᕙᒪᒃᑯᑦ 
ᕿᒥᕐᕈᓇᒋᐊᒃᑲᓐᓂᕆᐊᓖᑦ ᐊᐅᓚᔾᔪᑎᑦᑎᓐᓂᒃ ᐊᐅᓚᐅᓯᑦᑎᓐᓂᒃ ᓲᕐᓗ ᒐᕙᒪᒃᑯᓐᓂ ᐃᖅᑲᓇᐃᔭᕋᒪ 
ᖁᕕᐊᓇᖅᑐᐊᓗᒃ ᑮᓇᐅᔾᔭᒃᓴᑦᑎᐊᖅᑐᖓ ᐃᖅᑲᓇᐃᔭᖅᑎᒃᑲᓗ ᖁᕕᐊᓇᖅᖢᑎᒃ ᐃᓅᒐᓗᐊᖅᐸᑦ 
ᐃᓅᓐᖏᒃᑯᓗᐊᖅᐸᓪᓗ. ᐃᖅᑲᓇᐃᔭᖅᑎᕗᑦ ᖁᕕᐅᓱᓪᓗᑎᐅᔭᕆᐊᖃᖅᑐᑦ. ᐃᒃᓯᕙᐅᑖᖅ, ᖁᔭᓐᓇᒦᒃ 
ᐱᕕᖃᖅᑎᑦᑎᓐᖑᐊᑕᖅᓯᓐᓇᕋᕕᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᑐᓵᕋᔪᒃᑲᑦᑕ ᖃᒪᓂᑦᑐᐊᖅ ᐊᒻᒪᓗ ᐃᓕᖕᓂᒃ ᑐᓴᖃᑦᑕᕋᑦᑕ 
ᑲᔾᔮᓇᖅᑐᐊᓗᒃ ᒥᑦᑎᒪᑕᓕᒃ, ᑲᔾᔮᓇᖅᑐᐊᓗᒃ ᒥᑦᑎᒪᑕᓕᒃ. ᐃᒻᒪᖃ ᐃᒪᐃᓕᐅᕆᐊᖃᓕᖅᑐᒍᑦ ᓄᓇᕗᑦ 
ᐃᖅᑲᓇᐃᔭᕐᕕᑦᑎᐊᕙᐅᓂᖓ ᑕᖅᑲᒃᑯᓄᖓ ᑐᓴᖅᑎᓪᓗᑎᒃᑯ ᑲᓇᑕᒦᒃᑯᕕᒃ ᓄᓇᕗᒻᒥ ᖁᕕᐊᓇᖅᑐᐊᓗᒃ 
ᐃᖅᑲᓇᐃᔭᕐᕕᔅᓴᑦᑎᐊᕚᓗᒃ. ᑕᐃᒪᓐᓇᐃᓕᐅᖃᑦᑕᕆᐊᖃᖅᑐᒍᑦ ᑖᒃᑯᐊ ᐅᐱᒋᔭᐅᓗᑎᑦ ᑖᒃᑯᐊ ᐃᓄᐃᑦ. ᑕᐃᒪᓐᓇᓕ 
ᑲᔪᖏᖅᓴᐃᓇᔭᖅᑐᖓ ᑕᖅᑲᒃᑯᓄᖓ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐊᑎᖃᑎᖃᕈᓐᓃᕋᒪ. ᐊᐱᖅᑯᑎᔅᓴᖃᖅᑐᖃᕈᓐᓃᑲᓴᒻᒪᑦ. 
 
>>ᐃᓪᓚᖅᑐᑦ 
 
ᒫᓐᓇ ᐱᕕᖃᖅᑎᑦᑐᒪᔭᕋ ᐊᐃᑉᐸᕆᓕᖅᑕᖓᓂᒃ ᐊᐱᖅᓱᕈᓐᓇᖁᓪᓗᒍ, ᒥᔅᑐ ᒪᐃᓐ.  

ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᑕᕝᕙᓂ ᒐᕙᒪᑦᑕ ᐸᕐᓇᐅᒑᓕᐊᕆᓯᒪᔭᖅ ᐅᓇᓂ ᐅᓇ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ 
ᐊᓯᔾᔨᕆᐊᕐᓂᐊᕐᒪᒡᒎᖅ ᑭᓯᐊᓂ ᖃᐅᔨᒪᓐᖏᑦᑐᑕᓗ ᓱᓕ ᖃᓄᖅ ᐊᓯᔾᔨᕆᐊᕐᓂᐊᕐᒪᖔᑎᒍ. ᖃᓄᕐᓕᑭᐊᖅ ᑕᕝᕙ 
ᓯᕗᓕᖅᑎᕈᕋᔭᕐᓂᕈᕕᑦ ᑕᒪᓐᓇ ᖃᓄᖅ ᐃᑲᔪᖅᑐᕋᔭᖅᐱᐅᒃ ᐃᓕᓐᓂᐊᕐᕕᖁᑎᕗᑦ ᐃᓕᓐᓂᐊᖅᑐᖁᑎᕗᓪᓗ 
ᐊᔪᓐᖏᓂᖅᓴᐅᖁᓕᕐᓗᒋᑦ ᐱᔪᓐᓇᕐᓂᖃᕐᓂᖅᓴᐅᑎᓐᓂᓗᒡᓗᒋᑦ ᓯᕗᓂᒃᓴᒧᑦ? ᒪ’ᓇ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᑭᐅᑦᑎᓚᐅᕐᓚᒍ ᒥᔅᑐ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, 
ᑲᑎᒪᔨᕋᓛᖑᑲᐃᓐᓇᖅᑐᓂᖃᑕᐅᓚᐅᖅᑐᖓ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᒥ ᕿᒥᕐᕈᓪᓗᑕ 
ᐊᑐᓕᖁᔭᓕᐅᓚᐅᖅᑐᒍᑦ ᒐᕙᒪᒃᑯᓐᓄᑦ ᓄᑖᒥᒃ ᐱᖁᔭᒃᓴᒥ ᓄᑖᕈᕆᐊᖅᓯᓚᐅᖅᑐᒍᑦ ᐱᖁᔭᕐᒥᒃ. 
ᓴᖅᑮᓚᐅᕋᓗᐊᖅᑐᒍᑦ ᐊᐅᕙᐅᑕᐅᓐᖏᑦᑐᖅ ᑕᕝᕙᓂ ᑲᑎᒪᔾᔪᑎᒃᓴᓂ ᑐᖁᑐᐃᓐᓇᓚᐅᖅᑐᖅ ᑭᓯᐊᓂᓕ 
ᑲᒪᒋᔭᕆᐊᖃᖅᑕᕗᑦ ᓱᓕ. ᒪᓕᒐᕐᒥ ᓱᕋᐃᓛᓕᖅᑐᒍ ᐊᕐᕌᒍ ᓇᓗᓇᐃᖅᓯᒪᖕᒪᑦ ᒪᕐᕉᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᑦ 
ᐃᓕᓐᓂᐊᑎᑦᑎᒍᓐᓇᖅᓯᒐᑦᑕᒎᖅ ᑕᐃᒫ ᐅᖃᖅᓯᒪᓛᓕᕐᖓᑦ 2019-ᖑᓕᖅᑲᑦ. ᑕᐃᒪᓕ ᒥᓂᔅᑕᒧᑦ 
ᐱᓕᕆᐊᖑᖁᒐᔭᖅᑕᕋ ᐋᖅᑭᒋᐊᕆᓂᖅ ᐱᖁᔭᖓᓂᒃ ᐊᑲᐅᓐᖏᓕᐅᕈᑦ ᐋᖅᑭᓪᓗᓂᐅᒃ.  
 
ᑲᑎᒪᔨᕋᓛᓂ ᑕᕝᕙ ᐊᑲᐅᓐᖏᓕᐅᕈᑕᐅᖃᑦᑕᓚᐅᖅᑐᖅ ᐊᔾᔨᒌᓕᖅᑎᒐᓱᒋᐊᖃᕋᑦᑎᒍ ᓄᓇᕗᒻᒥ 
ᐃᓕᓐᓂᐊᖅᑐᓕᕆᓂᖅ ᖁᕝᕙᓯᖕᓂᓕᖕᓂ 6-ᒥ ᑎᑭᕋᕐᔪᐊᕐᒥᐅᑕᖅ ᐊᐅᓪᓛᖅᑲᑦ ᐃᖃᓗᒃᑑᑦᑎᐊᕐᒧᑦ, ᑕᐃᓐᓇ 
ᖁᕝᕙᓯᖕᓂᓕᒃ 6 ᐊᔾᔨᓪᓚᕆᑯᓗᒋᓗᓂᐅᒃ ᖁᑦᑎᓐᓂᖓ ᐃᓕᓐᓂᐊᒐᒃᓴᖏᓪᓗ ᐊᔾᔨᑦᑎᐊᕆᓗᓂᒋᑦ. 
ᐃᒪᐃᖁᔨᓐᖏᓇᑦᑕ ᐃᒫᒃ ᓄᓇᓕᕋᓛᕐᒦᓂᖅᓴᐅᒍᕕᑦ ᑕᐃᒪᓕ ᐃᓕᓐᓂᐊᖅᑕᑎᒃ ᐊᑦᑎᖕᓂᖅᓴᐅᕗᖅ ᐊᖏᖅᓂᓴᒥᒃ 
ᐃᓕᓐᓂᐊᖅᑐᓂᒃ. ᑕᐃᒪᐃᖁᔨᓐᖏᓇᑦᑕ ᓄᓇᕗᒻᒥᐅᓕᒫᑦᑎᐊᑦ ᐃᓕᓐᓂᐊᖅᑎᑕᐅᖁᒐᑦᑎᒍ ᐊᔾᔨᒌᓂᒃ 
ᖁᑦᑎᖕᓂᓕᖕᒥ. ᖃᓄᑐᐃᓐᓇᖏᓛᖅ ᖁᑦᑎᖕᓂᓕᖕᒥ ᓇᓗᓇᐃᖅᓯᒪᔪᒥᒃ ᐃᓕᓐᓂᐊᖅᑐᓕᕆᔨᒃᑯᑦ ᒪᓕᒐᖓᓂ 
ᐊᔾᔨᒌᒋᐊᓕᒃ ᓄᓇᕗᓕᒫᒥ. 
 
ᐊᒻᒪᑦᑕᐅᖅ ᐃᓕᓐᓂᐊᖅᑐᓕᕆᔨᓂᖃᕆᐊᖃᖅᑐᒍᑦ ᖁᕝᕙᓯᖕᓂᓕᖕᓂ 12-ᒥ ᐱᔭᕇᕋᐃᒍᔅᓯ ᖁᑦᑎᓂᖅᐹᒥ 
ᐊᔾᔨᑐᐃᓐᓇᕆᓗᓂᐅᒃ ᐅᐃᓂᐸᐃᒡ-ᒥ ᖁᕝᕙᓯᓐᓂᓕᒻᒥ 12-ᒥ ᐱᔭᕇᖅᑐᖅ. ᐊᑦᑎᓂᖅᓴᐅᒍᒪᓐᖏᓇᑦᑕ ᓄᓇᕗᒻᒥ. 
ᐃᓕᓐᓂᐊᖅᓯᒪᑦᑎᐊᓪᓚᕆᑦᑐᓂᒃ ᓄᓇᕗᒻᒥᐅᑕᕐᒥᒃ ᐱᖃᕈᒪᒐᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᐃᓛᒃ ᒪᓕᒐᓕᐅᖅᑎᐅᖃᑎᑦᑕ ᒥᔅᑕ ᒪᐃᓐ ᐊᐱᖅᑯᑎᒋᔮ 
ᐅᖃᐅᓯᕇᓐᓇᖅᑕᕗᑦ ᐃᓕᓐᓂᐊᖅᑐᓕᕆᓂᖅ ᑕᒫᓂ ᓄᓇᕗᒻᒥ ᓈᒪᓐᖏᑦᑐᐊᓗᒻᒪᑦ ᓯᖁᒥᓯᒪᔪᐊᓗᒻᒪᑦ ᑕᒪᓐᓇ 
ᐃᓕᓐᓂᐊᖅᑐᓕᕆᓂᖅ. ᑕᒪᒃᑯᐊ ᐃᓕᓐᓂᐊᕌᓂᒐᓱᒋᔫᒐᓗᐊᑦ ᐃᓕᓐᓂᐊᕐᕕᑦᑎᓐᓂ ᐊᓂᕙᓪᓕᐊᔪᐃᑦ ᑕᒪᐅᖓᓘᓐᓃᑦ 
ᓯᓚᑦᑐᖅᓴᕐᕕᒻᒨᕌᖓᒥ, ᑐᓵᖑᖅᑕᐅᔪᔅᓴᐅᓕᖅᑐᖓ, ᐃᓕᓐᓂᐊᕐᓂᕆᔭᖓ ᐊᑉᐸᓯᓗᐊᖃᑦᑕᕐᒪᑦ ᑖᒃᑯᐊ ᓯᓚᑦᑐᓴᕐᕖᑦ 
ᐃᓕᓐᓂᐊᑎᑦᑎᑲᓐᓂᒐᓱᓕᖅᓱᑎᑦ ᑖᔅᓱᒧᖓ ᐃᓕᓐᓂᐊᕐᕕᒋᓂᐊᖅᑕᖓᓄᑦ ᐊᓐᖑᑎᑦᑎᒐᓱᔅᓯᑐᐃᓐᓇᖅᓱᑎᑦ. ᐅᑭᐅᒥ 
ᐊᓯᐅᔨᖃᑦᑕᕐᒪᑕ.  
 
ᓯᓚᑦᑐᖅᓴᕐᕕᒃ ᐊᒃᓱᕈᖅᑎᓗᐊᓕᖃᑦᑕᕋᑦᑎᒍ ᐅᓇ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ ᓈᒻᒪᓐᖏᑦᑐᐊᓗᒻᒪᑦ 
ᓯᖁᓯᒪᔪᐊᓘᒻᒪᑦ. (ᑐᓵᔨᑎᒍᑦ) ᒫᓐᓇ ᐊᑲᐅᓈᓪᓚᕆᑉᐳᖅ ᓴᓇᒍᓐᓇᖅᑐᑕ ᓱᕋᔅᓯᒪᔪᒥᒃ ᐃᓕᓐᓂᐊᖅᑐᓕᕆᓂᕐᒥᒃ 
ᐊᕐᕌᒍᖃᑎᒌᑦ ᒪᓕᔅᓴᖅᑎᑕᐅᑐᐃᓐᓇᖃᑦᑕᕐᖓᑕ ᐱᑯᑦᑐᖔᖅᐸᑦᑕᕗᑦ. ᒪᖓᑕᖅᐸᑦᑕᕗᑦ 
ᖁᕝᕙᓯᓐᓂᖃᕐᓂᕋᖅᐸᑦᑕᕗᑦ 12 ᖁᕝᕙᓯᓐᓂᖃᖅᑎᓪᓗᒋᑦ 6-ᒦᑐᐃᓐᓇᑎᓪᓗᒋᑦ. ᑕᒪᓐᓇ ᐱᑯᑦᑐᓐᓂᐅᔪᖅ. 
ᓴᓇᒋᐊᓕᕗᑦ.  
 
ᓯᕗᓕᖅᑎᐅᓗᖓᓕ ᐊᔅᓱᕈᐊᕆᓪᓚᕆᓐᓂᐊᖅᑕᕋ ᓴᓇᒐᓱᓪᓗᒍ ᐃᓕᓐᓂᐊᖅᑐᓕᕆᓂᕆᕗᑦ. ᐅᖃᐃᓐᓇᓲᖑᒐᒪ 
ᑕᐃᒃᑯᐊ ᐊᓂᐊᔪᑦ ᐱᐅᒐᔭᕐᖓᑕ ᑭᓯᐊᓂ ᐃᓕᓐᖓᑎᐊᖅᑲᑕ. (ᑐᓵᔨᑎᒎᕈᓐᓃᖅᑐᖅ) ᑖᑉᑯᐊᓗ   

ᐃᓕᓴᐃᔨᕗᑦ ᐃᒻᒪᖃ ᐃᓚᖏᑦ ᐃᑲᔪᖅᑕᐅᔭᕆᐊᓖᑦ. (ᑐᓵᔨᑎᒍᑦ) ᑕᐃᒃᑯᐊᑦᑕᐅᖅ ᐃᑲᔪᖅᑕᐅᑎᒃᑲᔭᕐᒥᔭᕗᑦ 
ᐃᓕᓴᐃᔨᖁᑎᕗᑦ ᖁᕝᕙᕆᐊᖅᑎᑕᐅᓗᑎᑦ ᐃᓕᓐᓂᐊᑎᑦᑎᒍᓐᓇᕐᓂᖏᑦ ᐃᓪᓗᕈᓯᕐᒧᑦ ᐃᓕᕙᒃᑲᑦᑎᒍ. 
ᓯᕗᓕᖅᑎᐅᓗᖓ ᑖᓐᓇ ᓯᕗᓪᓕᐅᖃᑕᐅᑎᓪᓚᕆᒃᑲᔭᖅᑕᕋ ᓯᕗᓪᓕᐅᑎᓪᓚᕆᒃᑲᔭᖅᑕᕋ ᐃᓕᓐᓂᐊᖅᑐᓕᕆᔨᒃᑯᑦ 
ᖃᐅᔨᒪᑦᑎᐊᑎᒐᓱᓪᓗᒋᑦ ᐃᓕᓐᓂᐊᖅᑐᓕᕆᓂᖅ ᓴᓇᔭᐅᒃᑲᓐᓂᕋᓗᐊᕐᒪᖔᖅ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑐ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᐅᒪᓗᒃᑖᕋᑦᑕ ᖃᓄᖅ ᐊᖏᔫᑎᒋᒻᒪᖔᑦ 
ᐃᓕᓐᓂᐊᕐᓂᖅ ᐃᓕᓐᓂᐊᕌᓂᖕᓂᕐᓗ. ᐃᓕᓐᓂᐊᕌᓂᒍᓐᓇᓐᖏᒃᑯᑦᑕ ᐊᒃᓱᓪᓘᓐᓃᑦ ᐸᐅᖓ ᐃᓕᓐᓂᐊᓂᕐᒧᑦ 
ᖁᑦᑎᓂᖅᐹᒧᑦ ᑎᑭᑦᑐᓐᓇᑦᑕᑎᓐᓄᑦ ᑎᑭᓐᓇᓱᖃᑦᑕᕆᐊᖃᕋᑦᑕ ᓴᐱᓕᓚᐅᓐᖏᓐᓂᑦᑎᓐᓂ 
ᓯᓂᓕᓚᐅᓐᖏᓂᓗᒃᑖᑎᓐᓂ.  
 
ᐃᓕᓐᓂᐊᖅᑐᓕᕆᓂᖏᓛᖅ ᐊᒃᓱᕈᓐᓇᓂᖅᐹᖑᖃᑕᐅᖕᒪᑦ ᐊᔪᖅᓴᕈᓐᓃᐸᓪᓕᐊᓂᕐᒧᑦ ᐊᑕᖕᒪᑦ. ᐃᓕᓐᓂᐊᖅᓯᒪᔪᑦ 
ᐱᕙᓪᓕᐊᖏᓐᓇᓂᖅᓴᐅᓲᖑᖕᒪᑕ ᓄᑕᕋᖏᓪᓗ ᐃᓕᓐᓂᐊᐸᓪᓕᐊᖏᓐᓇᖅᑐᑎᑦ. ᑖᓐᓇᓕ ᑭᐅᓇᔭᖅᑕᕋ 
ᐊᖏᓗᐊᓐᖏᑦᑑᒐᓗᐊᖅ ᑭᓯᐊᓂ ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ ᑕᒪᑐᒥᖓ ᖃᐅᔨᒪᖕᒪᑦ 
ᐱᓕᕆᐊᕆᓂᕋᖅᑐᓂᐅᓪᓗ ᑕᒪᓐᓇ (ᑐᓵᔨᑎᒍᑦ) ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ (ᑐᓵᔨᑎᒎᕈᓐᓃᖅᑐᖅ) 
ᓯᕗᒧᐊᑉᐸᓪᓕᐊᓂᕆᔭᖓ.  
 
ᓯᕗᓕᖅᑎᒧᑦ ᐃᓕᔭᐅᖦᖤᕐᓂᕈᒪ ᐱᓕᕆᖃᑎᒋᓗᒍ ᐊᔭᐅᖅᑐᕋᔭᖅᐸᕋ ᐱᓕᕆᔨᖏᓪᓗ ᑖᓐᓇ ᑐᐊᕕᕆᔭᐅᖁᓗᒍ 
ᐱᓕᕆᐊᕆᑦᑎᐊᕋᓗᐊᕐᓗᒍ ᑭᓯᐊᓂ ᑐᐊᕕᕐᓇᓂᖅᐹᖑᖃᑕᐅᑎᓪᓗᒍ ᐱᓕᕆᐊᖏᓐᓂᒃ ᑖᓐᓇ ᐋᖅᑭᒃᑕᐅᓂᖓ 
ᒪᓕᒐᖅᑐᒃᓴᖅ ᐃᓕᓐᓂᐊᖅᑐᓕᕆᓂᐅᑉ ᒥᔅᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐱᕕᖃᖅᑎᑦᑐᒪᓕᕐᒥᔭᕋ ᒪᓕᒐᓕᐅᖅᑎ ᒥᔅ ᐃᖃᓪᓗᐊᖅ.  
 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒐᓕ: ᖃᓄᖅ 
ᐊᖏᕐᕋᖃᓐᖏᓐᓂᖅ ᓄᓇᑦᑎᓐᓂ ᐱᓕᕆᐊᕆᒐᔭᖅᑭᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐸᐅᑎᓚᐅᕐᓚᒍ ᒥᔅᑕ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᑖᓐᓇ ᑭᐅᔭᕐᓂᖏᑦᑐᖅ ᐊᐱᖅᑯᑏᑦ. ᒪᓕᒐᓕᐅᖅᑎᐅᖃᑎᒐ 
ᑕᓕᖅᐱᓃᑦᑐᖅ ᓂᕈᐊᕋᔅᓴᓕᐊᕆᖅᑲᐅᒻᒫᖓ ᑖᔅᓱᒧᖓ. ᐊᒥᓱᐊᖅᑎᖅᑐᐊᓗᓪᓗᖓ ᐅᖃᐅᓯᕆᖃᑦᑕᖅᓯᒪᔭᕋ ᑕᕝᕙᓂ 
ᐃᔅᓯᕙᑎᓪᓗᑕ. ᑖᓐᓇ ᐊᐱᖅᑯᑎ ᑭᐅᔭᕐᓂᖏᑦᑐᕕᔾᔪᐊᕌᓗᒃ ᐱᔾᔪᑎᒋᓪᓗᒋᓛᒃ ᐃᓚᖏᑦ ᐊᖏᕐᕋᖃᓐᖏᑦᑐᖁᑎᕗᑦ 
ᐃᓪᓗᓕᕆᔨᒃᑯᑎᒍᑦ ᐊᖏᕐᕋᖃᖃᑦᑕᖅᓯᒪᔪᑦ ᐃᓪᓗᒨᖅᓯᖃᑦᑕᕈᓐᓃᖅᑐᒥᓂᐅᓪᓗᑎᑦ ᑕᖅᑭᒐᓚᓐᓂᒃ ᐊᓂᑎᑕᐅᓯᒪᒻᒪᑕ 
ᐊᖏᕐᕋᒥᓂᒃ.  
 
ᑕᐃᒃᑯᐊᓗ ᑎᑭᑉᐸᓪᓕᐊᔪᐃᑦ ᐆᒃᑑᑎᒋᔭᔅᓴᐅᒻᒥᔪᐃᑦ ᐊᒥᓱᐊᓗᐃᑦ ᒫᓂᑦᑐᑦ ᐊᖏᕐᕋᖃᓐᖏᑦᑐᑦ. ᐃᖃᓗᐃᑦ ᑖᓐᓇ 
ᓄᓇᕗᒻᒥ ᑐᓐᖓᓱᑎᑦᑎᒃᑲᐅᓂᖅᐹᖑᒻᒪᑦ ᐃᖃᓗᐃᑦ ᓯᓚᑖᓂᖔᖅᑐᓄᑦ ᓄᓇᕗᒻᒥᐅᑕᕐᓄᑦ. ᑕᒪᐅᓐᖑᑐᐃᓪᓗ 
ᑐᓐᖓᓱᑦᑎᑕᐅᕙᑦᑐᑎᑦ. 
 
ᒥᓂᔅᑕᕗᓪᓕ ᐱᓕᕆᖃᑎᒋᒍᒪᒐᔭᖅᑕᕗᑦ ᐃᓱᒪᒋᔭᖏᓐᓂᒃ ᖃᐅᔨᒐᓱᓪᓗᑕ. ᑭᐅᔾᔪᑎᖓ ᐱᓯᒪᓐᖏᓇᒃᑯ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᑯᓱᒐᖅ.  

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐊᐱᕆᒐᕕᑦ. ᑖᓐᓇ ᐱᒡᒐᓇᕐᓂᖅᐹᖑᕙᓪᓚᐃᔪᖅ 
ᑲᒪᒋᒐᓱᒋᐊᖓ. 3,000-ᓂᒃ ᐃᓪᓗᑖᕐᓂᖅᑲᑦ ᓄᓇᕗᑦ ᐅᓪᓗᒥ ᓱᓕ ᐊᒥᒐᕋᔭᖅᑐᒍᑦ ᐃᓪᓗᓂᑦ ᐊᖏᕐᕋᔅᓴᓂᒃ. 
ᑮᓇᐅᔭᖅᑖᑐᐃᓐᓇᐸᑦᑐᒍᑦ 200-ᓂᖃᐃ ᐃᓪᓗᓕᐅᕈᑎᔅᓴᓂᒃ ᐊᕐᕌᒍᑕᒫᑦ. ᐊᖑᒻᒪᑎᒐᓱᐊᒡᒐᑐᐃᓐᓇᐸᑦᑐᑦ 
ᐃᓪᓗᑖᖅᓯᖅᑐᓂ ᐃᓪᓗᑖᖅᓯᑑᖏᒻᒪᕆᑦᑐᓂ ᐅᑕᖅᑭᔪᓂᒃ.  
 
ᓇᐃᓈᕐᓗᒍ, ᓯᕗᓕᖅᑎᕈᓐᓂᕈᒪ ᑲᑎᒪᖃᑎᒋᒍᒪᒐᔭᖅᑕᒃᑲ ᑲᓇᑕᐅᑉ ᐊᖏᔪᖅᑳᒻᒪᕆᖓᑕ Prime Minister 
ᐊᓪᓚᕝᕕᖓᓂᒥᐅᑕᐃᑦ ᐊᒻᒪᓗ ᓯᕗᓕᖅᑎᐅᖃᑎᕗᑦ ᑲᓇᑕᒥ. ᑕᐃᑲᓂ ᐅᖃᖃᑎᒋᓕᕋᐃᒍᒃᑭᑦ 
ᐅᖃᐅᔾᔪᕕᔾᔪᐊᖃᑦᑕᕋᔭᖅᑕᒃᑲ ᓄᓇᕗᒻᒥᐅᑦ ᐊᖏᕐᕋᖅᑖᕆᐊᖃᕋᓗᐊᕐᖓᑕ. ᐃᓪᓗᓕᐅᕈᑎᔅᓴᑖᖅᐸᒃᑲᓗᐊᖅᑐᒍᑦ 
ᓈᒻᒪᓐᓂᐅᓴᓚᐅᖅᓯᒪᓐᖏᒻᒪᕆᑦᑐᑦ. ᐃᓪᓗ ᐊᑕᐅᓯᖅ $100,000-ᕌᕈᓐᓇᖅᑐᖅ ᓴᓇᓗᒍ ᐅᓇᓂ ᓄᓇᓕᐸᐅᔭᓂ 
ᖃᓪᓗᓈᓂ ᒫᓂᓕ $400-500,000-ᕌᖅᐸᑦᑐᖅ. ᐊᖏᕐᕋᓖᑦ ᑕᐃᒪ ᑐᕌᓐᑐᒥ $500,000 ᒫᓂ $500,000 ᑐᕌᓐᑐᒥ 
ᐳᓛᕐᕕᖓᑕ ᐊᔾᔨᑐᐃᓐᓇᕆᓪᓗᓂᐅᒃ. ᐃᓄᒋᐊᕌᓗᓐᓄᓪᓗ ᓇᔪᖅᑕᐅᓗᓂ ᒫᓂ.  
 
ᐱᒻᒪᕆᓪᓚᕆᐊᓘᔪᖅ ᐊᔭᐅᕆᒍᑦᑕ ᐊᔭᐅᕆᖃᑎᖃᕐᓗᑕ ᑐᓐᖓᕕᒃᑯᓐᓂ, ᐃᓄᐃᑦ ᑕᐱᕇᒃᑯᓂᓪᓗ ᑲᓇᑕᒥ, 
ᐊᓯᖏᓐᓂᓪᓗ ᑎᒥᐅᔪᓂᒃ ᑕᖅᑳᓂ. ᐊᔾᔨᖓᓂᒃ ᑐᕌᒐᖃᕈᓐᓇᖅᑐᓂᒃ ᓈᒻᒥᒪᑦᑐᓂᒃ 
ᐃᓪᓗᑖᖅᑎᑦᑎᒐᓱᐊᖃᑎᒋᔪᓐᓇᑕᑦᑎᓐᓂ ᓄᓇᕗᒻᒥᐅᑕᕐᓄᑦ. ᓈᒻᒪᑦᑐᓂᓪᓗ ᑮᓇᐅᔭᖃᖅᑎᑕᐅᓗᑕ ᒐᕙᒪᑐᖃᒃᑯᓐᓂ 
ᐃᓪᓗᓕᐅᕈᑎᔅᓴᓂ. ᑐᓴᖅᑕᐅᑎᑦᑎᒋᐊᖃᓪᓚᕆᑦᑐᒍᑦ ᑲᓇᑕᒥ ᐊᖏᔪᖅᑳᕐᔪᐊᑉ ᐊᓪᓚᕝᕕᖓᓂ ᑕᒪᒃᑯᓂᖓ 
ᐊᓯᖏᓐᓂᓪᓗ. ᐊᖏᕐᕋᖃᕆᐊᖃᕐᖓᑕ ᐃᓄᖁᑎᕗᑦ ᑕᒪᑐᒥᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᓂᕈᐊᕋᔅᓴᐅᖃᑎᒌᒃᑲ ᒪᕐᕉᒃ 
ᐅᖃᕋᑖᕐᖓᑎᒃ ᑖᓐᓇ ᐱᒡᒐᓇᖅᑐᐊᓗᒃ ᐋᖅᑭᒐᓱᒋᐊᖓ ᑭᐅᔾᔪᑎᔅᓴᖃᓐᖏᑦᑐᖅ ᐱᔭᕆᐊᑐᔪᒥ. ᐊᖏᕐᕋᖃᓐᖏᑦᑐᓄᑦ 
ᓇᔪᒐᖅᑕᓕᐅᒐᓗᐊᖅ ᒪᕐᕉᕙᓪᓚᐃᔫᓂᒃ ᓄᓇᓖᓐᓂᒃ. ᑖᓐᓇᑦᑕᐅᖅ ᐊᖅᑯᑕᐅᒍᓐᓇᕐᒥᔫᒐᓗᐊᖅ. ᐊᔾᔨᒌᓐᖏᑦᑐᓂᒃ 
ᐱᔾᔪᑎᖃᖅᑐᑎᑦ ᐊᖏᕐᕋᖃᕈᓐᓃᐸᒻᒪᑕ. ᐃᓚᖏᑦ ᐊᓂᑎᑕᐅᖃᑦᑕᖅᑐᑦ ᐃᓪᓗᒨᖅᑲᐃᖏᓐᓂᕋᐃᒻᒪᑕ, ᐃᓚᖏᓪᓗ 
ᐃᓱᒪᕐᓗᓐᓂᑯᒧᑦ ᐃᓚᖏᓐᓄᑦ ᐊᓂᑎᑕᐅᓲᖑᑦᑕᕆᕗᑦ.  
 
ᐃᓪᓗᓕᐅᖃᑦᑕᑐᐃᓐᓇᕐᓂᖅ ᑕᐃᒫᖏᓛᒃ ᒪᓕᒐᓕᐅᖅᑎᐅᖃᑎᒃᑲ ᐅᖃᖅᑲᐅᒻᒪᑕ, ᓈᒻᒪᑦᑐᓂᒃ 
ᐃᓪᓗᓕᐅᕈᓐᓇᖏᓐᓇᑦᑕ. ᐃᓪᓗᓕᐅᒃᑲᓐᓂᕈᓐᓇᕐᓂᕈᑦᑕ ᐃᑲᔪᕋᔭᕐᒥᔫᒐᓗᐊᖅ. ᑕᒪᔾᔭᑦᑕᐅᖅ ᐊᐅᓪᓛᐸᓪᓕᐊᔪᓄᑦ 
ᑎᑭᑉᐸᓪᓕᐊᔪᓄᑦ ᐊᓂᕙᓪᓕᐊᔪᓄᑦ ᐃᑲᔪᖅᑕᐅᕕᓐᓂ ᐊᖏᕐᕋᖃᕆᐊᖃᕐᒥᔪᐃᑦ. ᐊᖏᕐᕋᖃᓐᖏᑦᑐᑦ 
ᐋᖅᑭᒍᑎᔅᓴᖓᓂᒃ ᖃᐅᔨᒪᓐᖏᒃᑲᓗᐊᖅᑐᖓ. ᐃᓅᓗᑕᓕ ᐃᓚᑦᑎᓐᓂ ᖃᐅᔨᒪᔮᖃᕈᑦᑕ ᓇᒦᕝᕕᔅᓴᖃᓐᖏᑦᑐᒥ 
ᑕᐃᒪᓕ ᑐᔪᕐᒥᖃᑦᑕᓲᖑᕗᑦ ᓇᓪᓕᒃᑭᑕᖅᑐᓂ, ᑕᑯᔅᓴᐅᓐᖏᑦᑐᒥ ᐊᖏᕐᕋᖃᓐᖏᑦᑐᓂᒃ ᐱᑕᖃᕐᖓᑦ ᑕᖅᑳᓂ.  
 
ᐋᖅᑭᒍᑎᔅᓴᖓᓂᒃ ᖃᐅᔨᒪᓐᖑᐊᖏᑦᑐᖓ. ᖃᓄᑐᐃᓐᓇᖅ ᒐᕙᒪᑐᖃᒃᑯᓐᓂ ᑮᓇᐅᔭᓂ ᐱᒍᓐᓇᕈᑦᑕ ᐃᑲᔫᑎᔅᓴᓂᑦ 
ᑖᓐᓇ ᑖᒃᑯᐊ ᐋᖅᑭᒍᑎᔅᓴᒧᑦ ᖃᓪᓕᕙᓪᓕᐊᒐᔭᕋᓗᐊᖅᑐᒍᑦ ᐊᖏᕐᕋᖃᓐᖏᓐᓃᑦ ᐃᓱᒫᓗᓇᓐᖏᓂᖅᓴᐅᓕᕐᓗᑎᑦ. 
ᓄᖑᓚᐅᖅᓯᒪᔾᔮᖏᑕᕗᑦ ᑭᓯᐊᓂ ᖃᑦᑏᓐᓇᕈᔾᔫᒥᑎᒐᓱᒋᐊᓕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

ᓯᕗᓕᖅᑎᒃᓴᒥᒃ ᓂᕈᐊᕐᓂᖅ 

 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐊᑎᖁᑎᖃᕈᓐᓃᕋᒪ. ᐊᐱᖅᓲᑎᒃᓴᖅᑕᖃᕈᓐᓃᕐᒪᑦ ᑖᒃᑯᓄᖓ ᓂᕈᐊᒐᒃᓴᐅᔪᓄᑦ. 
ᒫᓐᓇ ᓂᕈᐊᖅᐸᓪᓕᐊᓂᕐᒧᑦ ᑲᔪᓯᓂᖃᕐᓂᐊᓕᖅᑐᒍᑦ.  
 
ᑕᕝᕗᖓ ᓂᕈᐊᕐᕕᒋᓂᐊᖅᑕᔅᓯᓐᓄᑦ ᐅᐸᒍᑎᕙᓪᓕᐊᑎᓪᓗᓯ ᐊᐱᖅᓱᕋᓗᐊᖅᐳᖓ ᓴᐅᒥᓐᓃᑦᑐᑦ ᓴᐅᒥᖔᖓᒍᑦ 
ᐃᓯᕐᓗᑎᑦ, ᑕᓕᖅᐱᓐᓃᑦᑐᑦ ᑕᓕᖅᐱᖔᖓᒍᑦ ᐅᕘᓇ ᓵᑦᑎᐊᒃᑯᑦ ᓴᐅᒥᒃᑯᓪᓗ ᑕᓕᖅᐱᒃᑯᓪᓗ ᐊᓂᕙᓪᓕᐊᓗᑎᒃ 
ᐋᖅᑭᒃᓯᒪᑦᑎᐊᖅᑐᒥᒃ ᓂᕈᐊᕐᓂᖃᕐᓂᐊᕋᑦᑕ.  
 
ᒫᓐᓇ ᑖᒃᑯᐊ ᓂᕈᐊᕈᑎᒋᔭᕗᑦ ᐅᕙᓐᖓᑦ ᑲᑎᒪᕕᐅᑉ ᐃᓗᐊᓂᒃ ᓯᓚᑖᓄᐊᖅᑕᐅᓗᑎᒃ ᒪᓕᒐᓕᐅᕐᕕᐅᑉ ᐃᓗᐊᓂ 
ᓇᐃᓴᖅᑕᐅᓂᐊᕐᒪᑕ. 
 
ᒪᓕᒐᓕᐅᖅᑏᑦ ᐅᑕᖅᑭᓂᔅᓯᓐᓂ ᐅᕙᓂ ᒪᓕᒐᓕᐅᖅᑏᑦ ᑕᖃᐃᖅᓯᕐᕕᖓᓐᓄᐊᕈᒪᒍᔅᓯ ᑕᐃᑯᓐᖓᕈᓐᓇᖅᑐᓕ ᑖᒃᑯᐊ 
ᓇᐃᓴᖅᑕᐅᓇᓱᓐᓂᖏᓐᓂ ᓄᖅᑲᖓᓚᐅᑳᕐᔪᕐᓂᐊᕋᑦᑕ. 
 
>>ᓄᖅᑲᑲᐃᓐᓇᖅᑐᑦ 18:24ᒥ ᑲᑎᒪᓯᒋᐊᒃᑲᓂᖅᑐᑦ 18:35 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑎᒪᔩᑦ. ᑖᓐᓇ ᓯᕗᓕᖅᑎᒃᓴᒧᑦ ᓂᕈᐊᕋᓱᐊᕐᓂᖅ ᑲᔪᓯᓕᕆᕗᖅ.  
 
ᒪᓕᒐᓕᐅᖅᑏᑦ ᑐᓴᖅᑎᑦᑐᒪᒋᔅᓯ ᐊᐃᑉᐸᕆᓕᖅᑕᖓᓐᓂᒃ ᓂᕈᐊᕐᓂᖃᒃᑲᓐᓂᕆᐊᖃᕋᑦᑕ.  
 
ᐅᑯᐊ ᓂᕈᐊᒐᒃᓴᐅᖃᑕᐅᔫᒃ ᐊᑎᖃᖃᑕᐅᓂᐊᖅᑑᒃ ᓂᕈᐊᒐᒃᓴᐅᕕᖕᒧᑦ: ᒥᔅᑕ ᑯᓱᒐᖅ ᐊᒻᒪᓗ ᒥᔅᑕ ᓴᕕᑲᑖᖅ.  
 
ᑖᒃᑯᐊ ᓂᕈᐊᒐᒃᓴᖑᖅᑎᑦᑎᔪᑎᑦ ᐸᕐᓇᒃᑕᐅᔭᕆᐊᖃᕐᒪᑕ, ᐊᑐᐃᓐᓇᕈᖅᑕᐅᔭᕆᐊᖃᖅᖢᑎᒡᓗ ᑖᒃᑯᐊ 
ᐱᓕᕆᐊᖑᓂᖏᓐᓂ ᐅᑕᖅᑭᒃᑲᓐᓂᓚᐅᑲᖕᓂᐊᖅᑐᒍᑦ, ᐊᒻᒪᓗ ᓯᕙᓂᕈᑦ ᓯᕙᓂᖅᑎᓯᑲᐅᑎᒋᓂᐊᖅᐸᕋ ᑖᓐᓇ 
ᓂᕈᐊᕈᓐᓇᕐᓂᖅ ᑲᔪᓯᔪᓐᓇᖅᓯᑐᐊᖅᐸᑦ. ᖁᔭᓐᓇᒦᒃ. 
 
>>ᓄᖅᑲᑲᐃᓐᓇᖅᑐᑦ 18:36ᒥ ᑲᔪᓯᒃᑲᓂᖅᑐᑎᓪᓗ 18:40ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑲᔪᓯᔪᓐᓇᖅᓯᖕᒥᒐᑦᑕ ᑖᒃᑯᐊᓗ ᓂᕈᐊᕈᑎᒃᓴᑦ ᑎᑎᕋᖅᑕᐅᓯᒪᓕᕐᒪᑕ 
ᐊᑐᐃᓐᓇᐅᓕᖅᖢᑎᒡᓗ. ᐊᐱᕆᓕᕆᕗᖓ ᒪᓕᒐᓕᐅᖅᑏᑦ ᒫᓐᓇ ᓂᕈᐊᖅᐸᓪᓕᐊᓂᐊᓕᕋᑦᑕ.  
 
ᓯᕗᓪᓕᕐᒥ ᓂᕈᐊᕐᓂᕆᖅᑲᐅᔭᑦᑎᑐᑦ ᐋᖅᑭᒃᓯᒪᖁᔨᓪᓗᖓ, ᑲᓅᓇ ᐃᓱᐊᒍᑦ ᑕᓕᖅᐱᐊᒍᓪᓗ ᓴᐅᒥᖓᒍᓪᓗ 
ᐃᓯᖅᐸᓪᓕᐊᓗᑎᑦ ᐅᕘᓇ ᓯᕗᕋᑦᑎᐊᓐᓂ ᓴᐅᒥᓐᓂᓗ ᑕᓕᖅᐱᑯᓪᓗ ᐊᓂᕙᓪᓕᐊᓗᓯ. 
 
>>ᓂᕈᐊᕐᓂᖃᖅᑐᑦ 18:44ᒥ ᑲᑎᒪᓯᒃᑲᓐᓂᖅᑐᑎᓪᓗ 18:46ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊ ᓂᕈᐊᕈᑎᒋᕋᑖᖅᑕᕗᑦ ᐅᕙᓐᖓᑦ ᑲᑎᒪᕕᐅᑉ ᐃᓗᐊᓂ ᓯᓚᑖᓄᑦ ᒪᓕᒐᓕᐅᕐᕕᐅᑉ 
ᐃᓗᐊᓅᒐᓗᐊᖅ ᐃᓗᐊᓂᐅᒐᓗᐊᖅ, ᓈᓴᖅᑕᐅᔭᖅᑐᕐᓂᐊᕐᒪᑕ.  
 
ᒪᓕᒐᓕᐅᖅᑏᑦ ᑕᕝᕙᓂ ᐃᒃᓯᕚᕐᓗᓯ ᐅᑐᖅᑭᔪᓐᓇᖅᑐᓯ ᐅᕝᕙᓘᓐᓃᑦ ᒪᓕᒐᓕᐅᖅᑏᑦ ᑕᖃᐃᖅᓯᕐᕕᖓᓄᑦ 
ᐃᓯᑲᐃᓐᓇᕈᒪᒍᔅᓯ. ᑐᓴᖅᑎᑦᑎᑲᐅᑎᒋᓂᐊᖅᐳᖓ ᓇᓗᓇᕈᓐᓃᑐᐊᖅᐸᑦ.  
 
>>ᓂᕈᐊᕐᓂᖃᖅᑐᑦ 18:47ᒥ ᑲᑎᒪᓯᒋᐊᒃᑲᓂᖅᑐᑦ 18:52ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᒪᓐᓇ ᓯᕗᓕᖅᑎᐅᓂᕐᒧᑦ ᓂᕈᐊᕐᓂᕗᑦ ᑲᔪᓯᕙᓪᓕᐊᖕᒪᑦ. 

ᒪᓕᒐᓕᐅᖅᑏᑦ ᑐᓴᖅᑎᓚᐅᕐᓚᔅᓯ ᓄᓇᕗᒻᒧᑦ ᓯᕗᓕᖅᑎᐅᖁᓪᓗᖑ ᓂᕈᐊᕋᑦᑎᒍ, ᓯᕗᓕᖅᑎᐅᓂᐊᓕᖅᖢᓂᓗ 
ᓄᓇᕗᒻᒥ, ᒥᔅᑐ ᓴᕕᑲᑖᖅ.  
 
>>ᐸᑦᑕᑐᖅᑐᑦ 
 
ᑲᔪᓯᕙᓪᓕᐊᓗᑕ. ᒪᓕᒐᓕᐅᕐᕕᖕᒥ ᑲᑎᒪᓂᕆᔭᕗᑦ ᑲᔪᓯᓕᕐᒥᒃᐸᑦ ᐱᖁᔨᕗᖔᕈᑎᒥᑦ ᓴᖅᑭᑦᑎᓂᐊᖅᑐᒍᑦ ᑖᓐᓇ 
ᓂᕈᐊᕈᑎᒋᕋᑖᖅᑕᕗᑦ ᑲᔪᓯᔪᓐᓇᖅᓯᓂᐊᖁᓪᓗᒍ.  
 
ᒫᓐᓇ ᑐᓐᖓᓱᒃᑎᑉᐸᕋ ᓯᕗᓕᖅᑎᓐᖑᖅᑐᒃᓴᐅᑕᐅᔪᖅ, ᒥᔅᑕ ᓴᕕᑲᑖᖅ ᐅᖃᐅᓯᒃᓴᖃᖅᐸᑦ ᓂᓪᓕᐊᕐᔪᖁᓪᓗᒍ. ᒥᔅᑕ 
ᓴᕕᑲᑖᖅ.  
 
ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐃᒃᓯᕙᐅᑖᖅ. ᒪ’ᓈᑎᐊᒥᐊᖅᐸᑉᕼᐃ ᓂᕈᐊᕈᒪ, ᒥᑭᓪᓕᑎᒻᒫᖅᑐᖓ ᐅᒃᐱᕈᕼᐅᒐᑉᓯ 
ᐅᕙᓐᓂ. ᑕᐃᒃᑯᐊ ᐅᖃᐅᕼᐃᕆᓚᐅᖅᑕᒃᑲ ᑕᐃᒃᑯᐊ ᐊᑐᕐᓂᐊᖅᑕᒃᑲ, ᐊᒻᒪᓗ ᕼᐃᕗᓕᖅᑎᐅᑎᐊᕆᐊᕐᓂᐊᖅᑐᖓ 
ᐱᔪᓐᓇᕐᓂᓗᒃᑖᒻᓂᑦ ᐊᑐᕐᓗᒍ. ᑕᐃᒪ ᕼᐅᓐᓂᐅᑎᓚᖏᓐᓇᑦᑕ ᖁᕕᐊᕼᐅᓪᓚᕆᒃᑐᖓ ᐊᒻᒪ ᓄᓇᕗᒻᒥᐅᑦ ᖃᐅᔨᒪᓕᑦ 
ᓄᓇᕗᑦ ᒥᒃᕼᐋᓄᑦ ᐊᒃᕼᐅᕈᓪᓚᕆᒡᓗᖓ ᐱᓕᕆᓂᐊᖅᑐᖓ.  
 
(ᑐᓵᔨᑎᒍᑦ) ᖁᔭᓐᓇᒦᕈᕙᔅᓯ ᓂᕈᐊᕋᑖᖅᑐᑦ ᐱᓕᕆᖃᑎᒋᔭᐃᓐᓇᕆᓂᐊᖅᐸᔅᓯ. ᒥᓂᔅᑕᐃᑦ ᒪᓕᒐᓕᐅᖅᑏᓪᓗ ᐊᒻᒪᓗ 
ᐊᑕᖏᕐᓗᒋᑦ ᑕᒪᒃᑯᐊ ᑐᕌᒐᖅᐳᑦ ᐱᔭᕇᕐᓂᐊᕐᖓᑦ ᑖᓐᓇ ᓄᑖᖑᒻᒪᑦ ᐃᓅᓯᓐᓂ ᓂᕈᐊᖅᑕᐅᓯᒪᓂᓐᓂ. 
ᐊᒃᓱᕈᑦᑎᐊᓂᐊᖅᐳᖓ ᐱᔪᓐᓇᕐᓂᓕᒫᓐᓄᑦ ᖃᐅᔨᒪᑦᑎᐊᕋᔅᓯ ᐅᐸᒐᕐᓂᖅᑑᔪᖓ ᐊᒻᒪᓗ ᖁᔭᓐᓇᒦᖅᐸᒃᑲ ᓂᕈᐊᕋᑦᑕ.  
ᐊᕐᕕᐊᒥᐅᓪᓗ ᐅᕙᓐᓂᒃ ᓂᕈᐊᓚᐅᖅᑐᑦ, ᓂᕈᐊᖅᑕᐅᓚᐅᓐᖏᒃᑯᒪ ᑕᒫᓃᒃᑲᔭᓐᖏᓐᓇᒪ. (ᑐᓵᔨᑎᒎᕈᓐᓃᖅᑐᖅ) 
ᐊᕐᕕᐊᕐᒥᐅᑦ ᒪ’ᓈᑦᓯᐊᒥᐊᖅᐸᕼᐃ.  
 
(ᑐᓵᔨᑎᒍᑦ) ᓂᕆᐅᑦᑎᐊᖅᐳᖓ ᐱᓕᕆᓂᐊᕐᓂᓐᓂ ᐱᓕᕆᓗᖓᓗ ᐱᔭᕇᕈᒪᔭᑦᑎᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᖃᐅᔨᒪᒐᓗᐊᖅᑐᖓ ᓄᖅᑲᖓᐅᔭᒪᔪᐊᓪᓚᒃᑐᒍᑦ, ᓄᖅᑲᖓᐅᔭᒪᔪᐊᓪᓚᓐᖑᖅᑐᓯᓗ 
ᖃᐅᔨᒪᒐᓗᐊᖅᑐᖓ. ᑭᓯᐊᓂ ᓂᕿᓂᒎᖅ ᐅᕗᓐᖓᐅᔾᔨᔪᖃᕋᑖᕐᒪᑦ ᓄᖅᑲᖓᔪᒪᓕᕇᕆᕗᖓᓕ 20 ᒥᓂᔅᒥᓯᒃ. 
ᖁᔭᓐᓇᒦᒃ.  
 
>>ᓄᖅᑲᑲᐃᓐᓇᖅᑐᑦ 18:56ᒥ ᑲᔪᓯᒃᑲᓂᖅᑐᑎᓪᓗ ᑲᑎᒪᓯᒋᐊᒃᑲᓂᖅᑐᑦ 19:17ᒥ 
 

ᓯᕗᓕᖅᑏᑦ ᑲᑎᒪᔨᒃᓴᖏᓐᓄᑦ ᓂᐊᕋᔅᒪᓴᓐᖑᖅᑎᑦᑎᓂᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᕗᓐᖓᕇᕋᔅᓯ. ᒫᓐᓇ ᑲᔪᓯᕙᓪᓕᐊᓂᐊᕋᑦᑕ, ᓂᕈᐊᕆᐊᖃᕋᑦᑕ ᐃᓚᒋᔭᐅᓂᐊᖅᑐᒧᑦ 
ᐃᓚᒋᔭᐅᓂᐊᖅᑐᒥᒃ ᓄᓇᕗᑦ ᒐᕙᒪᖏᑕ ᓯᕗᓕᖅᑎᖏᓐᓄᑦ.  
 
ᓂᕈᐊᒐᒃᓴᓐᖑᖅᑎᑦᑎᔪᓐᓇᕐᓂᐊᖅᑐᒍᑦ, ᓂᕈᐊᒐᒃᓴᓐᖑᖅᑎᑦᑎᓂᕐᓗ ᐱᔭᕇᖅᐸᑦ ᐊᑐᓂ ᓂᕈᐊᒐᒃᓴᓐᖑᖅᑎᑕᐅᓯᒪᔪᑦ 
5 ᒥᓂᔅᓯᒥ, ᑐᖔᓂᓘᓐᓃᑦ ᓂᓪᓕᕐᕕᖃᕈᓐᓇᖅᑎᓐᓂᐊᖅᑕᒃᑲ.  
 
ᐃᖅᑲᐃᓯᕙᔅᓯ ᓇᖏᖅᓯᑐᐃᓐᓇᖅ ᓂᕈᐊᒐᒃᓴᓐᖑᖅᑎᑕᐅᒍᓂ ᒥᓂᔅᑕᐅᓂᕐᒧᑦ ᑕᕝᕙᓐᖓᑲᐅᑎᒋ 
ᑭᐅᔭᐅᖃᑦᑕᕐᓂᐊᖅᐳᖓ, ᐊᖏᕈᔅᓯᓘᓐᓃᑦ, ᐋᒃᑳᕈᔅᓯᓘᓐᓃᑦ ᓂᕈᐊᒐᒃᓴᓐᖑᖅᑎᑕᐅᔪᑎᒋᔭᔅᓯᓐᓂᒃ.  

ᒫᓐᓇ ᒪᑐᐃᖅᐸᕋ ᓂᕈᐊᒐᒃᓴᓐᖑᖅᑎᑦᑎᓂᖅ ᒥᓂᔅᑕᒧᑦ ᐃᓚᒋᔭᐅᔪᒃᓴᓄᑦ. ᓂᕈᐊᒐᒃᓴᓐᖑᖅᑎᑦᑎᓂᖅ, ᒪᓕᒐᓕᐅᖅᑎ 
ᕿᓐᖑᖅ.  
 
ᕿᓐᖑᖅ: ᖁᔭᓐᓇᒦᒃ, ᐃᒃᓯᕙᐅᑕᓖ. ᒥᔅᑕ ᕼᐃᒃᔅ ᑎᒃᑯᐊᖅᐸᕋ ᓂᕈᐊᒐᒃᓴᐅᖁᓪᓗᒍ ᒥᓂᔅᑕᒧᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᕼᐃᒃᔅ, ᓂᕈᐊᒐᒃᓴᓐᖑᑎᑕᐅᔾᔪᑏᑦ ᐊᖏᖅᐱᐅᒃ? 
 
ᕼᐃᒃᔅ: ᓇᑯᕐᒦᒃ, ᐅᖃᖅᑏ. ᐄ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᓂᕈᐊᒐᒃᓴᓐᖑᖅᑎᑕᐅᔾᔪᑎᒥᓂᒃ ᐊᖏᕐᒪᑦ. 
ᓂᕈᐊᒐᒃᓴᓐᖑᖅᑎᑦᑎᔪᒪᔪᖃᖅᐸ? ᒪᓕᒐᓕᐅᖅᑎ ᒥᔅᑕ ᓇᑦᓯᖅ.  
 
ᓇᑦᓯᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᓂᕈᐊᒐᒃᓴᓐᖑᖅᑎᑕᕋ ᓯᒥᐊᓐ ᒥᑭᓐᖑᐊᖅ ᒥᓂᔅᑕᐃᑦ ᑲᑎᒪᔨᖏᓐᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᒥᑭᓐᖑᐊᖅ, ᓂᕈᐊᒐᒃᓴᓐᖑᖅᑎᑕᐅᔾᔪᑏᑦ ᐊᖏᖅᐱᐅᒃ? 
 
ᒥᑭᓐᖑᐊᖅ: ᒪ’ᓇ, ᐃᒃᓯᕙᐅᑖᖅ. ᐊᖏᓐᖏᑉᐳᖓ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒥᑭᓐᖑᐊᖅ ᓂᕈᐊᒐᒃᓴᓐᖑᖅᑎᑕᐅᔾᔪᑎᒥᓂᒃ ᐊᖏᓐᖏᒻᒪᑦ. 
ᓂᕈᐊᒐᒃᓴᓐᖑᖅᑎᑦᑎᔪᒪᔪᖃᖅᐸ ᓄᕈᐊᒐᒃᓴᓐᖑᖅᑎᑦᑎᔪᒪᔪᖃᖅᐸ? ᒪᓕᒐᓕᐅᖅᑎ ᒥᔅᑐ ᓇᑦᓯᖅ. 
 
ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᓐᖑᖅᑎᔪᒪᕙᕋ ᒥᓂᔅᑕᒧᑦ ᒪᓕᒐᓕᐅᖅᑎ ᓴᓂᑭᓗᐊᕐᒧᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐃᓪᓚᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᕋᒻᐴᑦ, ᓂᕈᐊᒐᒃᓴᓐᖑᖅᑎᑕᐅᔾᔪᑏᑦ ᐊᖏᖅᐱᐅᒃ? 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᓐᖏᑦᑐᖓ. ᖁᔭᓐᓇᒦᒃ. 
 

ᑎᓕᔭᐅᓂᖓ ᒥᓂᔅᑕᐅᑉ ᐃᓂᖓᓄᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᓂᕈᐊᒐᒃᓴᓐᖑᖅᑎᑕᐅᔾᔪᑎᒥᓂᒃ ᐊᖏᓐᖏᒻᒪᑦ. 
ᓂᕈᐊᒐᒃᓴᓐᖑᖅᑎᑦᑎᔪᒪᔪᖃᖅᐸ?  
 
ᖁᔭᓐᓇᒦᒃ. ᓂᕈᐊᒐᒃᓴᓐᖑᖅᑎᑦᑎᔪᒪᔪᖃᕈᓐᓃᕐᒪᑦ. ᐃᒃᓯᕙᐅᑕᐅᓪᓗᖓ ᒫᓐᓇ ᖁᕕᐊᓱᒃᐳᖓ ᐱᒃᑯᒋᔪᒪᓪᓗᒍᓗ 
ᐊᒻᒪᓗ ᓯᕗᓕᖅᑎᒃᑯᓐᓄᑦ ᐃᓚᒋᔭᐅᓂᐊᓕᕐᓂᖓᓂᑦ ᐃᓚᒋᔭᐅᔭᐅᔪᖅᓴᐅᑕᐅᓕᕐᓂᖓᓂᑦ ᒥᔅᑕ ᕼᐃᒃᔅ. (ᑐᓵᔨᑎᒍᑦ) 
ᐅᐱᒋᕙᒋᑦ.  
 
>>ᐸᑦᑕᑐᖅᑐᑦ 
 
(ᑐᓵᔨᑎᒎᕈᓐᓃᑐᖅ) ᖁᔭᓐᓇᒦᒃ. ᐊᒻᒪᓗ ᒫᓐᓇ ᐱᕕᖃᖅᑎᑦᑐᒪᓪᓗᒍ ᒥᔅᑕ ᕼᐃᒃᔅ ᓂᓪᓕᐊᕐᔪᒍᒪᓐᓂᕈᕕᑦ ᒫᓐᓇ 
ᐱᕕᖃᖅᑎᑉᐸᒋᑦ, ᒥᔅᑕ ᕼᐃᒃ.  

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓇᐃᓈᕐᓂᐊᖅᐸᕋ. 
 
ᖁᔭᒋᒃᑲᓐᓂᕈᓐᓇᓐᖏᑕᒃᑲ ᒪᓕᒐᓕᐅᖅᑏᑦ ᐅᒃᐱᕈᓱᖕᓂᖏᓐᓂᑦ ᐅᕙᓐᓄᑦ. ᑕᐃᒪᓕ ᓂᕈᐊᖅᑕᐅᓂᑐᐃᓐᓇᖅ 
ᑖᒃᑯᐊᓗ ᓂᕈᐊᒐᒃᓴᓐᖑᖅᑎᑦᑎᔪᑦ ᑖᓐᓇ ᒥᑭᓪᓕᑎᓐᓇᖅᑐᖅ. 
 
ᑕᐃᒫᒃ ᒥᓂᔅᑕᐃᑦ ᑲᑎᒪᔨᖏᓐᓂᑦ ᐃᓚᐅᓚᐅᖅᓯᒪᒐᒪ ᐊᒃᓱᕈᕐᓇᖅᑐᖅ. ᑕᐃᒪᓗ ᑖᒃᑯᐊᓗ ᓂᕈᐊᖅᑕᐅᒃᑲᓐᓂᖅᓯᒪᔪᑦ 
ᐊᒃᓱᕈᖃᑦᑕᓚᐅᕐᓂᓐᓂᑦ ᐊᒻᒪᓗ ᐃᓱᒫᓗᒋᔭᖏᑦ ᑭᐅᖃᑦᑕᓚᐅᕋᒃᑭᑦ. ᓂᕈᐊᖅᑎᑦᑎᓄᓪᓗ ᕿᓚᒻᒥᐅᓇᓱᒃᑐᒋᑦ. ᑖᒃᑯᐊ 
ᒪᓕᒐᓕᐅᖅᑎᐅᖃᒃᑲ ᑕᖅᑭᓂᑦ 7-ᓂᑦ ᖃᐅᔨᒪᖃᑦᑕᐅᑎᓇᓱᓕᓚᐅᕋᑦᑕ.  
 
ᑖᓐᓇ ᑖᒃᑯᐊᓗ ᐱᓕᕆᖃᑎᒌᓐᓂᕆᓚᐅᖅᑕᕗᑦ ᐱᐅᔪᒻᒪᕆᐅᖕᒪᑕ. ᑕᐃᒪ ᑖᒃᑯᐊ ᐃᓅᖃᑎᒌᓐᓂᕗᑦ 
ᐊᓯᔾᔨᖅᓯᒪᓐᖏᑦᑎᐊᖅᑐᖅ ᐊᒻᒪᓗ ᓂᕆᐅᑦᑎᐊᖅᐳᖓ ᐱᓕᕆᖃᑎᒌᓐᓇᕐᓂᐊᕋᔅᓯ. ᑕᐃᒪ ᐅᐸᒐᒃᓴᐅᑎᐊᖅᑐᖓ 
ᖃᓄᑐᐃᓐᓇᑦᑎᐊᖅ ᐃᓱᒪᒋᔭᖃᕈᔅᓯ ᓂᕈᐊᖅᑕᐅᕕᒋᓯᒪᔭᔅᓯᓐᓂᑦ ᐃᑲᔪᕐᓂᕆᔭᔅᓯᓐᓂᑦ. ᐹᒐ ᒪᑐᐃᖓᐃᓐᓇᐅᔭᖅ. 
 
ᑕᐃᒪ ᒫᓐᓇ ᖁᔭᓐᓇᒦᕈᒪᑦᑎᐊᖅᐸᔅᓯ ᐃᑲᔪᖅᓱᕐᓂᔅᓯᓐᓄᑦ. ᓂᕆᐅᑦᑎᐊᖅᐳᖓᓗ ᐱᓕᕆᓂᐊᕐᓂᓐᓂᒃ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕼᐃᒃᔅ. ᒪᓕᒐᓕᐅᖅᑏᑦ, ᐃᖅᑲᐃᓯᓚᐅᕐᓚᔅᓯ ᒫᓐᓇ ᓄᖅᑲᖔᓚᐅᑲᖕᓂᕈᔭᕗᑦ 
ᑲᑎᒪᓂᑦᑎᓐᓄᑦ ᑲᔪᓯᒋᐊᕐᓂᐊᖅᑐᒍᑦ ᐃᒡᓘᑉ ᐃᓗᐊᓂ ᑲᑎᒪᓯᒋᐊᕐᓂᐊᕐᒥᔪᒍᑦ 8:00-ᒧᐊᖅᐸᑦ ᐅᓐᓅᔪᖅ. 
 
ᒫᓐᓇᓕ ᓂᕈᐊᕋᓱᖕᓂᖅ ᓯᕗᓕᖅᑎᒃᓴᒧᑦ ᓯᕗᓕᖅᑏᓪᓗ ᐃᓚᔅᓴᖏᓐᓄᑦ ᐃᓱᓕᑉᐳᖅ. 
 
ᓄᖅᑲᑲᓚᐅᖅᐳᒍᑦ 8:00-ᒥ ᒪᓕᒐᓕᐅᕐᕕᐅᑉ ᐃᓗᐊᓂ ᑲᑎᒪᒋᐊᕐᓂᐊᕐᒥᔪᒍᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
>>ᑲᑎᒪᓂᖅ ᓄᖅᑲᖅᐳᖅ 19:23ᒥ



 

 

 


